
ГҮРВЭЛЭЭС АЙДАГ БОЛСОН МИНЬ

	Би бүр жаахан байхдаа нэг гүрвэлтэй байлаа. Бүх бие, урт сүүл нь хөх туяа татсан ногоон өнгөтэй хөөрхөн гүрвэл байлаа.

	Түүндээ, наамал нимгэн модоор, бяцхан шилэн цонртой байшин барьж өгсөн юм. Би гүрвэлээ гурилтай хольсон чийгийн хорхойгоор тэжээнэ. Энэ тун явдалтай ажил байлаа. Кузнецийн гүүрний хавьцаа байдаг амьтны дэлгүүрээс чийгийн хорхой худалдаж авна. Үүнээс болж хоёр асуудал гарч ирдэг юм. Нэгдүгээрт, чийгийн хорхой авах мөнгийг аав, ээжээс гуйж авна. Мөнгөтэй болчхоод очиход хоршоонд чийгийн хорхой алга байх ч бий.

	Гэлээ ч гэсэн юм болгон бүтэлтэй, ер нь хэтэрхий бүтэмжтэй. сайн байлаа. Гүрвэл маань надад дасчихсан. Гараар барихад хазахгүй, харин ч гар, мөр, хүзүү толгойгоор дамжин гүйж, идэх юм горьдон намайг ширтэн харна.

	Нарийхан урт хэлээрээ миний гар хурууг долоох шахаад л хүлээгээд байна. Тэгээд л би ч гар дээрээ өт тавьж өгнө.

	Нэг өдөр манай сургуулийн найз маань ирэхэд нь би түүнд гүрвэлээ үзүүллээ. Тэгсэн чинь,

	— Чи сүүлнээс нь бариад авч чадах уу? гэж байна.

	— Мэдэхгүй. Чадах байх аа гээд, найздаа сонирхуулах гэж зоригоо чангалж, гүрвэлийнхээ сүүлнээс бариад авлаа.

	— Ёстой мундаг аа! гэж хэлээд найз маань яваад өглөө. Найзыг минь явсны дараа аймаар юм нүдэнд туслаа. Гүрвэлийн сүүл нь алга байлаа. Сүүл нь тэнд хэвтэж байна... Хэвтэх ч гэж дээ шалан дээр хаягджээ!

	Сүүлгүй бодсон гүрвэлээ жижигхэн байшин дотор нь орууллаа.

	Гүрвэл минь хоёр хоноод нас барсан юм. Юу ч идэхгүй байгаад үхсэн. Би түүнийг Цэвэр цөөрөм гэдэгт аваачиж оршууллаа.

	Тэр цагаас хойш олон жил өнгөрчээ. Би янз бүрийн гүрвэл олныг үзсэн дээ. Манай хүүхдүүд ч гэсэн: «Аав аа, энэ гүрвэлийг худалдаж авъя...» гэж гуйдаг л байсан... 

	Ярихгүй ээ! Би үнэндээ чадахгүй юм!

	Дайнаас өмнөх жилүүдэд амь насыг нь арчлан хамгаалж чадаагүйгээс болж эндсэн тэр гүрвэлийн өмнө би нэг д буруутай юм шиг санагдаад байдаг юм... 

	
ЗӨГИЙН ДАЙРАЛТ

	Хүүхдүүдийн хамт үе үе түүдэг галын дэргэд сууцгаадаг байлаа. 

	Харин нэг л «учир» байж билээ. Би одоо энэ «учрын» тухай өгүүлэхийг хүснэм. 

	Манай суудаг байшингийн эзнийх хэдэн зөгийн үүртэй байлаа. Зөгийг элдэв янзаар оролдоод байхгүй бол хүлцэнгүй номхон амьтан гэж ярьцгаадаг. Үнэхээр ч тийм юм билээ. Манай зөгийнүүд хэнийг ч хатгадаггүй, хэнд ч хүрдэггүй байсан. Тэгэхдээ надаас бусад хүнд шүү дээ. Намайг муу байшингаасаа гарангуут л заавал хатгаж амжина. Зарим өдөр хэд хэдэн удаа ч хатгуулдаг байлаа. 

	— Чиний дүрсгүйтэх чинь ихдээд л зөгийнүүд чамайг хатгаж байгаа нь тэр гэж ээж хэлнэ. 

	— Би ерөөсөө дүрсгүйтээгүй! Зөгийнд гар ч хүрдэггүй гэж би өөрийгөө цагаатгах аялдаг байлаа. 

	«Яахлаараа над руу ингэтлээ дайраад байдаг юм бол оо. Эсвэл тэд намайг өөр хүнтэй эндүүрээд байгаа юм болов уу? Ой тайгаар зугаалж, тарианы газраар явж байхад бусад зөгийнүүд намайг огтхон ч хаздаггүй, харин манай зөгийнүүд болохоор л... » гэсэн бодолд автаж явдаг байлаа. 

	Цаг хугацаа өнгөрсөөр байх боловч би зөгийн дайралтад нэрвэгдсэн хэвээр. Зарим өдөр нүднийхээ дор хавдартай, заримдаа хацар, шилэн хүзүүн дээрээ гүвдрүүтэй л явдаг байв. Тэр ч байтугай нэг өдөр миний ар нуруун дээр хатгасан байсан. Хазсан газар нь гар хүрч маажиж болохгүй мөн ч шаналж билээ. 

	Зөгийнүүд яагаад надад ийм муу байдаг тухай байшингийн эзнээс асуух гэж бодох боловч жаахан эмээгээд чимээгүй л байв. Аягүй бол намайг «зөгий уурлуулж явдаг» гэж бодох байлгүй. Би тэдэнд огт гар хүрдэггүй гэдгийгээ юугаар нотлох билээ. Зөгий, амьтан хүнийг хатгасныхаа дараа үхдэг гэж ярилцдаг. Үнэн бол, надаас болж зөндөөн олон зөгий үхсэн байж таарна» гэж боддог болсон. 

	Ингэж бодоод л санаандгүй явж байтал гэрийн эзэнтэй ярилцах эв таардаг байна. Ингэж ярилцсан маань ч сайн болсон. Тэгээгүй бол би өнөөх л битүү шаналсан хэвээр явах байсан. 

	Зөгийнд баахан хатгуулсан нэгэн үдэш оройнхоо цайг ууж суутал гэрийн эзэн орж ирлээ. 

	— Яагаад энэ чинь, зөгийнд хатгуулаа юу? гэж тэр асуув. 

	— Хатгуулсаан. Харин намайг зөгийгөөр оролддог гэж битгий бодоорой. Би зөгийн үүрэнд хавьтдаг ч үгүй гэж хариуллаа.

	— Хачин юм даа. Манай зөгийнүүд тун номхон амьтад юм сан... гэж тэр хүн ярьж суух боловч намайг баахан ажиглаад байгаа нь илэрхий байсан. Тэгж байснаа,

	— Чи сонгино идэх дуртай юу? гэж гэнэт асуугаад: — Чамаас сонгино үнэртэж байх шиг гэдэг байна. 

	Өөрийнхөө зөгийнүүдийг өмөөрч намайг зэмлээгүйд нь туйлаас баярлаж ингэж хариуллаа:

	— Тэгэлгүй яахвэ, бүр хэчнээн дуртай гээч! Бараг л өдөр болгон бүтэн килограмм сонгино иддэг юм чинь. Давстай холиод хар талхтай идэхэд хэчнээн гоё гээч. Мөн ч сайхан шүү!

	— За анд минь, чамайг зөгий хазаад байдгийн учир энэ байж таарлаа гээд тэр хүн инээж: — Манай зөгийнүүд сонгинын үнэрт тун дургүй. Ер нь зөгий янз янзын юмны үнэрт дургүй байдаг юм. Үнэртэй ус, керосины үнэр үзэж чаддаггүй зөгий ч байдаг. Манай зөгийнүүд болохоороо сонгинын үнэрийг үздэггүй юм. Чи сонгино идэхээ жаахан татах хэрэгтэй болж дээ. 

	Тэр өдрөөс эхлээд бүх л зунжингаа ганц ч удаа сонгино амсаагүй өнгөрсөн. Шөлтэй хоолонд орсон сонгиныг хүртэл гаргаад хаячихдаг болсон. Зөгий хатгана гэж айгаад л тэр шүү дээ.

	Зөгий ч үнэхээр намайг хазахаа больсон. Тэр ч байтугай нэг удаа зөгийн үүрнээс балын сархинагийг гарган авч байхад нь хажууд нь зогсож байсан ч удаа бий. Тэгэхэд хүртэл зөгийнүүд надад хавьтаагүй өнгөрч байсан шүү?

	
ДАВИД КАТЯ ХОЁР

	Давид Катя хоёр. Энэ чинь хоёр хотон шувууны нэр. Энэ хоёр цайвар ягаан зүстэй. Шинжлэх ухаанд хотон шувууг эм шувуу гэж нэрлэдэг учир бий. 

	Би тэр хоёрыг Давид, Катя гэдэг нэртэйг нь мэддэггүй байхдаа онгоцны дотор танилцсан юм. Тэгэхэд, тэдний нэрийг хэн ч мэддэггүй байсан. 

	Тэр үед «ТУ-104», «ИЛ-18» онгоц гараагүй байсан. «ИЛ-14» гэдэг жирийн сэнст онгоц л байсан. Ийм онгоцыг манай бяцхан «Дуглас» гэж бид нэрлэдэг байлаа. 

	Тэр нислэг баахан ээдрээтэй болсон юм сан. Москвагаас гарч чадахгүй баахан саатаад, дараа нь арга буюу, Пенза бас, Ростов хотод буух шаардлага гарсан. Энэ хотуудын аль алинд саатсан. Минеральные воды гэдэгт бас л санамсаргүй буух явдал боллоо. 

	Би тэсгэлгүй их яарч явлаа.

	Нисэх буудлын дарга надаас,

	— Ачааны онгоцоор нисэх үү? гэж асуулаа.

	— Нисэлгүй яах вэ гэж би хариулсан. 

	— Тух тохь муутай, хамаагүй юу?

	— Ямар ч байсан дажгүй!

	Ингээд нисэх болов. 

	Миний суусан онгоцны дотор баахан хайрцаг, сав, шуудайтай, баглаастай зүйлүүд байлаа. Ганц ч суудал байдаггүй. Бас хоёр торон хайрцаг байсан. Торон хайрцаг бүрд асар том шаравтар хошуутай, цайвар ягаан зүсний шувуу байв. 

	Хотон шувуу яах аргагүй мөн дөө. Хотон шувууг танихгүй байхын аргагүй.

	Онгоц далбилзахын тоогоор шуудайтай юмнаас хайрцаг руу, хайрцгаас шуудайтай юм руу үсэрсээр л явлаа. Энэ онгоцонд хоёр хотон шувуу бид гурав л яваа ажээ. Нисэгчид тусгай яваа болохоор бидний тоонд орохгүй юм. 

	Би тэр хоёр шувууг л ажиглаж явлаа. 

	Нэг нь биеэр арай том. Нөгөө нь арай бага. Торон савнуудыг нэг дор зэрэгцүүлэн тавьсан байлаа. Жижигхэн биет хотон шувуу торны завсраар нөгөө өөдөө хошуугаа шургуулж ядан тонгочоод л байх юм. Нөгөө хотон нь энэ бүхнийг эс анзааран тайван хэвтэнэ. 

	Онгоцонд сэгсчүүлж ядраа юм уу?

	Энэ хотон шувууд нь час улаан нүдтэй. Ер нь хотон шувуу ийм улаан нүдтэй бил үү, үгүй бил үү би санахгүй юм... 

	Нисэгчдийн, нэг нь гараад ирлээ.

	Намайг нэгэнт торон савтай хотонгийн хажууд сууж байхыг хараад, 

	— Сонирхож явна уу? гэж асуухад нь би

	— Эднийг хаана аваачих гэж байгаа юм бэ? Энэ бага биетэй хотон яагаад ингэж сандчаад байгаа юм бол? гэж би асуув. 

	— Амьтдын хүрээлэнд юм уу, аль өөр газар ч юм уу, бүү мэд. Бидэнд илтгээгүй. Бид хүргэх л үүрэгтэй улс. Сандчаад байна гэдэг үнэн. Онгоцонд суулгахдаа энэ хоёрыг тусгаарласан юм. Би бол дургүй байсан. Уул нь нэг торонд ирснээ хоёр торонд тусгаарлаад хийчихсэн юм. Тэгээд эм хотон сандраад байгаа юм гэж нисэгч ярив. 

	«Эд ямар нэртэй вэ?» гэж асуух гэсэн боловч онгоц нэгэнт буух болж байсан учраас нисэгч бүхээгтээ ороод явчихлаа. 

	Би энэ тухай таг мартсан бөгөөд саяхан анх удаагаа Гаград очиж үзлээ. Тэнгэр муухай, усанд шумбах хүсэл ч байсангүй. 

	— Та Давид, Катя хоёрыг үзээгүй бод амьтдын хүрээлэнгээр очиж үз л дээ гэж хүмүүс асууна. 

	Амьтдын хүрээлэнд хүмүүсийн хажуугаар галуу, нугас, тогос, шувууд, мөн пянз тавьж сонсохыг хүсээгүй хүн ч сонсохоор бүхэнд дуулдахаар хангинаж байлаа... 

	Ингэж явсаар эргэн тойрон усаар хүрээлэгдсэн бяцхан аралд хүрч ирлээ. Энэ арал дээр хоёр хотон шувуу байв. Хашийн цагаан өнгөт өдний цаанаас ягаавтар өнгө тодрон ялгарч, цээж нь бараг шар өнгөтэй нь арай том биетэй юм. Толгой дээр нь жаахан үнгэлдэж арзайсан өрөвлөг байна. Хажууд нь байгаа нөгөө бие багатай нь яг адилхан. Харин өрөвлөггүй ажээ.

	Үгүй ээ, тэр нүдийг нь! Гайхалтай танил нүд ээ! Хоёулынх нь нүд час улаан. Эднийг хаана хар лаа даа!.. 

	Миний дэргэд зогсож байсан улсын ярианаас үзэхэд том хотон нь Давид, жижиг хотон нь Катя гэдэг нэртэй юм байж. 

	Энэ үед хотон шувууд ус руу орцгоож байх таарлаа. Галуу нугас зэргийг үл тоомсорлон бардам байдлаар сэлж явна. Давид нь түрүүлж, Катя нь түүний хойноос даган хөвж явна. 

	Сая л би саналаа. Аргагүй л мөн дөө. Надтай хамт онгоцоор нисэн аялж явсан өнөө хоёр хотон мөн байна. 

	Катя бяцхан цөөрмийн ёроол тийш шумбаж эхэллээ. Тэр бээр том хошуугаараа ямар нэгэн зүйлийг шүүрдэн үмхэж аваад л Давидыг гүйцэж очно. Дахиад л нэг үмхэж аваад бас л гүйцээд очих юм. Давид их л бардам янзтай явна. Катя хойноос нь гүйцэж очоод үнэхээр гуйсан байдлаар,

	«Крыр-вы. Крыр-вы» хэмээн дуудахыг ч ажигласан янзгүй.

	Давидыг явахаа болиход Катя сая нэг гүйцэж ирлээ. Катягийн хошууны доорх уут дүүрэн загастай болсон байв. 

	Давид амаа ангайлаа. Тэгэхдээ бүр их тайван ганцхан энэ мөчийг л хүлээж байсан юм шиг тайвнаар ангайлаа. Катя хошуугаа Давидын аманд аяархан шургуулж их л удаан тэжээлээ. 

	Би дараа нь Гагрийн амьтдын хүрээлэнд шувуу асардаг нэгэн эмэгтэйгээс,

	— Катя яагаад Давидыг хооллож байгаа юм бэ? гэж асуухад,

	— Давидын шүд нь өвдсөн байхгүй юу. За даа шүд биш ээ, хотон шувуунд шүдний оронд байдаг нарийхан савх нь өвдсөн юм. Эмнэлэгт очиж мэс засал хийлгэсэн л дээ. Тэрнээс хойш өөрөө юм идэж чадахгүй байгаа юм. Тэгээд л Катя түүнийг хооллож байгаа нь тэр... гэж ярьсан билээ. 

	 

	
ХАЧИН ИЛЖИГ

	Африк тивд байдаг Сомали улсын нийслэл Могадишо гэдэг хот бий. Бид энэ хотод хаврын тав муутайхан цагаар таарч ирсэн юм. Хавар гэдэг Африк тивд аадар борооны ид цаг. 

	Их л халуун байсан. Бүгчим гэдэг нь хачин. Бас тэгээд аадар бороо нэг өнгөрснөө дахиад л асгана. Гай болоход би Москвагаас гутлын тос, сойз хоёроо мартаад гарчээ. 

	Цаг агаар ийм байхад цаг болоод л шаахайгаа арчиж байхаас өөр аргагүй. Энд тэндгүй ажил төрлийн уулзалт болж байлаа. Шар шавхай, шавар болсон муухай шаахайтай уулзалтад очилтой биш... 

	Бидний зочид буудлын үүдэнд гутал цэвэрлэгчид дандаа л эргэлдэнэ. Зургаагаас найман насны энэ хүүхдүүд дан шаахай цэвэрлээд зогсохгүй. Зочид буудлаас гарахад нэг жаал хаалга нээгээд л өгнө. Үйлчилсэнд нь хөлс төлөх л хэрэгтэй. Тэгтэл, бас нэг өөр жаал гүйж ирээд хөлсний машин зогсоож хаалгыг нээн суулгана. Түүнд бас л мөнгө өгөх болдог. Гэтэл бас гуйлгачин жаалууд, нөгөө шаахай арчдаг хүүхдүүд... 

	Өдөрт шаахайгаа хоёр гурав дахин, арчуулавч мөнгө гэдэг тоотой болохоор заримдаа түдгэлзэхээс...

	Эндээс л миний яриа эхэлнэ. Би зочид буудлын цонхоор нэг илжиг харсан юм. Манай Кавказ, Дундад Азид байдгаас огт өөр илжиг. Тэр илжигний чих нь урт, хүнд, жаахан дэлтэй, бийрэн сүүлтэй. Илжиг гэмээргүй, давжаа биетэй адуу шиг л юм. Хоёр хажуугаараа халцарсан, хөх саарал үстэй. Нуруун дээр нь эмээлийн оронд бичиг бичээстэй хоёр жижигхэн хайрцаг тохсон. Нэг талын бичиг нь англи нөгөө нь франц хэлээр байх юм. 

	Нөгөө шаахай арчдаг хүүхдүүд, тэдний найзууд зочид буудлын үүдэнд тав арван мөнгөний ажил хийж байхдаа хөөрхий илжгийг хөөх боловч цаадах нь зөрүүд зан гаргаж холдохгүй байгааг би бас ажиглалаа. Тэр илжиг муухай орилон хүүхдүүдээс хэсэг хөндийрснөө буцаад л ирэх нь тоглож байх шиг харагдана. 

	Зочид буудалд буусан зарим эрчүүл нөгөө илжиг рүү гар сарвалзуулан мэнд ус мэдэж, зарим нь илжигтэй хамт булан тойрон далд орох нь харагддаг байв. 

	Хачин илжиг шүү!

	Яах гэж дандаа зочид буудлын гадаа эргэлддэг юм бол? Хүүхдүүд яагаад түүнийг хажиглан хөөдөг юм бол? Эрчүүдийг дагуулаад хаана очдог бол оо?

	Би зочид буудлаас гарлаа. Илжиг яг л үүдэнд байж байна. Намайг тосон гүйж ирээд, толгойгоо гудайлган харж байснаа миний шаахайг үнэртэх шиг санагдсан. Тэгээд намайг дагуулаад нэг тийш явлаа.

	Хоёулаа зүүн гар тийшээ эргэхэд арваадхан метрийн цаана гутал арчигч сууж байхыг харлаа. Илжиг маань намайг дагуулан тэр хүний дэргэд авааччихаад баярласан байдлаар толгойгоо дохилзууллаа. 

	Шаахай цэвэрлэгч насаар ахимаг сомали хүн сэтгэл ханасан янзаар суудлаасаа босон харайж намайг угтан ирээд, гутлын сойзоо барин миний хөлөөс шүүрэн авч хүүе гэхийн завдгүй гутлыг минь арчиж гарлаа. Энэ зуураа яриа эхэллээ. Хэр сайн мэддэгийг бүү мэд, их л олон янзын хэлээр ярих юм. Би тэр хэлнүүдийг нэгийг нь ч мэдэхгүй юм. 

	Гутал арчаад байхад чинь арчуулахаас өөр яах вэ! Би ч толгой дохиж л суулаа. 

	Өнөө илжиг бидний хажууд хэсэг зогсож байснаа шинэхэн тосны үнэр хангинасан миний шаахайг нэг үнэрлэж үзээд, толгойгоо бөхийлгөн зочид буудал тийш буцаад явчихлаа. Түүнд эзэн нь ганц ч үг хэлээгүй. Хэрэв хэлсэн бол би лав сонсоогүй. 

	Гутал цэвэрлэгч гойд их хичээнгүйлэн ажиллахад нь сэтгэл зовмоор ч болох шиг. Найр тавьсан ямар нэгэн зүйлийг ярьсаар л байв. Би хөлөө ээлжлэн тавьж өгөөд зогсож байтал «уг жүжиг» арай гэж дууслаа. Тэр хүнд, хоёр мөнгөн тэмдэгт сомалийн франк өгөөд,

	— Баярлалаа! гэж оросоор хэлэв. 

	Гутал тослогч тэвдэж,

	— Рашен! Орос гэнэ ээ! Аа тийм үү! гэдэг байна. 

	Миний өгсөн мөнгийг хөсөр шидэж гишгэлэн, ямар нэгэн юм хашхичсаар байлаа. 

	Би ч учраа олохоо байлаа. Мөнгө газарт хэвтсээр. Гутал тослогчийн урам хугарсан бололтой. 

	Би ч салахын ёс гүйцэтгээд буудал өөдөө явлаа. Яг булан тойрох үед өнөөх танил илжиг маань шавар шавхай болсон гуталтай нэгэн дээдэс бололтой хүн дагуулаад явж тааралдлаа. 

	Зочид буудлын дэргэд байдаг гутал тослогч хүүхдүүд бүгд л ууртай харагдана.

	Маргааш өглөө болоход илжиг зочид буудлын үүдэнд бас л байлаа. 

	Энэ чинь харин юу гэгч вэ? Илжгэнд тэгнэсэн хоёр хайрцгийн хажууд хоёр жижигхэн цагаан даавуу хадаад оросоор:

	«Рашен - хорошье» гэж бичсэн байна. 

	«Хорошье» гэдэг нь ч сайн гэсэн уг. «Рашен» гэдэг нь «орос хүн» гэж байгаа юм. Энэ ч бас л сайн хэрэг!

	 

	
Илжигний олсон хүзүүвчинд алх, хадуур зурсан жаахан улаан даавуу уясан байна. 

	Тэр илжиг намайг хуучин танилын ёсоор угтав. Намайг зочид буудлаас дөнгөж гарангуут угтан гүйж ирээд, толгойгоо бөхийлгөн, өмссөн шаахайг үнэртэн үзлээ. Миний шаахай цэв цэвэрхэн гялалзаж байлаа. Тэгэхлээр, илжиг миний гарыг долоочхоод эзэндээ өөр хүн олж аваачихаар цаашаа гэлдэрлээ. Ингэж эзэн, илжиг хоёр хоёулаа ажилладаг юм байжээ... 

	Харин би тэр илжигний нэрийг мэдэж аваагүйдээ харамсах юм. 

	
ХӨЛГҮЙ ГҮРВЭЛ

	Бид Туркмен нутгийн Каракумын элсэнд байдаг нэгэн хамтралд буудаллаа. Хэдийгээр оройтсон боловч тэд биднийг хүлээж байлаа. Шөнийн харанхуйд найз нөхөдтэйгөө салах ёс гүйцэтгээд цэцэрлэг дотор байрласан нам тайван бөгөөд сэтгэлд тааламжтай бяцхан байшинд хоноглох болов. 

	Би тэндээ төвхнөж аваад тэр дороо нам унтжээ.

	Өрөөн дотор ямар нэгэн юм пис пасхийж, орилох чимээ гараад байх шиг боллоо. Чухам нойрон дундаа зүүдэлснийх ч үү бүү мэд, үнэхээр сонссоныг ч, бүү мэд. Могой л санагдсан!

	Гэрлээ асаагаад тамхи татах зуураа ажиглан харсан хэр нь юу ч олж үзсэнгүй. Нэг ч амьтан алга. Өнөөх дуу чимээ ч нам гүм. 

	«Зүүдэлсэн юм болов уу? Би могойны талаар бага сага мэднэ. Дээр цагт хоргүй могой хүртэл тэжээж байсан сан. Бүр жаахан хүүхэд байхдаа шүү дээ. Хожим нь янз бүрийн могой олныг үзсэн билээ» гэж би бодлоо. 

	Ямар ч чимээ анир алга. Гэрлээ унтраачхаад дахин унтах гэж оролдлоо. Гэрэл унтраахын хамт л өнөөх дуу чимээ дахин гарлаа. Анхандаа миний орны хөндийд шуухитнаж байснаа шавир авир шаржигнан, гонгинож часхийтэл чарлан байн байн амьсгаадан орилох юм. 

	Би гэрлээ асаачихлаа. 

	Шалан дээр байгаа үл ойлгогдох нэгэн зүйл нүднээ туслаа. 

	Хоёр могой хэвтэж байгаа харагдана. Нэг нь нарийхан урт биетэй бөгөөд хажуу хайрсан дээрээ мурилзсан бараан зураастай, түүний биеэсээ өргөн толгой нь биеийнхээ хажууд тусгай хэвтэж байна. Хортой могой мөн дөө! Дэргэд нь хөлгүй гүрвэл ялгуусан дүрээр хэвтэх нь сунган хаясан жирэм шиг санагдана. Бие нь дээд талаараа хар бор өнгөтэй, доод талаараа шав шар өнгөтэй. Хөлгүй гүрвэл!

	Тэр аргагүй л ялсан байдлаар шалан дээр хэвтэхдээ дув дугуй нүдээрээ намайг нэг харснаа хорт могойноос үлдсэн хэсэг бөгсөн биеийг чирээд гарлаа. 

	Үүр цайх дөхөж байлаа. Каракумын элст нутгийн түмэн янзын хорхой шавж, шувуунууд шинэ өдрийг угтан жиргэж, донгодож дуу дуугаа, өргөж байлаа. 

	Би хэчнээн хичээсэн боловч дахин дугхийсэнгүй. Энэ шөнийн адал явдлыг өглөө босонгуутаа жинхэнэ анд найз нартаа хуучлах тухай бодоод л хэвтэж байлаа. Тэр хөлгүй гүрвэл дайралдаагүй бол хорт могой яаж ч мэдэх байсан гэж нэмж хэлнэ... 

	Найзууд маань,

	— Сайхан унтав уу? гэж асуухад нь,

	— Гоц сайхан унтлаа! гэж хэлээд ямар ч байсан шал руугаа харсан юм. Тэгэхэд, хорт могойны ул мөр ч алга. Нөгөө хөлгүй гүрвэл ч бас алга. Энэ л харин харамсалтай хэрэг. 

	
ОВЖИН ХӨӨРХӨН АМЬТАН

	Алс Дорнод нутгаар явж байхдаа хүүхдүүддээ ямар сонин сайхан бэлэгтэй очих билээ гэж бодож явлаа. Баавгай, бар зэрэг амьтныг тээж явахын аргагүй. Халим загасны талаар бүр ч бодохын хэрэггүй. 

	Тэр нутгийн анчид надаа юм хэлж өглөө:

	— Та жижигхэн жирх аваад хариач. Бид нар дорхноо бариад өгнө. Жирх бол гэм халгүй, авч явахад ч зовоод байх юмгүй. 

	Үнэхээр ч нэг жирх бариад ирцгээсэн байлаа. Хэрмээс арай жижигхэн, зоо нуруу, сүүлэндээ хар судалтай, шаргал зүсмийн амьтан. Хоёр хөөрхөн нүдтэй, соньхон хоёр чихтэй. Нэг үгээр хэлэхэд гөрөөс гэхийн аргагүй, үнэхээр өхөөрдмөөр хөөрхөн амьтан. Тэгээд ч Хөөрхөн Амьтан гэж нэр өглөө.

	Хөөрхөн Амьтандаа хэдэн цоорхойтой жижигхэн модон хайрцаг зэхэж, дотор нь жаахан үр тариа, жимс зэргийг хийв. Зөвхөн аян замын хүнс шүү дээ!

	Хайрцгаа бариад онгоцны буудал орохоор явлаа. ТУ—104 гэдэг онгоцоор Москва хүртэл арван нэгэн цаг нисдэг юм. Цаг агаар сайхан. Ингээд л Москва орох болно доо!

	Хөөрхөн Амьтан маань онгоцон дотор үнэхээр нам тайван байсан болохоор миний хажууд сууж яваа хүмүүс үл таних ийм нэгэн зорчигч явж байгааг огт анзаарсангүй. Онгоцны мотор хүнгэнэн дүүгж, бидний суусан аварга том машин үүлний дээгүүр нисэн одов. Одоо бол хөөрхөн амьтны хөдөлж барихыг хэн ч сонсохгүй бүр амар болох нь тэр. 

	Хөөрхөн амьтан хайрцгийн цоорхойд хоншоороо тулгаж гудчин явна. Чухам хаана яваад байгааг харах гэж ихэд сонирхож байгаа бололтой. 

	Хэдэн цаг ниссэний дараа Эрхүү хотод буулаа. Тэндээс хөдлөн агаарт хөөрч Новосибирск хотод буулаа. Новосибирскээс Москва ороход юухан байх вэ! Манай онгоц буух дөхөж өндрөө сааж эхэллээ. Би чих тавин чагнасан боловч Хөөрхөн Амьтан огт чимээ гарахгүй байх юм. Тун саяхан болтол тарианы үр мэрж, хайрцгийн цоорхой руу байн байн ирж байснаа гэнэт таг чиг болчих юм.

	Бид ч онгоцноосоо бууцгаалаа. Яагаад чимээгүй болчихсоны учрыг олох санаатай хайрцгийнхаа таглааг яаран онгойлголоо. Ингээд л ёстой хөгөө тарих нь тэр. Намайг сэхээ авч амжаагүй байтал нөгөө Хөөрхөн Амьтан маань нисэх буудлын цардмал талбай дээгүүр ойн зүг хурдлан зугтлаа. Явган гүйгээд байтугай машинаар хөөгөөд ч гэсэн гүйцэх янзгүй хурдалж гарлаа. Ганц хурам ч өнгөрөлгүй ор сураггүй алга болж амжих нь тэр.

	— Хууль бус зорчигч авч явсны чинь хариуг авах нь энэ дээ! гэж нисэгч нарын нэг нь хошигнов. 

	— Ёстой доо! Тун тоогүй юм боллоо. Хөөрхөн амьтан намайг ганц дөнгөлөө дөө. Владивостокоос Москва хүртэл үнэ төлбөргүй авч ирж байхад оргоод алга болдог! гэж би хэлээд л хоцорсон.

	Энэ явдлаас хойш нэг сар орчим хугацаа өнгөрлөө. Нэг өдөр охинтойгоо хамт ой модонд очиж амрахаар явлаа. Энэ ой онгоцны буудлын хавьцаа ойрхон. 

	Хоёулаа ой дундуур зугаацаж, мөөг түүж явлаа. 

	Ингэж явтал охин,

	— Аав аа! Аав аа! Хараач, тэр нэг жижигхэн амьтан явж байна! гэж хашхирав. 

	Би бушуухан гүйн очиж, охины заасан зүг рүү харахдаа бараг нүдэндээ итгэсэнгүй. Миний нөгөө Хөөрхөн амьтан модны мөчир дээр сууж байлаа. Тэгээд бас, их л овжин байдлаар биднийг ажиглаад байгаа шүү. 

	Манай охин,

	— Энэ чинь хэрэм байна. Харин яагаад ч юм, бүх бие нь судалтай байх юм, ёстой инээдэмтэй хөөрхөн амьтан байна шүү гэж байв. 

	Би, алс Дорнодын нутгаас олж ирсэн бэлэг маань ямаршуу янзтай зугтан алга болсон учрыг тайлбарлан ярьж охиноо гомдоогоод яах вэ дээ гэж бодоод өнгөрсөн. Харин дотроо «Миний алдсан жирх гарцаагүй мөн байна! Биш юм аа гэхэд Москва орчмын ой дотор юун жирх байх билээ» гэж санагдаж байсан.

ТОП-ТОП

	Би матрыг аль хэзээний мэдэх боловч одоо миний өгүүлэх гэж байгаа учралыг надад тохиолдоно гэж бодоогүй билээ. 

	Чили улс орох замдаа Сенегал улсын нийслэл Дакара хотод буусан юм. Тэнд намайг Зөвлөлт гүрний сайн санаат хүмүүс угтан уулзлаа. Сенегал нутгаар намайг аялуулж, юмны учир байдлыг тайлбарлан танилцуулсныхаа дараа орон гэртээ аваачлаа. 

	Тэр айлын гэрийн эзэн:

	— За та орооч, гэж хэлээд өөрийнхөө гэргий, бас найман настай охин Наташатайгаа танилцууллаа. 

	Наташа охин намайг түшин налж байснаа нэг тийш намайг дагуулан явахад аав нь хойноос ирээд:

	— Яг зөв! Манай Наташагийн бахархал. Та үүнийг үзээч!.. гэж хэлэв. 

	Наташа охин угаалгын өрөөндөө дагуулан орж матар үзүүлэв. Үнэнийг хэлэхэд матрын зулзага. Уртаараа дөнгөж хагас метр хэртэй, олон үүтэй, бор ногоон өнгөтэй матархан

	— Хар даа, та! Манай топ-топ ёстой хөөрхөн шүү дээ! гэж Наташа хэлэв

	Матар, угаалгын онгоцонд байгаа уснаас оочиж аваад урт хоншоороо Наташа руу сунгахад нь хоёр том нүд нь найрсаг бөгөөд дотно байдлаар харж байлаа. 

	Наташа аманд нь ямар нэгэн юм хийж өгөөд

	— Би одоохон... гэж эргэж яваад, дээр нь мах тавьсан зүсэм талх авчрав. 

	— Та энэнд өг дөө! Манай топ-топ хэчнээн сайн болохыг хар! гэв. 

	Би Наташагаас махтай талхыг цаасан жийрэгтэй нь авч,

	— Яагаад топ-топ гэж нэр өгсөн юм? гэж асуулаа. 

	Аав нь Наташаг ширүүхэн дүрээр харахад охин нь хүсэн гуйсан байдлаар харж:

	— Аав аа, зөвшөөрөөч! Би Сережа ахад ярья... гэв. 

	— Зөвшөөрье гээд аав нь инээмсэглэв. 

	— Аав, ээж хоёрыг эзгүй байхад би Топ-топыгоо угаалгын өрөөнөөс гаргаж тавихад өрөө тасалгаануудаар топ-топ гээд л явна.

	— Бас тэгээд ээжийн гутал, аавын шаахай, ер юу таарснаа л иддэг гэж аав нь нэмж хэлэхэд;

	— Боль доо, аав аа! гэж Наташа царайчлав. 

	«За за дуугүй байя!» гээд Наташагийн аав өгүүлрүүн: — Ер нь наадах чинь биднийг бүгдийг нь наргиулж байдаг юм гэв. 

	Матар, ингэж байх зуур ус үсчүүлэн биднийг шүршиж усандаа самарснаа угаалгын онгоцны гөлгөр ирмэг дээр урд хоёр хөлөөрөө тулан зогсож миний зүг амаа ангайлган харав. Би мах хавсарсан талх бариад зогсож байгаагаа мартчихаад бузгай сүрхий шүдтэй юм даа гэж ажиглан харж байлаа. 

	Наташа

	— Та бүү айгаач! Өг! Өг! Наадах чинь горьдоод л байна! гэв. Би махтай талхыг жийрэглэсэн цаастай нь хамт матрын аманд хийлээ.

	— Дажгүй ээ. Топ-топ юу ч байсан шингээнэ гэж Наташа хэлэв. 

	Аав нь охиныхоо үгийг нотлон өгүүлэх нь,

	— Юу ч байсан шингээнэ ээ. Наргиа амьтан шүү. Матар гэж санаанд ормооргүй. Наташа үүнийг сул тавьж өрөө тасалгаагаар тэнүүлэхийг бид дургүйцдэг юм. Гэсэн ч Топ-топ байгаагүй бол энэ хэдэн сарыг яаж өнгөрөөх байсныг бүү мэд. Хэдэн сар болж байгаа билээ дээ, миний охин оо? гэв.

	— Таван сар! Одоо таван сар гаруй ч болж байна!

	Топ-топ миний өгсөн махтай талхыг цаастай нь хамт залгичхаад намайг харж байна. Түүний нүдийг ажиглан харахад гахайн торойны нүдтэй адилхан юм шиг санагдлаа. 

	Хараад байхад хөөрхөн амьтан. Бусад өөр улс оронд миний үзэж байсан, харахад залхуу хүрмээр том том матруудаас огт өөр юм. 

	Бор ногоон өнгийн зүстэй. Нарийхан урт хоншоор нь зөндөө атираатай. Нүд нь их учиртай. Наташа, түүний аав, бас намайг харж байхдаа ухаалаг янзтай бөгөөд торойны нүдийг ямар нэгэн талаар санагдуулна. Түүний харц нь ямар нэгэн юм гуйсан янзтай... 

	Биднийг угаалгын өрөөнөөс гарахад Наташагийн аав,

	— Манай Топ-топ ер нь сайн шүү дээ гэж хэлэв.

	Чили улсаас буцах замдаа бас л Дакара хотод хүрэлцэн ирэхэд Наташагийн аав бас нэг таньдаг хүний хамт нисэх онгоцны буудал дээр намайг тосон угтсанд үнэхээр баярлаж билээ.

	Бид нар энэ тэрхнийг ярилцаж байснаа Наташагийн тухай лавлан асуусныхаа дараа,

	— Топ-топ яаж байна даа? гэж асуув.

	— Ёстой сүйд ээ, цаадах чинь! Та чинь сар болоод ирсэн байх аа? Тийм ээ, сар болсон юм байна! Энэ хооронд тэр Топ-топ золиг чинь хамаг цонхны хөшиг, ор дэрний хэрэглэл идээд дууссан, бүр дийлдэхээ больсон... 

	— Наташа түүнийг яах гэж угаалгын өрөөнөөсөө гаргадаг хэрэг вэ?.. 

	— Гаргах юу байх вэ! Тэр чинь одоо өөрөө гардаг болчихсон. Түүнийг одоо яадаг болсон гэж санана, та?.. 

	— Наташа юу гэж байна? гэж асуухад Наташагийн аав,

	— Наташа уйлаад байдаг, гэсэн ч түүндээ хайртай. Тэгээд тэр муу Топ-топ чинь эхнэр бид хоёрын үгийг огт тоохгүй, ганц Наташагийн үгэнд л орно. Наташаг хэлэхэд, буцаад л угаалгын өрөөнд орчихно. За гайгүй, та очоод үзээрэй гэж ярив.

	Үнэхээр ч бүх зүйлийг нүдээр үзлээ. Намайг сар яваад ирэх хооронд Топ-топ өсөж томрон, эвгүй араншинтай болжээ.

	Ганц Наташагийн л үгэнд орох юм: Наташагийн өгсөн юмыг иднэ. Наташа бол биед нь хүрч бас болно. Топ-топ намайг ойртуулахгүй болсон байв. Хавьтсан юмаа урж тастана. 

	Намайг эх орондоо буцахаар нисэхээс урьд Наташагийн аав

	— Та үүнийг аваад явна уу? Би бүх зүйлийг бүрдүүлээд өгнө. Аваачаад амьтдын хүрээлэнд юм уу, эсвэл өөр ямар нэгэн газар нутагшуулна биз гэж ярилаа. 

	Би угаасаа янз бүрийн ан амьтанд дуртай хэдий боловч Топ-топ хоёул аялал хийнэ гэхээс айдас хүрч:

	— Ээ яаж барах вэ! гэж хариулсанд Наташа,

	— Таныг онцлон гуйж байна, та аваад яваач дээ гэв. 

	— Наташа охин минь надад гомдсоны хэрэггүй. Энэ удаа би чадахгүй! Гэхдээ ямар нэгэн арга бодож олно оо гэж би хэлэв. 

	Энэ аргыг би ганцаараа бодож олоогүй, олуулаа бодсон доо. Тэгээд арга ч оллоо. Топ-топыг ачааны онгоцоор Москвад авчирсан.

	Одоо Наташа эх орондоо буцаад ирчихсэн, гэртээ байгаа. Наташа зав чөлөөтэй цагаараа амьтдын хүрээлэнд очиж Топ-топтойгоо уулзаж учирдаг. 

	Би ч гэсэн тэр хүрээлэнд очиж үзсэн. Топ-топ намайг огт танихгүй байсан. 

	Харин Наташаг бол таньдаг гэнэ билээ...

	 


СУДАЛТАЙ МУУР

	Уссури мөрний хөвөөнд байдаг пионерын зусланд очиж явахдаа судалтай муурын тухай намтрыг сонссон юм. 

	Би тэр зусланд нэг охинтой уулзсан юм сан. Годон гэзэгтэй, бүч зүүсэн ердийн л нэг охин. Үнэхээр гайхмаар зүйл гэвэл тэр охиныг Судалт Муур гэдэг хачин нэрээр дууддаг явдал байлаа. 

	«Яагаад судалтай гэдэг бил ээ? Тэр охины ноосон цамц судалгүй. Тэгэхлээр нэрийн учир үүнд биш бололтой» гэж бодож байлаа. 

	Үнэхээр хамаагүй юм байжээ. Зарим хөвгүүд тэр охиныг зүгээр л

	— Муур аа! Муур аа! гэж дуудахад цаадах нь гомдсон янзгүй байх юм. 

	Энэ явдлын учрыг охиноос өөрөөс нь асууж лавлая гэж шийдээд асуусанд охины царай час улаан болж,

	— Дэмий л тэгж байгаа юм. Тоглож байхгүй юу... гэж хариулав. 

	— Чиний жинхэнэ нэр хэн бэ?

	— Лена гэдэг.

	Лена охин хэрэг явдлын үнэн учрыг ярих дургүй байгаа нь илэрхий болохоор элдэв юм шалгааж зовоогоод яах вэ гэж бодлоо. 

	Харин энэ тухай пионерын ахлах удирдагчаас асуулаа. 

	— Цаадах чинь гэнэн амьтан л даа! Энэ бол нэгэн бяцхан шог явдал төдий юм. Лена, уржнан жил дөнгөж нэгдүгээр анги төгсөж байхдаа манай энэ нутгийн ой тайга дотроос барын зулзага олсон юм. Тэгээд түүнийгээ тэврээд лагерьд хүрээд ирдэг байгаа. Судалтай, хөөрхөн муур оллоо гэж ярьсан! Ээж нь зулзагынхаа мөрөөр хүрээд ирж магадгүй гэж бид үнхэлцгээ хагартал айсан. Аз болоход, бүх юм гэм халгүй өнгөрсөн л дөө. Бодвол, тэр зулзага ээжээ бараадаад хоцорч явсан байх, эсвэл эх нь амь осолдсон байж ч болох юм. Тэр барын зулзага ёстой хөөрхөн наалинхай амьтан байж билээ. Тэгээд л мань Лена түүнийг судалтай муур юм гэж бодохгүй юу даа. Бид тэр зулзагыг лонхтой сүүгээр тэжээсээр байгаад өсөж том болоход, бүх юм гэм халгүй өнгөрсөн л дөө. Бодвол, тэр үеэс хойш манай хүүхдүүд Ленаг Судалтай Муур гэлцдэг болсон юм гэж хуучилж билээ.

	Ийм учиртай намтар байжээ. 

	Харин одоо бол Лена өсөж том болсон юм чинь барын зулзагыг мууртай эндүүрнэ гэж ярихгүй шүү.

	 


ЗААНЫ ОЙ УХААН

	— Одоо танд Шанго гэдэг нэртэй зааныг үзүүлье. Тэр одоо дөчин настай. Манай энэ амьтдын хүрээлэнд хорин жил болж байгаа юм. Дайны жилүүдэд өөр газар нүүлгэж аваачаад сүүлд нь буцааж авчирсан. Ер нь тун ухаантай заан даа...

	Амьтдын хүрээлэнгийн захирал Иван Акимович ийнхүү хүүрнэн ярих зуураа нэг хаалга онгойлгов. Бид хоёр амьтдын хүрээлэнгийн өвлийн байрнаас гарч, зуны байрын талбайд очиж, Шанго нэрт зааны амьдардаг хашилт руу оров. Нүсэр том биетэй тэр заан усан сангийн дэргэд зогсоод, толгойгоороо хашилт шөргөөж байлаа.

	Шанго, бид хоёрын чимээгээр толгойгоо нааш эргүүлж урт хошуугаараа газар шавхуурдаж байна. Хоёр том чих нь сэргэмжлэн болгоомжилсон янзтай хулмалзаж, хоёр үе цацагтай сүүлээ шарван, хүндээр амьсгаадан байгааг үзэхэд ямар нэгэн юманд дургүй нь хүрсэн бололтой. 

	Иван Акимович үүдний харалдаа зогсон хоцорч,

	— Та айсны хэрэггүй, зүгээр л тулаад оч. Наадах чинь надад л дургүй нь хүрээд... тэр байх. 

	— Та өөрөө яах болж байна?

	— Би хавьтаж ердөө бодохгүй. Энэ чинь намайг алахаа л ална гэдэг байна шүү.

	Би дотроо «Ёстой явдалтай хэрэг байна даа. Энэ Шанго чинь өөрийнхөө эзэн, хүрээлэнгийн захирлыг хөнөөчихдөг юм бол намайг яах болж байна» гэж бодсон боловч хулчгар амьтан болж харагдахыг хүсэхгүй байв. Би заанд тулж очоод нэг алим барилаа. Шанго, алимыг урт хошуугаараа болгоомжилсон янзтай аваад амандаа хийчихлээ. 

	Би хамаг халаасаа ухаад хэдэн задгай мөнгөнөөс өөр юм олсонгүй. Халааснаас гарсан хэдэн задгай мөнгөө буцааж амжаагүй байтал Шанго урт хошуугаа над руу сунгалаа. 

	— Үгүй ээ, чамд мөнгө өгч болохгүй. Чи хахчхаж ч магадгүй гэж хэлсэнд Шанго миний хэлсэн зүйлийг ойлгосон юм шиг толгойгоо сэгсрэн цааш эргэж жаахан явснаа элсэн дотуур урт хошуугаараа ширвэхэд арваад ширхэг гялалзсан өнгийн товч, задгай мөнгө байгаа харагдлаа.

	Хожим нь Иван Акимович надад ингэж хуучлан ярьсан юм:

	— Томоогүй улсууд түүнийг ингэж сургачихсан юм. Манай үүгээр ирдэг хүмүүс их олон янз байх юм. Шангод мөнгө, товч мэтийг хаяж өгдөг хүн хүртэл байх юм. Шанго өөрөө маанаг амьтан биш болохоор өнөөх товч, задгай мөнгө зэргийг цуглуулаад хашилтынхаа хажууд хураачихдаг юм. Энэ чинь ухаандаа ийм юм надад өгсний хэрэггүй гэсэн үг шүү!

	— Яахлаараа Шанго танд дургүй байдаг бил ээ? гэж би сонирхов. 

	Энэ бол бүхэл намтар гэсэн үг! гэснээ Иван Акимович ингэж ярьсан юм: 

	— Шанго анх манай энд ирэхдээ гаршиж болоогүй, залуухан заан байлаа. Дөнгөж анх ирсэн шөнөө заануудын байрны хаалга үүдийг хэмхчиж, амьтдын хүрээлэнгийн хаалгыг зад дайрч гараад гудамжаар зугтааж алга болсон юм. Би тэгэхэд ээлжийн жижүүртэй байж таарсан. Хамгийн түрүүнд дайралдсан морийг барьж зайдлаад, шөвхөлсөн хурц үзүүртэй төмөр саваа шүүрч аваад л явдаг байгаа. Айж балмагдсан гэдэг ч хачин. Хотын гудамжинд сулран гарч, уурлаж улангассан зэрлэг заан яахаас ч буцахгүй шүү дээ! Шанго бараг хотын төвд хүрчхээд, гал команд, сэргийлэхийн нөхөд хөөцөлдөж явахад нь би гүйцэж очсон. Өнөөх хурц үзүүртэй саваагаа шидээд орхисон чинь хөлийг нь оночхож. Шанго ч таварцаглаад уналаа. Тэгж байснаа босон харайж, балмагдаж сандарсандаа болоод нэг байшингийн гол хаалга руу давхиж ороход нь бид бүгдээрээ эвсэн дэвсэн байж, барьж хүлсэн. Тэгээд амьтдын хүрээлэнд авчирч хөлийн шархыг нь угааж цэвэрлэсэн. Уул нь ялимгүй шарх л даа. Та бодоод үз л дээ, тэр явдлаас хойш даруй хорин жил өнгөрлөө. Шанго маань амьтдын хүрээлэнд, үзэгч олондоо бүр дасчихжээ. Харин ганц намайг л өөртөө хавьтуулахгүй гээч. Би нэг удаа Шангод шадарлан тулж очсоныхоо шанд эмнэлэгт хэвтэж эмчлүүлэхэд хүрсэн юм даа. Шанго л намайг «илж таалсан нь» тэр. Тэртээ нэгэн цагт би түүнийг өвтгөж зовоосон гэдгийг одоо болтол санаж явдаг юм даа. Ер нь заан яггүй ой ухаантай амьтан шүү!

	
ЭЭДРЭЭТЭЙ ДААЛГАВАР

	Дайны жилүүдэд би нэг найзтай байсан юм. Бид нар шог болгож, түүнийг адгуус судлаач гэдэг байсан. Учир нь, дайнаас өмнө тэр үнэт ангийн сангийн аж ахуйд зоотехникчээр ажиллаж байсан юм. Харин байлдааны талбарт болохоор манай их бууны дивизионы тагнуулчин байсан. Манай адгуус судлаач цэрэг дайны үед олж авсан мэргэжлээрээ илт бахархдаг, үнэхээр ч эрэлхэг зоригтой тагнуулч юм сан!

	Манайхан германы нэг томоохон хотын захад буудаллаад байж байтал мань эрийг дивизийн дарга дууддаг байна.

	— Та дайнаас өмнө зоотехникчээр ажиллаж байсан бил үү? гэж дивизийн дарга асуужээ. 

	— Яг үнэн!

	— Бас тэгэхдээ үнэт ангийн сангийн аж ахуйд ажиллаж байсан гэж байгаа биз?

	— Яг тийм. Булга, мөнгөн сортой үнэг үржүүлж байсан. 

	— Их сайн байна! Миний машиныг унаад хотын комендантын газарт түргэн оч. Хотын комендант таныг хүлээж байгаа. 

	Адгуус судлаач, учир явдлыг ойлгож ядахдаа

	— Нөхөр хошууч аа, учир явдлыг лавлаж болох сон бол уу?

	— Тэнд очоод ойлгох болно гэж хошууч инээдээ барьж ядан жуумалзаад: — За хурдал! гэв. 

	Адгуус судлаач хотын комендант залуухан дэд хурандаа дээр хүрч очлоо. 

	Комендант бас л өнөөх асуултуудыг асууж байснаа ингэж хэлжээ:

	— Их сайн байна. Танд ээдрээтэй нарийн зүйлийг даалгах гэж байгаа юм. Бушуухан явж, амьтдын хүрээлэнд очоод, удирдан зохицуулах бүх ажлыг шууд гардаж ав. Таныг амьтдын хүрээлэнгийн захирлаар томилсон тухай тушаалд одоохон гарын үсэг зурна. Удирдлага дороо нэг суман цэрэг ав. Тэнд байгаа ан амьтад өлсөж цангачихсан, орь дуу тавиад сүйд болж байгаа. Цөмийг нь идэх юмаар хангаж, нэгд нэггүй хооллоорой. Германчууд тэдэнд идэх уух юм өгөөгүй дөрөв хоногийн нүүр үзэж байгаа юм. Бас нэг сүрхий ээдрээтэй нарийн асуудал байгаа. Тэнд нэг усны үхэр байгаа. Их бууны сумны хэлтэрхийд өртөж ар нуруундаа шархтсан юм шүү. Түүнд маш яаралтай эмнэлгийн тусламж үзүүлээрэй... 

	Мань эр зориг гарган ам нээж,

	— Та намайг өршөөгөөрэй! Би зоотехникчээр ажиллаж, үнэг мэтийн амьтан адуулж байсан хэдий боловч харин усны үхэр... гэж ярьтал дэд хурандаа түүний яриаг тасалж, 

	— Би ч гэсэн дайнаас өмнө хотын комендант хийж явсангүй. Дунд сургуульд хөгжмийн хичээл заадаг, багш хүн байсан. Гэтэл одоо энэ ажлыг арга буюу хийж л байна. Тушаал гүйцэтгэ! Энээ тэрээ асуудал гарвал ичиж зовох зүйлгүй надтай холбоо барьж учраа ололцож байгаарай. Харин ганц ч ан гөрөөс эндэх учиргүй гэдгийг анхаараарай! гэснээр яриа дуусжээ.

	Дуртай ч дургүй ч, тушаал биелүүлэхээс өөр аргагүй болох нь тэр. Шинээр хүлээж авсан албан үүргээ биелүүлэхээр газар дээр нь хүрч ирэхэд хүний санаанд багтахын аргагүй зүйл, түүний нүдэнд тусжээ. Ерөнхийдөө, амьтдын хүрээлэн нь багавтархан боловч хийх ажил үнэхээр тоймгүй их байжээ. Нэг бар, хоёр баавгай, хэдэн сармагчин, баахан шувуу идэх юм нэхэж ам булаалдан хангиналдаж байв. Өлсөж цангасан хав загас усан дотор дур мэдэн хурдалж явна. Айж үргэсэн буга гөрөөс, янгир ямаанууд амьтдын хүрээлэнгийн зөрөг замаар нааш цаашаа давхилдана. Бас тэгээд өнөөх далайн үхрийг яана аа! Хөөрхий тэр амьтан давлагаа боргиулан хөвж явахдаа чихний хэнгэрэг хагартал орилж байлаа.

	Адгуус судлаач ажилдаа орж явчихлаа. Юуны өмнө амжуулсан нэг төвөгтэй ажил бол усны үхрийг барьж төмөр дээсээр цаламдан баглаж хүлэн, төмөр торны ойролцоо уяж авсан явдал юм. Тэгснээр түүний шарх сорвийг угааж цэвэрлэн, иод хийж, оёдол тавихад саадгүй болжээ. Түүний шарх төдий л ноцтой биш бөгөөд бас ч усны үхрийн арьс зузаан болохоор мөдхөн эдгэрэх янзтай байлаа!

	Цэргүүдийн зарим нь усны үхэртэй ноцолдож байх хооронд нөгөө үлдсэн хэсэг нь зэрлэгшсэн ан амьтдыг барьж, хоол тэжээл дөхүүлж байлаа. Оройхон боллоо. Юм идэж гэдэс гарсан ан амьтад бага зэрэг тайвширлаа.

	Бид нар буудалласан газраасаа хөдлөх цаг дөхлөө. Өөрт нь даалгасан албан үүргийг амжилттай биелүүлсэндээ баярласан мань адгуус судлаач хотын комендант дээр яарч мэгдэн гүйж ирээд,

	— Нөхөр дэд хурандаа, үндсэн ангитайгаа хамт явахыг зөвшөөрнө үү? гэсэнд дэд хурандаа:

	— Зөвшөөрөхгүй! Огт болохгүй «Ан амьтдын» талаар учир мэдэх хүн олтол ажлаа хийж бай. Энэ талаар асуудал тавьчхаад байгаа. Тэгээд л ангиа гүйцэж очих болно, гэж хариулжээ. 

	Адгуус судлаач бас л горьдон,

	— Та ойлгож үзээч, надаа үнэхээр ичмээр байна! Өнөөх усны үхэр чинь гахайн торой шиг намайг дагаад салахаа больсон. Манайхан ч даажигнаад салах биш. Уг нь би чинь тагнуулчин хүн байдаг, тэгэхэд одоо энэ усны үхэр... Гэтэл комендант инээмсэглэж,

	— Дажгүй ээ! Тэвчихээс өөр арга алга! Тушаал гүйцэтгэ! гэж хэлжээ.

	Ингээд л бид нар адгуус судлаачаа орхиод хөдөлсөн юм. Хоёр долоо хоногийн дараа манайхан Эльба голын хавьцаа очоод байхад, тэр нэг юм гүйцэж ирлээ.

	Хамгийн түрүүнд дивизийн даргатай уулзаж,

	— Нөхөр хошуучид, илтгэхийг зөвшөөрнө үү! Таны тушаалыг гүйцэтгэв. Амьтдын хүрээлэн байвал зохих ёсоороо ажиллаж байгаа. Нэг ч хорогдолгүй. Усны үхэр эрүүл болсон! гэж илтгэсэн.

	— Албан үүргээ амжилттай биелүүлсэнд чинь талархал илэрхийлье! гэж дивизийн дарга цовоо сэргэлэн байдлаар хариу өчихөд манай найз,

	— Зөвлөлт Холбоот Улсын төлөө зүтгэе! гэж илтгэсэн. Тэр өдрөөс эхлээд бид адгуус судлаачаа усны үхрийн комендант гэлцдэг болсон юм даа. 

	
ТОПКА НОХОЙН ДҮР

	Ямар нэг үзэсгэлэнд тун сонирхолтой баримал байхыг үзсэн юм. Энэ бол модоор амьд юм шиг инээдэмтэй чадмаг урлан сийлсэн нохойн толгой юм. Хоёр далбагар чих нь доошоо унжсан, хоншоор нь өтгөн үсээр хучаастай, овжин шинжийн жижигхэн нүдтэй, амаа ялимгүй ангайж хэлээ цухуйлгасан нь инээд хүрмээр. 

	Тэр баримлын доод талд «Топка» гэдэг нэр бичээстэй байв.

	Тэр сийлбэрийг сонирхон харж байхад түүний хоншоорыг ямар нэгэн амьтан хазсан мөр байхыг санамсаргүй олж үзэв. Модонд шүдний ором гарсан байхын гадна нэг чихний угийг нааж тогтоосон бололтой байв. 

	Би «Сонин юм даа! Модоор хийсэн эдийг ямар амьтан хазах вэ дээ» гэж бодоод өнгөрсөн. 

	Санамсаргүй нэгэн уулзалт болоогүй бол энэ тухай дурсан санахгүй өнгөрөх байсан биз. 

	Саявтархан нэг өдөр гадуур явж байгаад нохой хөтөлсөн хүнтэй тааралдсан юм. Тэр нохойг таньдаг ч юм шиг санагдлаа. 

	— Уучлаарай, таны хөтөлсөн нохой чинь Топка шив дээ? гэж тэр хүнээс асуучихлаа. 

	Нөгөө үл таних хүн,

	— Топка, Топка мөөн. Та үүний дүрс үзэсгэлэнд байхыг хар аа юу? гэж хариулав. 

	— Үнэхээр тийм байжээ. Топка, модон хувилбартайгаа үнэхээр адилхан юм байна. 

	Топка паацгар богинохон хөлтэй, жижигхэн сэгсгэр сүүлтэй байгааг үзээд би ердөө ч гайхаагүй. Учир нь, тэр Топка гэгчийг яг л ийм хэлбэрийн нохой байгаа байх гэж төсөөлөн бодож байсан болоод тэр,

	Ингэж бодож байсан тухайгаа Топкагийн эзэнд хэлэв. Тэр хүн яггүй баярлаж байгаа бололтой. 

	— Ийм үг сонсоход их таатай байна. Тэр сийлбэр бузгай адилхан болох шиг санагдсан юм гэж тэр хүн өгүүлээд: — Харин Топка л миний бүтээлийг өөрийнхөө ойлголтоор үнэлж үзсэн юм даа гэж нэмж хэлэв.

	— Өөрийнхөө ойлголтоор гэдэг маань юу гэсэн үг болж байна? гэж би сайн ухаараагүй учраа гаргав. 

	— Ингэсэн юм. Би тэр сийлбэрээ арай гэж дуусгачхаад жаахан зайдуу газраас харах санаатай цаашаа эргэсэн. Тэгсэн чинь Топка муу золиг өнөө сийлбэрийг шүүрч авч зуучхаад миний ажлын өрөөн дотуур зугтааж гардаг байгаа. Архираад л, хуцаад л давхиад байдаг, сийлбэрийг маань тавьж өгдөггүй шүү. Бүгдийг нь хэмхэж хазаад, зүүн чихнийх нь угаар хугалаад хаячихдаг байна. Тэгээд бүгдийг сэлбэн засаж, нааж янзлахад хүрсэн шүү... 

	Бид хоёрыг ингэж хуучилж байхад Топка нэг нүдээ онийлгон биднийг ширтэж байв. Бас тэгэхдээ «Өөрөө өөрийгөө хазаж, үнэхээр мулгуу явдал болсон юм даа» гэж хэлэхийг завдан байх адил ичингүйрэн зовсон шинжтэй байж билээ. 

	
РАДИОГ ЯНЗ ЯНЗААР СОНСДОГ ЮМ

	Хаврын урь унасан цагаар Камчаткийн хойгт байдаг Алс Дорнодын Корякийн үндэсний тойргийн Ачай-Ваям гэдэг тосгонд би очлоо. Энд хаврын урь орох шинжтэй боловч гурван метрээс наашгүй зузаан хөр цас хөвсийж, заримдаа цасан шуурга манарч байлаа. 

	Энд цаа буга үржүүлдэг сангийн аж ахуй байдаг. Цаа бугыг тосгоныхоо төвд биш, харин хэдэн зуун километр алслагдсан тундр нутагт хариулдаг аж. 

	Бид «МИ—4» гэдэг нисдэг тэргээр Апука голын эх авсан газар цаа бугын нутагт ирлээ. Би тэндээ үлдлээ. 

	Биднийг хүргэж ирсэн нисдэг тэргийг буцсаны дараа тэндхийн бригадын дарга Василий Иванович Кияв ингэж ярив:

	— Энэ чинь зүйтэй хэрэг. Манай энд жаахан амьдраад үз, овоо юм үзэж амжина. Манайд гэртээ байгаа юм шиг тавтай байж болно гэв. 

	Би ачаа тээшээ орууллаа. 

	— Ингээд л гүйцлээ. Энд өнгөрөөсөн цагаа харамсахгүй байх аа! гэж Василий Иванович хэлэв. 

	Кияв намайг дагуулан гарахдаа ташуураа бас «Спидола» маркийн радио хүлээн авагч авлаа. 

	Би үүнийг гайхан зогсож байтал хажуугийн айлаас Киявийн найз Николай Егорович Илькани бас л «Спидола» барьсаар гарч ирлээ. 

	— Та бас радио хүлээн авагч авч яваа юм уу? гэж миний асуусанд Николай Егорович Илькани,

	— Сүүлийн үеийн мэдээ сонсохгүй яаж болох вэ? Хаана юу гэгч болж байгааг мэдэж байлгүй болохгүй. Коряк овогтон бид нар радио сонсох дуртай улс. Петропавловск хотод онгоцоор нисэж очих завшаандаа телевизор үзэх дуртай байдаг юм. Сонирхолтой шүү! гэж хариулав. 

	Коряк хүмүүсийн овог нь коряк хэлээрээ, хүндлэн дуудах алдар нэр нь оросоор байдаг. Жишээлж хэлэхэд, Василий Иванович, Николай Егорович гээд л байгаа нь энэ дээ. Дээр цагт корякуудыг ердөө л овгоор нь дуудахаас биш, хүндлэн дуудах алдар нэр гэж байсангүй. Одоо бол коряк хүмүүсийг овог, нэр, алдраар нь хүндлэн ярьдаг болсонд бахархаж явдаг болжээ. 

	Биднийг гэрээс гарч ирэхэд цаа бугууд хүлээж байв. Хэдэн зуу ч юм уу, хэдэн мянга ч юм уу, бүү мэд. Зарим нь их олон салаа сайхан эвэртэй, зарим нь жижигхэн эвэртэй юм. 

	Цаа бугууд биднийг ихэд шохоорхсон соргог байдлаар ажиглана. Тэдний нүдэнд нь нулимс гүйлгэнэн баахан уйтгартай байгаа ч юм шиг санагдлаа. Гэвч би хэчнээхэн л нүдний харцыг ажиглаж чадав гэж дээ. Үй олон цааны дөнгөж хоёр гуравхны нүдийг л харсан байлгүй. Цаан далай малчин эздээ харангуут цааш наашаа холхин нийтээрээ хөдөлж эхэллээ. 

	—Х-х-хы! гээд л Николай Егорович дуу нийлүүлэн хашхирлаа. 

	Дохио өгөхийг хүлээн ядаж байсан цаа бугууд тундрийн тал тийш хурдаллаа.

	Бид хэд сүргийн хойноос дагаж явцгаалаа. Ид ажлаа хийж яваа хоёр малчны хойноос би даган гэлдэрлээ. Би тэр олон буган сүргийг адуулан захирах янз даан ч алга. 

	Цаа бугууд эвэр, туурай, хошуугаараа хөр цасыг сэндчин ухна. Цас их байсан болохоор цасан дор байгаа хөвд өвсийг гаргаж идэхийн тул цасанд чихээ тултал толгойгоо шургуулан ухна.

	Василий Иванович, Николай Егорович бид нар цаан сүргийн араас их л удаан явлаа. 

	— Хэдүүлээ юм идэж ууна байгаа гэж Василий Иванович хэлэхэд нь би,

	— Цаануудаа яах бил ээ? Явчихгүй юу? гэж асуулаа.

	Бригадын дарга залирхуу маягаар инээмсэглэж, «Спидола» гэдэг радио хүлээн авагчаа хамгийн чанга дээр нь тавин дуугаргалаа. 

	— За та хараарай. Одоо манай цаанууд явахгүй! гэв. Хэдүүлээ жижигхэн цасан товгор дээр цааны арьс дэвсэн суухад, дэргэдүүр нэр мэдэхгүй нэгэн төрлийн ургамлын бутнууд үзэгдэх бөгөөд харин цааш бяцхан дов гүвээ үргэлжлэх тул цаанууд ч харагдахаа больсон байлаа.

	Николай Егорович ч «Спидола» хүлээн авагчаа хамгийн чанга дээр нь тавилаа. Миний огт сонсоогүй хөгжим байлаа. Хоёр хүлээн авагч байдаг чадлаараа хангинаад л байдаг. 

	Василий Иванович,

	— Цаанууд маань одоо эргээд ирнэ ээ гэв.

	— Заавал ирнэ шүү гэж Николай Егорович хэлээд, — За тэр шүү, та хараач гэж нэмж хэлэв. 

	Цаа буга тал талаас нөмрөөд ирдэг байна. Цаануудын зарим нь эвэртэй, зарим нь эвэргүй юм. Ургаа мод шиг гоёмсог сайхан эвэртэй нь эр цаа, жижигхэн эвэртэй нь охин цаа гэдгийг мэдэж авлаа. Цааны тугал нь биеэр бага, богинохон эвэртэй болохоор ялгахад зовох юмгүй... 

	Биднийг нөмрөн ирсэн цаан сүрэг найрсаг гайхсан харцаар ажиглан зогсов. 

	— Цаа чинь радио сонсох хачин дуртай амьтан даа! гэж Василий Иванович хэлэхэд нь би,

	— Радио сонсоод л ингэж байгаа хэрэг үү? гэж асуув. 

	— Хөгжим сонсох тун дуртай, харин үг яриа сонсохдоо тааруухан байдаг юм. Тэгэхдээ, ижил дасал болсон хүнийхээ үгийг сонсохдоо нэг өөр. Харин радиогоор ярихыг тун таашаадаггүй юм... гэж Николай Егорович ярилаа. 

	Бид хэд тухлан сууж хоол унд идэж ууцгаалаа. Тундрийн талд хоёр хүлээн авагч хангинаад л байдаг. Цаанууд бидний дэргэдүүр зогсож, зарим нь бидэн дээр ирж халуун бүлээн хошуугаараа бидний гар хурууг долооцгооно. Хөгжмийн аяс хангинан дуугарч байгаа, хоёр жижиг бараан саарал хайрцгийг ширтэн зогсох нь цаанаа учиртай. 

	— Николай, чи хүлээн авагчаа зогсоочих! Хоёр янзын хөгжим зэрэгцүүлээд яах вэ... гэж Василий Иванович хэллээ.

	Илькани хүлээн авагчаа зогсоочихлоо. Кияв хүлээн авагчийнхаа дууг чангаруулчихлаа. Кияв,

	— Ингэхэд, миний чамд хэлдэг зөв байж шүү дээ гэв. Бид нар цааны түүхий мах, загас идэж, цай ууцгаалаа.

	— Шуурга болох нь, дулаацах хэрэгтэй гэж Василий Иванович хэлэв.

	Одоо ганцхан хүлээн авагчаар хөгжим уянгалж байв. Илькани,

	— Би үүнийгээ далд хийе гээд «Спидола» хүлээн авагчаа үүргэвчиндээ хийлээ. 

	Цаанууд бидний хавиар цааш наашаа сэлгүүцэн радио сонсоцгооно. Том, жижиг эвэртэй олон цааг ажиглахад ихэнхдээ л нүдэнд нь нулимс гүйлгэнэсэн юм шиг санагдлаа. Чайковскийн хөгжим уянгалж байхад л ингэж байх шиг санагдсан шүү. Кияв,

	— Манай цаанууд хөгжим сонсох мөн ч дуртай даа. Яг энэ шиг ийм хөгжим сонсох бүр дуртай гээч. Мөн сайхан хөгжим шүү! Хараач эд нарыг... гээд хүлээн авагчаа өөр долгион дээр тавихад нэг хүн ямар нэгэн зүйл ярьж байлаа. 

	Цаанууд гайхсан янзтай, биднийг харж байгааг ажихад бас л нүдэнд нь ус цийлгэнэн гуньсан янзтай байлаа. 

	Биднийг хэсэг зуур харж байснаа тал тал тийшээ тарж эхлэв. Хөвд өвсөө эрж идшилэх гэж тундрийн тал руугаа бэлчих нь тэр... 

	Цаанууд хөгжимд дуртай, тэгэхдээ сайхан хөгжим сонсох дуртай байдгийг олон дахин шалгаж үзсэн юм. Харин, хүн сонсоход хэчнээн чухал учиртай зүйл байлаа ч гэсэн яриа сонсох тун дургүй юм билээ. 

	
АЧТАЙ САРЛАГУУД

	Энэ бол арван хоёрдугаар сард Монгол нутагт тохиолдсон учрал билээ. Арван хоёрдугаар сард Монгол газар тунгалаг цэлмэг бөгөөд маш хүйтэн байдаг. Номин цэнхэр огторгуйд үүлний үртэс ч байхгүй, гуч гаруй градус хүйтрэх боловч салхигүй нам гүмхэн байв. 

	Бид нар алс холд орших мал аж ахуйн фермээр аялаад буцаж явсан юм. 

	Жолооч, нэлээн хуучирсан «Волга» машин, бид ингээд л гурвуулаа байсан юм. 

	Бид найз нөхөд дээрээ саатаж жаахан оройтжээ. Харанхуй болж, бараан хөх тэнгэрт од мичид түглээ. Төв хүртэл хоёр зуугаад километр газар байгаа болохоор бид ч баахан яарцгаалаа. 

	Зам сайхан гэдэг яриагүй. Нимгэн цасаар өнгөлөгдөн хүйтэнд хатуурсан энэ зам цардмал замаас дутах юм алга. Үе үе хэсэгхэн элс, цас, дов толгод тааралдана. Заримдаа өгсөж, заримдаа уруудна. Тэгснээ дахиад л өгсөж уруудна.

	Түржигнүүлэн, харайлган давхисаар тавь... зуу... зуун тавин километр зайг ардаа орхилоо. 

	Ингэж явтал машин зогсож, мотор ажиллахаа болилоо. Орчин тойронд тал нутаг цэлийж, хаа нэг дов толгод байх бөгөөд одот тэнгэр толгой дээр хүнхийнэ. Тэртээ хажууд сар харагдана. 

	Манай жолооч нэхий бээлийгээ тайлж тавиад машины хаалга нээхэд тас хийсэн хүйтэн жавар биднийг угтлаа. 

	— Би одоохон үзээд орхиё... Нэг юм л суув бололтой. 

	Монгол хүмүүс оросоор сайхан ярих юм. 

	Жолооч, моторынхоо тагийг онгойлгож, баахан оролдож байснаа гараа үлээчхээд л дахин оролдож гарлаа. 

	Би ч машинаасаа гарлаа. 

	Жолоочийн хоёр гар бараг хөдлөхгүй болтлоо бээрсэн хэр нь ээ мотороо ухсаар л байснаа,

	— Дотогшоо орж дулаацацгаая! Сүрхий хүйтэн байна! гэв. 

	Бараг хүйтэн хонгил болтлоо хөрсөн машин дотроо орлоо. 

	— Суурин газар хүртэл хол уу? гэж би асуулаа.

	— Гайгүй шүү, тавин километр бол уу, ялимгүй жаахан илүү бол уу даа. Толгод дамжаад явчихвал ч бүр дөхөм дөө... Гучин километрээс хэтрэхгүй байх. Гараа жаахан дулаацуулж байгаад ахиад нэг үзнэ ээ. Мотор ажиллана байх аа гэж жолооч хэлэв. 

	Дахиад үзлээ. Хэд дахин оролдлоо. Гараа дулаацуулаад дахин асаах гээд л оролдох юм. 

	Тэгж байтал тэртээ урд талд гэрэл харагдлаа. Аз болж нэг гэрэл гараад ирлээ! Машины гэрэл гарцаагүй мөн!

	Ачааны машин болохыг би танилаа. Тэр машин тэгш тал, дов толгодыг дамжин явсан тэр зэргэлдээ замаар яваа харагдлаа. 

	Манай жолооч доош ташин уруудаж, цасанд хучигдсан толгодын бэл даган явсаар тэр машиныг зогсоолоо. Хоёр жолооч ямар нэгэн юмны тухай хэсэг зуур ярилцав. Машины жолооч гэрлээ унтраагаагүй хэвээрээ зогсож байгаад манай жолоочийн хамт бидний хуучирсан «Волга» машин руу хүрч ирэхэд зам нэлээн бэрхшээлтэй байлаа.

	Машин өгсөж уруудсаар хүрч ирлээ. Жолооч нь манай машины моторт юухан хээхэн оролдож, жолоочтой ярилцаж байгаад яваад өглөө... 

	Манай жолооч түүнийг дөхүүлэн гаргаж өгөв. 

	Буцаж ирээд,

	— Том тэрэгтэй яваа байж хүнд туслах дургүй хүн юм... гэв.

	Бид хоёр ч хуучин «Волга» дотроо бээцийсээр суулаа. Эргэн тойронд ч сайхан л байна. Тэнгэрт бидний мэдэх, мэдэхгүй одод мяралзан, тал даяар сарны гэрэл тусна. 

	Бид одоо яадаг бил ээ дээ?

	Нэг цаг, дахиад нэг цаг өнгөрлөө. 

	Манай явахаа больсон машины зогсож байгаа зам дээр хачин хоёр амьтан гарч ирэхийг машины гэрэлд тодхон харав. Асар том биетэй, тас хар өнгөтэй, бөхтэй ч юм шиг мөртөө бүх биеийг нь газар шүргэсэн урт үс ноос бүрхсэн хоёр том амьтан харагдана.

	Шөнийн харанхуйд машины гэрлээр чухам юу болохыг ялгахад бэрх боловч бидний яваа замаар амьд амьтан гарч ирнэ гэдэг тун сайхан хэрэг.

	Энэ бол эзэнтэйгээ хамт ирж яваа хоёр сарлаг байжээ. Ингэж бид ханьтай болох нь тэр. 

	Манай жолооч тэр хүнтэй ярилцлаа. 

	Үүний дараа үлгэрт гардаг шиг үйл явдал боллоо. 

	Духан дээрээ дугуй цагаан сартай, цан хяруу болсон хоёр хар сарлагийг олсоор оосорлон машинд хөллөв. Сарлагийн эзэн бас л цан хүүрэг болсон хүн бид нарт ямар нэгэн юм хэлчхээд сарлагуудыг хөдөлгөхөд манай машин ч хөдөллөө. Үс хялгас болсон, асар том биетэй, хар зүсний хоёр сарлаг маань бидний хуучирч больсон «Волга» машиныг эс мэдсэн юм шиг чирч гарлаа. 

	Час хүйтэн хэвээрээ. Улам ч хүйтэн болсон байж магадгүй. Хөл мэдээ алдаж, гар бээрч гүйцжээ. 

	Хоёр бүдүүн сарлаг эзнийхээ удирдлагаар биднийг чирч л байгаа. Цан хяруу болсон нь машины гэрэлд илхэн. 

	Цаг хүрэхтэй үгүйтэй явснаа сарлагийн эзэн машинд орж суухдаа,

	— Жаахан дулаацалгүй болохгүй нь. Манай сарлаг замаа андахгүй ээ гэв. 

	Шөнийн гурван цаг болох гэж байхад сумын төвд ирцгээлээ. 

	«Волга» машинаа зочид буудлын гадаа тавилаа. Сарлагийн эзнийг бидэнтэй хамт зочид буудалд орууллаа. 

	Өглөө аймгийн төв рүү явахад дөхөмтэй ч боллоо гэж

	нөгөө хүн маань ярьж байлаа.

	— Сарлагуудаа яах бил ээ?

	— Сарлаг чинь хүйтэнд дуртай амьтан. Харин тэжээл тавьж өгөлгүй болохгүй. Би чинь хоршооллын гишүүн, танай оронд байдгаар бол хамтралчин хүн л дээ. Би энэ хоёр сарлагийг гэр лүүгээ аваачиж байгаа юм гэж тэр хүн ярив. Хэдүүлээ зочид буудлын дэргэд уясан сарлагуудыг хатаасан өвс, тариа, тэр ч байтугай ёотонгоор хүртэл тэжээлээ.

	Тэр сарлагууд юу л бол юу идэх юм. Сарлагийн хамрын нүхэнд том гэгчийн төмөр цагариг суулгасан байгааг сая л олж үзлээ. 

	Сарлагууд миний гар хурууг долоогоод л нүүр лүү хошуу цорвойлгон зүтгэж долоохыг оролдоно. 

	Сарлагийн эзэн надад ярихдаа,

	— Сайнаар хандаад байвал сарлаг чинь их сайн амьтан шүү гэж хэлж байлаа. 

	Бид сарлагийн эзэнтэй хамт нэг тасалгаанд хоноцгоолоо.

	— Дулаахан сайхан байна даа гэж тэр хүн хэлж байв. Эзгүй хээрийн талд бидэнд тусламж үзүүлээгүй жолоочийг би санав. Хоёр сарлаг ч санаанд орж байна. Тэдний эзнийг ч бас санаж байна. 

	Сайн үйлсийг эргэн санахад юутай таатай билээ. 

	
ХАНИАД ХҮРСЭН ЗАРАА

	Дайны сүүлчийн жилийн намрын эцсээр Польш газар дайн тулалдаан болж байсан цаг. 

	Манайхан нэг шөнө ой модон дотор буудаллаж, гал түлж цайгаа халааж уусны дараа бүгдээрээ унтаж амрахаар хэвтэхэд би жижүүрлэн үлдсэн юм. Хоёр цагийн дараа өөр нэг цэрэг миний халааг авах ёстой байв. Би автомат буугаа бариад, унтарч байгаа галын цог руу үе үе хараа хандуулан ой тайгын анир чимээг чих тавин сонордож суулаа. Хатсан навч салхинд сэрчигнэж, нүцгэрсэн мөчрүүд исгэрэн шуугина. 

	Ингэж суутал ямар нэгэн юм шаржигнах чимээ гарлаа. Нэг юм газраар мөлхөөд байгаа ч юм шиг. Би огло харайн босож, автомат буугаа бэлдэн барилаа. Чих тавин чагнаж байтал анир чимээгүй болов. Тэгэхлээр нь дахиад суусан чинь өнөө чимээ бас гарч байна. Бүр миний хажууханд дуугараад байх. Хачин юм даа!

	Доогуураа шагайж харлаа. Хуурай болтлоо хатсан хэсэгхэн бөөн навч амьд юм шиг өөрөө хөдөлж байх юм. Тэр бөөн навчны дотор нэг амьтан гудчиж, бас найтааж байлаа. Бүр догь найтаана гээч! Сайн харсан чинь нэг зараа явж байна. Тас хар нүдтэй, өчүүхэн жижиг нүүр толгой цухуйхад, бүдэг шар өргөслөг үсэнд нь хэсэг навч хатгаастай харагдана. Тэрээр хатсан навчсыг галын ойролцоо дулаан газар тийш аваачиж, газар шиншлэн үнэртэж байхдаа хэд хэдэн удаа найтаалгаад авлаа. Даарч хөрөөд ханиад хүрсэн бололтой юм. 

	Харуул солигдох цаг боллоо. Казах үндэсний Ахметвалиев гэдэг цэрэг надаас халаа авлаа. Ахметвалиев, найтаалгаж байгаа нөгөө зарааг үзээд надад сүрхий уурлаж,

	— Ай даа, муу байна! Зүгээр л хараад сууж байдаг чинь юу вэ! Энэ зарааны ханиад өрөвсөл болж хүндэрч байхыг хэн байг гэхэв. Хамаг бие нь дагжин чичирч байгааг хар аа биз дээ. Их халуурч байгаа юм шиг байна. Үүнийг машин дотор оруулж, сувилж эмчилсний дараа суллаж тавих хэрэгтэй гэдэг байна. 

	Тэгээд яг л ийм журмаар бид нар ажилласан. Өнөөх зараагаа хормой дүүрэн навчны хамт «Газик» машиндаа аваачиж хэвтүүлсэн. Маргааш нь Ахметвалиев бүлээн сүү олж иржээ. Сүү ууж дулаацсан зараа маань унтаад өuлөө. Замын туршид хэдхэн удаа найтаагаад сүүлдээ бүр найтаахаа больж бие нь тэнхэрч эхэллээ. Ингээд л тэр өвлийг манай машин дотор өнгөрөөсөн. 

	Хаврын урь унах үеэр түүнийг сул нялх ногоонд аваачиж тавьсан л даа. Тэр өдөр тэнгэр хэчнээн сайхан байсан гэж санана! Нар ээсэн тунгалаг сайхан өдөр. Ёстой л хаврын сайхан өдөр байсан даа. 

	Тэр үед бид нар Чехословакийн нутагт орчхоод тулалдаж явсан цаг. Бид бүгдээрээ хаврын урь, ялалтын өдрийг тэр нутагт угтсан юм шүү дээ. 

	
ЗОХИЦУУЛАГЧ ЯМАА

	Гималайн уулархаг нутагт оршдог Балба нэртэй бяцхан орны нийслэл Катманду хотын гудамжнууд нь давчуу нарийхан байдаг. 

	Хөдөлгөөн ихтэй, машин олонтой юм. 

	Тэгэхлээр Катманду хотод явган явсан нь хамгийн дээр шиг байдаг.

	Бид Катмандуд онгоцоор ирсэн тэр өдрөө би хотоор зугаалахаар гарлаа. 

	Хөл хөдөлгөөн ихтэй давчуу нарийхан гудамж хотын төв тийш очдог бололтой. Би ч түүнийг дагаад явлаа. Нэгэн талбай байна. Зүүн талд асар том эл хуль ногоон талбай, баруун талд хааны ордон, урд талд олон янзын машин, илжиг, зэрлэг үхэр, сарлаг, унадаг дугуйтай, тэрэг чарга чирсэн, түрсэн хүмүүс багшралдан харагдана. 

	Цагаан бээлийтэй цагдаа мөөгөн хэлбэртэй гоёмсог сүүдэр барин өндөрлөсөн суурин дээр зогсож байлаа. Энэ бол зохицуулагч. 

	Тэрээр, тээврийн хөсгүүдийн урсгалыг хөгжмийн удирдаач шиг жолоодон тохируулна. Янз бүрийн машин, илжиг, зэрлэг үхэр сарлаг, унадаг дугуйтай улсууд, тэрэг чаргатай хүмүүс цуван урсаж өнгөрөх бөгөөд цагдаа баруун, зүүн тийш ээлжлэн эргэж гараараа дохин зогсоно. Тэр цагдаагийн сүр бараа нь үнэхээр ёсорхуу харагдана. 

	Зохицуулагчийн дэргэд цагаан ямаа зогсож байна. Огцом эргэсэн махир эвэртэй. Эрүүн доороо унжсан урт сахалтай юм. 

	Тэр ямаа гудамжны хөдөлгөөнийг анхааралтайгаар ажиглан зогсож байна. 

	Би ч зогсоод хэсэг зуур харлаа. Үнэхээр сонирхолтой санагдлаа.

	Зохицуулагч цагдаа цагаа харчхаад, цагаан бээлийгээ тайлж бариад тавцангаасаа буулаа. 

	Цагаан ямаа зохицуулагчийг харав. Нөгөө цагдаа ямааны нуруун дээгүүр илж байснаа яваад өглөө. Ямаа зохицуулагчийн байран дээр гарч огт хөдөлгөөнгүй зогслоо. 

	Тэр ямаа аливааг үл тоомсорлон, ихэмсүү байдалтай. Гол гудмаар урьдын адил машин давхиж, илжиг унасан хүмүүс хатируулж, зэрлэг үхэр, сарлаг хөллөсөн тэргүүд цувалдан, унадаг дугуй унасан, явган хүмүүс яаран явцгаана. 

	Цагаан ямаа зохицуулагчийн тавцан дээр зогсоод гудамжны зүг ажиглан харж байлаа. 

	Би Катманду хотод арав хоног байсан юм. Тэгээд өдөр болгон л зохицуулагч цагдаа, ямаа хоёрыг заримдаа цагдаагийн тавцанд ямаа ганцаараа байж байхыг харж байсан. Тэр ямаа зохицуулагчийг бүрэн гүйцэд орлоод байдаг аж. 

	Дараа нь хүмүүс надад ингэж тайлбарлаж өгсөн юм:

	— Энэ чинь ёстой гайхалтай ямаа даа! Манай хотын бэлгэ тэмдэг болсон юм! Энэ тавцан дээр олон жил зогсож байгаа ямаа шүү! Харин улс амьтан, цагдаа тэр хоёрын алины нь аясыг илүү дагадгийг хэлэхэд бэрх гэлцэж байсан. 

	
ОГОТНО ДАЙЖИВ

	Переделкинд байдаг манай зуслангийн байр оготнотой болчихлоо. Тэгэхдээ, орон гэрээр байдаг жирийн оготно биш харин хээрийн оготно шүү. Хүйтэн сэрүүний цаг болж ирэхэд өнөөх оготнууд чинь завсар заалхай бүрээр, тэр ч байтугай байшингийн дээврээр ч дамжаад яндангийн нүхээр ч нэвтэрч ордог боллоо. 

	Хээрийн оготно, гэрийн оготноос хамаагүй залирхуу амьтан юм санж. Шөнө дунд болтол гэрт ердөө орж ирэхгүй. Чийдэнгийн гэрэл, телевизор, хүн амьтны яриа хөөрөө, нохой хүртэл тэднүүсийн орж ирэхэд садаа болдог байж. Биднийг унтах гээд хэвтэхийн хамт л ороод ирцгээнэ. Ядаж манай нохой шөнийн цагт үхсэн юм шиг унтдаг болохоор саад болох юм байхгүй!

	Бид, оготнуудыг чадах ядахаараа хөөдөг боловч тэвчээд л байлаа. 

	Наймдугаар сарын шувтарга боллоо. Оготно ч манайхныг түйвээсэн хэвээрээ л байлаа. 

	Би «Гайгүй дээ та нар! Хэдхэн хоногийн дараа бид бүгдээрээ Москва орно. Тэгээд хүн амьтангүй хүйтэн байшинд явж байхыг чинь үзнэ дээ!» гэж бодож байсан. 

	Нэгэн шөнө учир нь олдохгүй дуу чимээ намайг нойрноос сэрээлээ. Оготно биш юм. Оготнын шуугьж шуухитнах нь өөр байдаг. Цонхны цаахна талд ямар нэгэн амьтан улих шиг ч, уйлах ч шиг болоод туйлж гарлаа шүү. «Ху-ху-ху, ку-в-ви-т-т, рай, ху-ху, ку-в-ви-т!.. гээд л байх юм. 

	Тэгснээ дахиад л «Ку-в-ви-т-т, рай!» гэх юм. 

	Энэ «Ху-ху-ху-ху-ху!» гэдгийн шаналгаатай нь яана. Цонхоор харвал юу ч үзэгдсэнгүй. 

	Модны мөчир шаржигнан дуугарч байна. Яах вэ? гэж бодлоо. 

	Тэгээд гадагшаа гарлаа. 

	Хамгийн наад талын нарсны, газраас дөнгөж хөндий байгаа доод талын мөчир дээр нэг том шувуу сууж байлаа. Тэр шувуу ч намайг ажсан бололтой толгойгоо сэжлэн нүдээ бүлтэлзүүлэн ширэв татав. Энэ шувууны нүд нь машины шар туяатай гэрэл шиг туяарч байх шиг санагдсан. 

	Нөгөө шувуу надаас үргэж нисэн, газар луу буув. Газар буугаад юу хийж байгааг нь би ажигласангүй. Харин зэргэлдээ байгаа нарс, гачуур модон дээр сэртийсэн чихтэй, дөрвөн том толгой, найман гэрэл ёлтгонуулан байгаа харагдана. Ууль байна! Яахлаараа манай энд ууль үзэгддэг байна? Өмнөд нутгийг зорьсон нүүдлийн шувууд юм уу? Москвагийн хавьд сүүлийн хэдэн жилийн турш ууль үзэгдээгүй байх аа гэж бодлоо. 

	Бороо орсон, хүйтэн сэрүүн байсан цаг. Би хэсэг зуур тэвчин зогсож байтал нөгөө ууль маань сарвуундаа нэг оготно базчихсан ирээд өнөө л модны мөчир дээр суулаа. Бусад ууль доошоо буугаад л оготно барьж ирээд байх юм. 

	Тэр уулиуд хийж байгаа ажилдаа улайраад надаас үргэж эмээх янз огт алга... 

	Гурван цаг болж байхад гэртээ орлоо. 

	Мөн л цонхны цаахан талд аанай л шаналгаатай «Ху-ху-ху! Рой! Р-р-р-ай! Ку-в-ви-т-т! Ху-ху...» гэсэн дуун үргэлжлэв. 

	Үүр гэгээрэхийн хамт дуу чимээ нам гүм боллоо. Өглөө нь манай нохой уяанаасаа тавиулах гэж ухаан жолоогүй зүтгэж байлаа. 

	— Нохойгоо тавьчих гэж хүүдээ хэллээ. 

	Манай хүү нохойгоо дагуулаад гарлаа. Төдхөн хоёулаа буцаж ирэхдээ хүү маань,

	— Аав аа, өнгөрөх шөнө юу болсон бэ? Яагаад манай нохой мод болгон руу асаад байгаа юм бол? гэж асуув. 

	— Шөнө ууль ирсэн юм. Тэгээд тэр байлгүй гэж би хариулав.

	— Ууль гэнэ үү?

	— Тийм ээ, ууль. Өмнө зүгт нисэж яваа байх. Тэгээд л манай энд буудалласан хэрэг биз.

	Тэр цагаас хойш хоёр бүтэн жил өнгөрөөд гурван жил болох гэж байгаа хэр нь Переделкинд оготно үзэгдэхээ больсон юм.

	Юу болсныг бүү мэд. Ууль шувууны ач юм болов уу. 

	Саяхан нэг өдөр манай хүү надад ингэж ярив. 

	— Тэр чинь ууль биш, харин оготныг айлгадаг шар шувуу байсан биш үү? Тэгээд л хамаг оготныг айлгасан байх. Би тийм шар шувууны тухай уншсан. Тэр шувуу чинь хашхирах дуугаараа оготныг жинхэнэ айлгадаг юм! Тэр нэгэн шөнө болсон явдлын дараа би зориуд уншсан л даа. Харин тэр шөнө та намайг сэрээгээгүй нь харамсалтай юм гэв. 

	Би ч гэсэн тэр шөнө Алешкаг сэрээлгүй өнгөрсөндөө одоо харамсаж явдаг юм. 

	
ХЭРЭМ СҮҮЛТЭЙ БАЙДГИЙН УЧИР

	Нэгдүгээр ангийн хоёр жаал сургуулиасаа харьж явлаа. Ой дундуур орж, Вертушка гэдэг жижиг голыг гатлах зам нь тэдэнд хамгийн дөт юм. Тэнгэр муухай байлаа ч гэсэн ингэж л товчилно. Цардмал замаар явахаар хол. Цаг хугацаа бол үнэт зүйл тул түүнийг юунд дэмий алдах вэ?

	Хоёр жаал ой дотроос нэг хэрэм барьжээ. Манай ой тайгаар хэрэм элбэг байдаг даг. Тэр хоёр яаж барьсныг бүү мэд, ямар ч л гэсэн барьчихсан байлаа. Хөөрхөн хэрэм. Бор юм уу, улаан зүстэйн алийг хэлэхэд бэрх, гэвч улаавтар юм шиг санагдсан. Харин эрүүнийхээ дор гурвалжин цагаантай, бараг биеэсээ их гэмээр өтгөн сахлаг сүүлтэй. Өлбөн шиг дугуй нүдтэй байсан. 

	Энэ хэрмийг хэн нь эхэлж барьсан билээ гээд хоёр жаал маргаж гарчээ. Ингэж байхдаа нөгөө хэрмээ гартаа ноолсоор л байж. Хэрэм энэ бүхнийг тэвчиж ядаад хэрмийг үнэн хэрэгтээ анх бариагүй мөртөө би барьсан гэж зүтгэж байсан хүүгийн гарыг хазаад авчээ. Гараас мултран эхлээд газраар дараа нь гачуур дамжин дээшээ явж өгөв. 

	Нөгөө жаал уйлж орхив. 

	Яг энэ үед нь би очжээ. 

	— Юунд уйлаав?

	— Яагаа вэ... Тэр нөгөө... 

	Нөгөө жаал нь ч гэсэн намайг хараад уйлахад бэлхэн байснаа

	— Энэ л... Тэгээд тэр чинь... Би ч... Тэгсэн чинь... гэв.

	Тэнгэр бүрхэж бороо шивэрч эхэллээ. 

	— Та нар Глухово орцгоох уу? гэж би асуулаа. 

	— А - ха гэж, нэг нь хариулав. 

	— Тэгвэл явцгаая. Одоо бороо орох нь. 

	Хоёр жаал надтай зэрэгцэн дуу чимээгүй явна. Би ч дуугарсангүй. 

	Тэгснээ: 

	— Хэрэм юунд сүүлтэй байдаг юм бэ? гэж асуулаа. 

	— Юу яагаад? гэж ирээд л хоёулаа гайхаж байгаа бололтой. 

	— Та хоёр дөнгөж саяхан хэрэм барьж үзсэн биз дээ? Их том сүүлтэй байгааг харсан уу? Тэр ямар хэрэгтэй юм бэ?

	— Гоёл байхгүй юу! гэж нэг нь итгэл муутайхан хариулав. 

	Хэрэмд хазуулсан нөгөө нь

	— Мод дамжиж дүүлж явахад нь хэрэгтэй юм гэхэд 

	— Зүйтэй ээ! Өөр ямар хэрэг байна?

	Хоёр жаал юу ч хэлж чадсангүй. Үүнээс хойш хоёр гурав хоног өнгөрч байтал,

	— Хэдэн жаал таныг сураглаж явна гэж хүн хэлэв. 

	Гадагшаа гараад харсан чинь танил хоёр жаал маань ирчихсэн,

	— Ах аа, та бид хоёртой хамт яваач гэж нэг нь хэлэхэд нөгөө нь,

	— Бид хоёр танд нэг юм үзүүлэх гэсэн юм гэж байна.

	— Энэ бороон дундуур уу? 

	Бороо нэлдээ шивэрнэ. 

	— Бороо орж байдаг тун сайн хэрэг. Бороогүй бол юунд гэж нөгөө жаал хэлэв. 

	Хэдүүлээ ой руу явцгаалаа. Зөрөг зам дагаж явсаар хоёр жаалын хэрэм барьсан нөгөө газар ирцгээлээ. 

	— Та тэрийг хараач! Хараач! Тийшээ хараач! гээд л хоёр жаал ам булаалдан шивгэнэх зуураа бие биеэ хориглон

	— Чи чимээгүй байгаач! Чи ч гэсэн чимээгүй бай! Үргээчихнэ гэлцэв. 

	Нэг хэрэм модны мөчир дээр сууж байгаа харагдана. Бороо асгарсаар байсан хэдий боловч тэр хэрэм өөрийгөө сүүлээрээ хуччихаад ажиггүй сууж байлаа. 

	— Энэ чинь нөгөө бидний хэрэм гэж нэг жаал нь шивнэн өгүүлж байна.

	Нөгөө жаал бүдэгхэн дуугаар өгүүлэх нь,

	— Энэ хэрэмд үүр хийж өгөх сөн гэтэл. Ийм байхад юу болох вэ? Уг нь өвөл ч гэсэн ингээд сүүлээрээ хучаад суугаад байхад ч бас болно доо. 

	— Одоо бид хоёр хэрэмд сүүл юунд хэрэгтэйн учрыг мэднэ ээ. Эртүүд таныг асуухад чинь бид хоёр хариулж чадахгүй байсан шүү дээ гэж нэг дэх хүүхэд хэлэв. 

	Тэгэхэд нь би,

	— Тэр шүү. Харж байгаа биз дээ. Хэрмийн сүүл бол гоёл болдог, мод дамжин дүүлэхэд нь хэрэг болдог, бас тэгээд өөрийгөө дулаацуулдаг учиртай байна шүү дээ. Тэгэхлээр, хэрмийн сүүл борооны халх, бас дулаан дээл болдог байх нь ээ... гэж би хэлэв. 

	
ЗЭРЛЭГ ЗААН

	Африк тивийн Уганда улсад «Пара Лож» нэртэй зочид буудал байдаг. Энэ буудал Нил мөрний яг хөвөөн дээр байдаг юм. Усны үхэр, матар амьдардаг Нил мөрөн доогуур нь урсана. Буудлын хоёр давхар байшин түүнээс дөнгөж дээхнүүр харагдана. Хэн нэгний ярьдаг шиг Нил мөрний ус цэнхэр бус харин булингартсан саарал юм билээ. 

	Бид зочид буудалд оройхон ирлээ. Манай Витя тэр улсын хэл мэддэг болохоор зочид буудалд өрөө авах боллоо. Би оросоос өөр хэл мэдэхгүй л дээ. 

	Витя ямар нэгэн зүйлийн тухай их л удаан ярилцах зуураа:

	— Нэгдүгээр давхарт дэмий биш үү? Яах вэ? гэж байн байн асуугаад байхаар нь:

	— Энд ямар ялгаа байна? гэвэл

	— Нэгдүгээр давхарт өрөө авч байгаа улс алга шүү дээ гэж үглээд байхаар нь би тоглоом болгож, 

	— Ингээд л бид хоёр нэгдүгээр давхарт Нил мөрөн тийш харсан цонхтой тохилог өрөөнд орлоо. Би хаалгаа цэлийтэл нээчхээд бид шууд л унтахаар хэвтлээ. 

	— Тэнд зарлал байсныг та болгоосон биз! Тэнд зарлал байдаг гэтэл та хаалгаа байдгаар нь нээчихдэг! гэж Витя хэлэв. 

	Би нойрон дундаа:

	— Юун зарлал? гэж асуув. 

	— Би танд орчуулаад өгье: «Зочид буудлын орчмоор тэнэж яваа заанууд зэрлэг заан учраас ойртож болохгүй гэдгийг оршин суугчдад анхааруулъя» гэж байна билээ. Таныг заанд дуртай гэдгийг мэдэх боловч нэгдүгээр давхарт, үүд задгай... 

	— Витя, унт унт! гэж хэлээд би ч унтаад өглөө. 

	Шөнө унтаж байхад нэг юм пар пирхийн хүрхрэх шиг, шажиг шужиг гэсэн чимээ гарлаа. Энэ чимээ маш тод сонстлоо. Намайг нойрмоглох зуур шил хагаран унах чимээгээр орноосоо боссон Витя намайг сэрээж,

	— Би танд хэлсэн шүү дээ... гэв. 

	Сүрлэг том нэгэн юм шуугин түрхэрч, манай цонхны доогуур өнгөрөн гарлаа. 

	Дөнгөж шуудаг өмдтэй бид хоёр сэмхэн шагайн харлаа. Нам гүм, манай Кавказ нутаг шиг л од мичид гялалзана. Манай нутаг шиг голио донгодно. Харин дуу нь илүү чанга байлаа. Газар дэлхий тэр аяараа тэр дуунд доргин чичрэх мэт. Гэтэл чанга хашхирах чимээ цочоов. Эхлээд эмэгтэй, дараа нь эрэгтэй хүний дуу, тэгснээ л

	— Витя, эд юу гэж хашхираад байна? гэж асуулаа. 

	— Мэдэхгүй юм гэж Витя хариулав.

	— Англиар хашхираад байгаа юм шиг. Туслалцаа хэрэгтэй байвал яана? гэж хэлэхэд Витя:

	— Усны үхэр гэж л хашхирах шиг болох юм. Явцгаая! гэв. 

	Хашхирсан газар тийш хоёулаа явлаа. Голионы донгодох чимээ ч сонстохгүй болжээ. Хаа сайгүй улс амьтан хашхиран шуугилдаж байлаа.

	— Энэ улс юу яриад байна? гэж Витягаас асуулаа. Няхуур нямбай зантай Витя

	— За одоохон гээд. Ямар нэгэн юм цонхных нь доор пар пирхийж хүрхрэн шуухитнаж, цонхных нь шилийг хагалж дуу чимээ болгоод, хүндээр алхлан явснаа, дахиад л пар пирхийлээ гэж ярьцгааж байна... 

	— Заан уу?

	— Байдлыг үзэхэд заан биш бололтой. 

	Бид хоёр дахиад л унтацгаалаа. 

	Өглөө болох дөхөж байсан хэр нь ээ маш халуун байв. Мөн л түрүүчийн нэгэн адил од мичид гялалзан, голионы дуу урьдынхаасаа ч чангарсан байлаа. 

	Үүр цайлаа. Асар том биетэй боловч хүзүүний үс нь халцарсан үзэсгэлэнт шувууд цонхны цаагуур өнгөрнө. Шувууд модон дээр хэсэг сууснаа нисэж тэр дороо газар буулаа. Нөмрөг тас мөн байх аа. Бүүр гэгээ орсон хойно голионы дуу намдаж, оронд нь хаана байгаа нь үл харагдах олон зуун янзын дуу хангинаж гарлаа. 

	Витя тайван нойрссоор. 

	Би хэсэг сэрүүн хэвтсэнээ босоод гадагшаа гарлаа. 

	Мөртөө гэлдэрч яваа хоёр заан харагдана. Том чихээ унжуулан явж байв. Тугалаа дагуулсан эх бололтой. 

	Намайг харангуутаа наашаа эргээд явцгаалаа. 

	Би ч өрөөндөө орчихлоо. Эм заан, тугал хоёр манай үүдэнд тулж ирээд намдуу номхон байдлаар урт хошуугаа сунган зогслоо. Эх нь биеэр том, тугал нь бага юм. 

	Зааны тугал юм гуйсан байдлаар «Н-х-хы» гэж дуугарав. 

	Манай ширээн дээр гадил жимс, алим байсан юм.

	Хоёр урт хошуу манай өрөө рүү сунажээ. 

	Ширээн дээр байсан хамаг зүйлээ заан тугал хоёрт өглөө. Тун няхуур нямбай бөгөөд найрсаг байдлаар авах юм. Дахиад л гуйж байгаа бололтой. 

	Ахмадын хувьд нь заан ээжид нь хандаж,

	— Одоо өгөх юм алга даа. Даанч юм алга гэж хэллээ. 

	Эм заан манай тасалгаанаас хошуугаа сугалан гаргаж тугалаа дагуулан явлаа. Ингээд л хүүгээ дагуулаад буудлын хана даган явах нь тэр. 

	Витя унтаад л байх юм. Би дахиад нойр хүрсэнгүй. Витя сэрээд онгорхой хаалга хараад, 

	— За юу болов? гэж асуув.

	— Юу ч болоогүй. Тугалаа дагуулсан заан ирээд л явсан. Таны болоод өөрийнхөө нэрийн өмнөөс байсан бүх жимсээ өгөөд явуулчихлаа гэж би хариу хэлэв. 

	— Заан гэдгийг та лавтай мэдэж байна уу? гэж Витя асуугаад, — Шөнө усны үхэр явсан биз дээ?.. гэлээ.

	— За яах вэ дээ, таны хэлдэг усны үхэр чинь зэрлэг, тэр заанууд бол соёлжсон, тэр ч байтугай гаршуулж сургасан заан байх гэж би бодож байна. 

	Витя бас гайхсан хэвээрээ. 

	— Зарлал байдаг нь юу бил ээ? Хавьтаж ойртож болохгүй зэрлэг заан явдаг гэсэн чинь юу бил ээ? гэж байлаа.

	— Зарлал яах вэ дээ, зарлал л байгаа биз! Буудлын эзэн юу ч гээд санаанаасаа зохиож болно шүү дээ!

	
ДАСНА ГЭДЭГ ИЙМ БАЙДАГ

	Сангийн аж ахуйн үхэр сүрэг Каменка хэмээх бяцхан голын тэртээх уудам нугад олон жил идээшин дассан юм. Энэ бол тачир ч гэсэн шүүслэг сайхан ногоотой, тэнүүн уудам нутаг. Харин Каменка гол жил ирэх тутам татран шуусаар долоон сарын дундуур нуга газар ч өвс ногоогүй, хатангир болон хувирдаг ч гэсэн малын тэжээл, ус ундааны хувьд болоод л байдаг юм. 

	Уржнан жил Каменка голын хөвөөнд баахан ажилчид ирж буужээ. Трактор, бульдозер, машины мотор хүнгэнэж, экскаватор, их чадлын мунын дуу хангинах боллоо. Каменка гол дээр далан байгуулж, цахилгаан станц сүндэрлүүлэн, цаахна нь ойн захаар засмал зам тавьж эхэлжээ. Үхэр сүрэг урьдын адил нуга хөндийдөө бэлчээрлэж, дасаж заншаагүй нүргээн чимээг сонирхож байгаа ч юм шиг, сэтгэл түгшиж байгаа ч юм шиг гайхширан зогсдог байв. Гэсэн ч нэг, хоёр сарын дараа моторын дуу чимээг огт анзаарахгүй болжээ. Ингээд л дасчих нь тэр.

	Орой нар жаргахаас өмнөхөн барилгын ажил намдана. Моторын дуу зогсохын хамт гэрийн зүг хөдлөх хэрэгтэй гэдгийг үхэр сүрэг андахгүй мэддэг болов. Үнэхээр, яг энэ үеэр гэрийн зүг эргэдэг байлаа. Үхэр хариулж яваа малчин уншиж байгаа номоо хойш тавьж, араас нь дагана. Барилгын ажил явагдаж байсан хоёр жилийн турш орой болгон ингэж тосгондоо буцдаг байжээ. 

	Барилга байгууламжийн ажил ч дууслаа. Далан босож, цахилгаан станц сүндэрлэж, шинээр байгуулах замын нэг хэсгийг барьж дуусжээ. Нэг өдөр нар үд хэвийж байхад машин, тракторын моторын дуу намдаж, экскаватор, төмөр мунын чимээ тасарч, цахилгаан гагнуурын хурц гэрэл маналзахаа зогсов. 

	Барилгачдын аян замын сууцыг чирсэн их даацын машинууд шинэхэн тавьсан засмал замыг даган гүвээ давж одов. 

	Идшилж байсан үхэр сүрэг нэг л хачин холхилдоод байхыг малчин ажиглав. Үнээ мал, ногоо зулгаахаа больж, голын зүг дөхөж байснаа, гэнэт анир чимээ тасарсанд гайхан хэсэг зогсож байгаад ямар нэгэн зүйлийг сэргээн бодсон мэт тосгоны зүг намуухан хөдөлдөг байна. 

	Малчин, хэрэг явдлын учрыг олж ядан гайхаж, үхэр сүргээ эргүүлэх гэж,

	— Хүүе хаачих нь вэ? Буцаарай та минь! гэж хашхираад хашхираад бүтсэнгүй. 

	Үхэр нэг үе жаахан тогтож, эзнээ ширтэж хэсэг бодлогошрон зогссоноо, зам даган тосгоны зүг налайтал хөдөллөө. Сүргийн эзэн үхрээ тогтоох гэж оролдоод эс чадав. Явсаар байгаад үхрийн хашаанд тулж ирэх үед л хэрэг явдлын учрыг ухаарчээ. 

	Үхэр сургийг нижигнэсэн их дуу чимээнд дасгах гэж баахан зүдэрсэн бол одоо нам гүм байдалд дасгах гэж оролдох ёстой болсон аж. Ингээд бодохлоор үхэр бас юманд амархан дасдаг амьтан байх нь гээч!

	
ЕР БИШИЙН ШУУДАН ХҮРГЭГЧ

	Бид Озерки гэдэг тосгон орох замдаа нэг сүйх тэргийг гүйцэж очлоо. Тэр маань хөтөчгүй сүйх тэрэг байхыг үзээд чамгүй гайхав. 

	Хэдүүлээ машинаасаа бууж нөгөө морийг барьж тогтоолоо. Тэрээр, зуларч зүтгэсэнгүй, дуулгавартай нь аргагүй зам дээр зогслоо. Сүйх тэргэн дотор шагайвал суудал дээр нь шуудайтай бичиг захидал; сонин зэргийг даруулан уясан байна.

	Хамт яваа нөхөр маань,

	— Шуудангийн сүйх тэрэг байтлаа шуудан хүргэгч байдаггүй, мөн хачин юм даа! гэхэд нь би,

	— Хэлээд яах вэ гэв. 

	Биднийг ийнхүү ярилцаж байх зуур нөгөө морь зогсож л байлаа. Харин бид нарыг машиндаа суухлаар тэр ч бас замдаа орлоо. 

	— Хойноос нь аажуухан дагаж яадгийг нь харъя гэж хамт яваа хүн хэлэв. 

	Озерки тосгон хүртэл хоёр мод газар үлдсэн байв. Бид сүйх тэргийг дагаад аажуухан гэлдрүүллээ. Морь замаа даган бөг бөг шогшиж явахдаа үе үе сажлан бидний зүг харсаар явна. 

	Бид ч яван явсаар тосгонд хүрлээ. Сүйх тэрэгтэй морь замаасаа гарч хамгийн захын жижиг байшингийн гадаа очиж зогслоо. Бид ч машинаа зогсоолоо. Энэ үед явган хаалгаар нэг өвгөн гарч ирээд өнөө морийг шонгоос торгож шуудайтай юмыг буулгаж эхэллээ. 

	Өвгөн биднийг харчхаад,

	— Та бүхэн сонирхоод байна уу? гэж байна. 

	— Сонирхохоор барах уу, бүр гайхаад. Шуудан хүргэгчид нь ямар нэгэн золгүй явдал тохиолдсон юм бол уу даа? гэж хариу өчив. 

	Тэр өвгөн тохуурхсан янзтай мишээж,

	— Юун золгүй явдал байх бил ээ? Манай шуудан хүргэгч өөрөө ирчхээд байгаа нь энэ, Марья Ивановна гэдэг юм. Бид зүгээр л Машка гэлцдэг юм гээд гараараа морио тогшиж: — Шуудан хүрэх зам ойрхон, Машка замаа сайн мэддэг юм. Энэ морийг тэндхийн амьтан болгон андахгүй. Ингээд л ганцаараа нааш цаашаа хатираад байдаг юм даа гэж ярилаа. 

	Бид хоёр гайхан бие бие рүүгээ харцгаалаа.

	— Үнэнийг хэлэхэд, энэ шуудангийн ажил гэдэг бас халтай эд ээ. Одоогийн залуус шуудангийн ажилд дургүй, аргагүй ч юм даа гээд л өвгөн гоморхон ярих нь: — Ирэхийн гурван мод газар, буцахын гурван мод газар гэдэг ямар ажил шүү юм байх билээ. Би өөрөө насныхаа тэтгэвэрт гарсан хүн. Гэвч хуучин дассан заншлаараа шуудангийн хэрэг явдлыг гүйцэтгэж байдаг юм аа. Сайн дурын үндсэн дээр ухаантай юм. Марья Ивановна бузгай хамсаа болдог юм. Гэм нь бичиг үсэг мэддэггүй нэг дутагдал үүнд байгаа. Тэгээд гарын үсэг зурж чаддаггүй юм. Шуудан дээр илгээмж, мөнгөн гуйвуулга ирсэн байхлаар би өөрөө явахаас өөр замгүй. Тэгэхдээ энэ маань болгоод л байгаа юм! Дажгүй шүү гэж хуучилж билээ.

	
ТЕАТРТ ХАНДГАЙ ЗОЧИЛСОН НЬ

	Урал нутагт байдаг эртний нэгэн хотод театрын шинэ барилга барьжээ. Хотын оршин суугчид театрын шинэ байр нээгдэхийг тэсэж ядан хүлээж байжээ. Хүлээсэн өдөр ч боллоо. Жүжиг оройн долоо хагаст эхлэх ёстой байсан болохоор тэмдэглэлтэй өдөр нь үнэндээ тэмдэглэлт үдэш болон хувирЧЭэ. 

	Оройн долоо болохоос өмнө үзэгчид ирж эхэллээ. Шинэ театрын үүдэнд саяхан байгуулсан цэцэрлэгт талбай байгаа.

	Харин энэ чинь юу гэгч болж байна аа?

	Нэг сайхан хандгай цэцэрлэгт талбай дундуур ихэмсэг байдлаар сэлгүүцэн явахад, олс дээс барьсан хоёр сэргийлэгч дэмий л түүнийг тойрон гүйлдэж байлаа. Хандгай сандарч тэвдсэн зүйлгүй айван тайван алхалж, цэцгийн мандал тойрон зугаацаж байснаа зогтусаж дээд уруулаараа хэдэн цэцэг тастаж үмхээд «тойрон аялал»-аа үргэлжлүүлдэг байна.

	— Барьж авах гээд яах юм бэ? Аяндаа яваад өгөх байлгүй! гэж цугларсан олны дотроос нэг хүн хэлэв. 

	Арга тасарсан хоёр сэргийлэгчийн нэг нь,

	— Явж өгөхгүй болоод л ингэж байхад чинь. Энэнтэй бид хоёр бүтэн цагийн турш махаа идэж байна. Барьж аваад ой руу оруулчих юм сан гэв. 

	Хуран цугларагсад улам олон болж, цэцэрлэгт талбайг битүү хүрээлжээ. 

	— Хоёр талаас нь ойртож очооч! Хажуу талаас нь очсон нь дээр! Дээсээ шидээд эвэрт нь тээглүүлээд аваач! гээд л хашхиралдаж байна. 

	Хоёр сэргийлэгч аргаа олж ядна. Нэг нь урд талаас нь тосон ойртоход сайх хандгай чихээ хулмайлган, толгойгоо духайлгаж, газар цавчлан байгааг харахад шаардлага гарвал мөргөөд өгөхөөс буцахгүй шүү хэмээн заналхийлэх адил. 

	Яг энэ үед нөгөө нь хандгайн эврийг оосорлон авах гэж оролдсон хэр нь толгойгоо ялимгүй сэжлэхэд л мултраад гарчихлаа. 

	Цаг яваад л байдаг. Жүжиг эхлэх цаг дөхлөө. 

	Театрын дарга хар хурдаараа гүйн ирж, сандарсан байдлаар,

	— Нөхөд минь! Үзэгчдийг оруулаач ээ! Зай тавиад өгцгөө! Энэ араатан ч холдог. Манай тоглолт тасрах нь байна шүү! гээд бачимдаж байв. 

	Цугласан олон шуугилдаж эхэллээ. 

	Нэгэн залуухан хархүү

	— Жүжиг эхэлчхээд байхад чинь! гэж цангинуулан хашхирч байна. 

	Сэргийлэгчдийн нэг нь театрын даргын хэлсэн зүйлийг дэмжиж,

	— Та минь ээ! Хойшоо болцгоо! Энэ хандгайг тууж холдуулахыг бодъё гэлээ. 

	Цагдаа нар цугларсан олныг тарааж байх хооронд мань хандгай цэцгийн мандал руу аажуухан авирч, дуу тавин шуугьж байгаа олон түмнийг эс мэдсэн байдлаар ажиглан харна. 

	Сэргийлэхийн нөхөд, театрын дарга зэрэг хүмүүс хандгайг хөөх санаатай оролдохын хамт цаадах нь өөрийгөө хамгаалан юунаас ч үл шантрах байдлаар хөндөлдөнө. 

	— Болгоомжтой байгаарай! Урд хоёр хөл осолтой самарна шүү гэж нэг сэргийлэгч сандачна. 

	Долоо хагас болоход театрын дарга аргаа барж ядан тэр хандгайг холдуулах ийм нэг төлөвлөгөөг санал болгов:

	— Ингэе гэж бодож байна. Бүгдээрээ энэ цэцэрлэгт талбайг тойрч, аажим аажмаар дотогшоо шахаж бүслэлтийн хүрээгээ агшаая. Тэгэхдээ, хандгайг гаргах нарийхан сэтэрхий үлдээе. Тэгээд хандгайг түүгээр хөөе. 

	— Энэ чинь болж мэдэх юм байна! гэж сэргийлэгчид ам нийлүүлэн хариуллаа. 

	— Зөв! Зүйтэй! гэж цугласан олон нэгэн зэрэг дэмжив. 

	Олон улс цэцэрлэгт талбайг битүү хүрээлэн, хандгайг гадагшаа гаргах нарийн сэтэрхий үлдээлээ. 

	— За эхлээрэй! гэж театрын дарга хашхирлаа.

	Гэтэл өнөөх хандгай тэр нарийн завсраар явж гарах тухай бодсон янз ердөө алга. Харин театрын үүд тийш эргэж, намбатай нь аргагүй алхсаар шатны доод гишгүүр дээр очиж, цааш ахин ахисаар гол хаалганд тулж очлоо. 

	Театрын дарга дуу тавин,

	— Одоо бариад ав! Тэгээд баглаад ав! гэж яарахад сайх хандгай хашхирах дуунаас цочсон юм шиг ухасхийн зүтгээд онгорхой хаалгаар орж явчихлаа. Хаалганы шил хагарч хангир жингэр дуугарлаа. Энэ завсар хандгай гадна талын хаалгаар орсон хэдий боловч данхар том эвэр нь тээгэлдээд дотор талын хаалгаар нэвтэрч чадсангүй гацлаа. 

	Сая л нөгөө хоёр сэргийлэгч хандгайг барьж, хүлж амжлаа. Хамгийн түрүүнд хойд хоёр хөлийг, тэгээд урд хоёр хөлийг нь тушаад авлаа. Анх тааралдсан ачааны машиныг зогсоож, сайн дураараа зориг гарган зүтгэсэн хүмүүстэй элбэж хамжин машин дээр ачиж авлаа. 

	Театрын дарга хаалганыхаа хагарсан шилийг гунигтайяа ширтээд жүжгийн билеттэй улсыг урин орууллаа. Яг энэ үед мань, хандгай ачааны машин хөлөглөчхөөд хотын зах руу гарч, өсөж төрсөн ой тайгадаа очихоор явах нь тэр.

	
ГОЛОГДСОН БААВГАЙ

	Кино үйлдвэрийн газар шинэ киноны зураг авч байлаа. Тэр кино зурагт ийм нэг хэсэг байх ёстой юм. Аян замын явдалд алжааж ядарсан хүний унтаж байгаа бяцхан байшинд баавгай орж ирнэ. Нөгөө хүн айж цочоод сэрэхэд хүний бараа харсан баавгай түүнээс ч илүү айж сандран цонхоор үсрэн гарч зугтан одох учиртай байж.

	Хоёрхон минут гарах ялимгүй хэсэг ингээд л болох нь тэр. 

	Киноны ажилтан нарт баавгай хэрэгтэй боллоо. Баавгайн эрэл хийж төвөг удахын оронд циркээс баавгай авахаар боллоо. Яг тэр үед хотод болж байсан циркийн тоглолтод баавгай сургагч оролцож байсан юм. 

	Маргааш өглөө нь тэр баавгай сургагч хамгийн бүдүүн баавгайтайгаа хамт кино үйлдвэр дээр ирлээ. 

	Баавгай сургагч, 

	— Та нар наадахаасаа айсны хэрэггүй. Миний Топтыгин бүр гаршсан баавгай шүү гэж байв. 

	Баавгай үнэхээр гаршсан амьтан гэдгээ үзүүлэх гэсэн шиг хүн болгоны гарыг долоож, өгсөн амтат боовыг дуртайяа идэж, нэг том өрөөнд байсан дугуйгаар сурамгай янзаар хэсэг зуур давхижээ. 

	Кино найруулагч баярлаж,

	— Энэ чинь ёстой л жүжигчин байна! Чухам ийм баавгай бидэнд хэрэгтэй байгаа юм. Зураг авахад бэлтгэл сургуулийн хэрэг ч алга гэжээ. 

	Кино үйлдвэрийн нэг том байранд цонх, хаалгатай, бас нэг буландаа урт сандалтай байшингийн жижиг хэсэг хийсэн байв. Баавгай үүдээр орж ирээд цонхоор үсэрч гарах учиртай. 

	Зураг авах өдөр боллоо. Бүх төрлийн аппаратаа бэлджээ. Тоглох жүжигчин унтаж байгаа хүний дүр үзүүлэн урт сандал дээр хэвтэв. Кино найруулагч эхлэх дохио өглөө. Нүд гялбам хурц гэрэл асаав. Баавгай сургагч, өнөөх бяцхан байшингийн үүдээр баавгайгаа орууллаа. Ингээд л холион бантан болох нь тэр. 

	Баавгай хурц гэрэлтэй газар оронгуутаа хойд хоёр хөл дээрээ босон бүжиглэж гарлаа. Тэгснээ толгой дээгүүрээ хэдэнтээ өнхрөн эргэлдээд санаа нь амарсан бололтой өрөөний голд суучихлаа.

	— Үгүй ээ! Энэ болохгүй! Зогсоорой! Ингээд өөдтэй юм болохгүй ээ! гэж найруулагч хашхичин: — Энэ чинь яахлаараа бүжиглээд, өнхөрч давхиад байгаа хэрэг вэ? Энэ чинь зэрлэг баавгай байх учиртай шүү дээ! гэлээ. 

	Сэтгэл зовсон амьтан сургагч баавгайгаа аваад тайзны чимэглэлийн цаагуур орлоо. Дахиад шинээр үзэх болов. Дахиад л жүжигчнийг урт сандал дээр хэвтүүлэв. Дахиад л хурц гэрлээ асаалаа. 

	Баавгай хагас дэлгээтэй хаалгаар хажуулдан орж, прожекторын хурц гэрэл харахын хамт хойд хоёр хөлөө дээш гозойлгож «хоёр гар дээрээ» явж эхэллээ. 

	— Боль! Боль! Зогсоорой! Ингээд ч таарахгүй гээд найруулагч хашхирч: — Энэ бүхэн хэрэггүй гэдгийг энэнд тайлбарлаж ухааруулах арга даанч алга гэж үү? гэж байв.

	 

	 

	[image: Image]

	 

	Хэрэг явдлын учрыг баавгайд тайлбарлана гэдэг тийм амар биш байлаа. 

	Ингэсээр байгаад нэг өдөр авчихлаа. Маргааш нь бас л бахь байдгаараа. Дахиад бас нэг өдөр өнгөрлөө. Зураг авах болохоор л өнөөх баавгай прожекторын хурц гэрэлд орохтойгоо зэрэг хийж сурсан циркийн номеруудыг хийгээд байдаг. 

	Эцэстээ найруулагчийн тэвчээр дуусаж,

	— Танай баавгай чинь манайд үнэхээр тохирохгүй юм байна. Танай баавгай угаасаа жүжигчин болчихсон амьтан юм. Манайд бол эрдэм боловсролгүй, энгийн баавгай хэрэгтэй... гэж амьтан сургагчид хэлжээ. 

	Өнөөх баавгай сургагч «гологдсон» Топтыгиныг аваад л буцаж. Харин өөрийнхөө сурсан хөтөлбөрийг амжилттай сайн тоглосон гэж ухаарсан мань баавгай тун сэтгэл хангалуун байгаа бололтой. Кино үйлдвэрээс явахдаа бүх хүмүүст мэхийн ёсолж, анд найзууд минь амар сайхан амьдарч суугаарай, дараагийн тоглолтоор уулзах болтол баяртай гэж байгаа бололтой байсан шүү. 

	
ХОЁР ДЭЛЭМ ГАЙХАЛ

	Би Одесса хотод фронтод хамт тулалдаж явсан хуучин анд найзаа олж уулзахыг зорилоо. Тэрээр, далайн алсын аяллын усан цэрэг болсон юм. Түүний аялдаг илчит хөлөг гадаад орны аянаас дөнгөж ирээд байгаа гэдгийг би мэдэж байв. 

	Далайн боомтод очиж асуувал, тэр илчит хөлгийн ачаа барааг буулгаж дуусаад багийнхныг эрэгт гаргасан байв. Боомтын удирдах газраас найз нөхрийнхөө хаягийг аваад гэр өөд нь хөдөллөө. 

	Халтурины нэрэмжит гудамжны нэг шинэ байшингийн гуравдугаар давхарт гарч хонх дарлаа. Чимээ гарахгүйд нь дахиад дарлаа. 

	Хаалга хяхран дуугарч, хүмүүс инээцгээх дуулдана. Нэг эмэгтэй хүн:

	— Хэн бэ? гэж сонстлоо. 

	Зорьж ирсэн учир явдлаа хэлэв. 

	Бас л улс амьтан инээлдэж, нөгөө эмэгтэй л,

	— Жаахан азнаж байгаад ирээрэй! Танд хаалга тайлж өгч болохгүй байна! Бид энд баригдчихаад байгаа юм гэдэг байна. 

	Намайг цаашлуулж байгаа юм биз дээ гэж бодлоо. Миний уулзах хүн гэртээ эзгүй байлаа гэхэд үүдээ онгойлгоод хүний ёсоор хэлэхэд яагаад болдоггүй бол?

	Би бууж гадагшаа гараад хот дундуур цаг гаруй тэнэж яваад сониуч зандаа хөтлөгдөн нөгөө хачин айлдаа хүрч ирэв. 

	Хонх дарлаа. Бас л хаалга хяхарч, инээлдсэнээ,

	— Хэн бэ? гэж байна. 

	Хэрэг зоригоо дахин илтгэлээ. 

	Инээлдэж байгаад мөн л хэлдгээ хэлж байна. Харин овоо найрсаг өнгөтэй болжээ. 

	— Та бас нэг жаахан азнаж байгаад ирнэ үү. Танай танил чинь одоохон эргээд ирнэ. Бид нар баригдаад байгаа болохоор гарч чадахгүй байна. Манай энд хоёр дэлэм урт гай зовлон учраад байгаа юм гэлээ.

	Би учрыг олохоо болилоо. Үнэхээр надаар тоглоом тохуу хийгээд байгаа юм уу, эсвэл ямар нэгэн сонин учрал болоод байгаагийн алийг ялгахгүй байв. Найзынхаа ирэхийг харахгүй өнгөрөөчих магадгүй гэж бодоод тэдний хавьцаа нааш цаашаа холхисоор байлаа. 

	Ингэж байтал танил маань айсуй харагдав. Хоёулаа баяр хөөр болон тэврэлцэв. Би тэсэж чадсангүй ингэж асуулаа:

	— Танай гэр оронд юу гэгч болоод байгаа юм бэ? Юун баригдлаа, энэ тэр ээ вэ? Хоёр дэлэм урт гай зовлон гэж юу яриад байгаа юм бэ?

	Манай найз инээж гарлаа. Түүний ярих нь,

	— Тэгнэ ээ, тэр! Манай хажуугийн өрөөний хүүхнүүд өрөөнөөсөө гарч чадахгүй айгаад байгаа нь тэр. Гэм халгүй, нялх амьтнаас айхын хэрэг юу байна? Тэгээд ч бас миний өрөөнд цоожтой байгаа юм чинь. Би тэдэнд ярьж хэлж тайвшруулсан юм шүү дээ. Тэд нар болохоор хаалганы доогуур гараад ирвэл яана гэж зөрж яриад байдаг... 

	— Үгүй байзнаач. Чи ямар амьтны тухай яриад байна аа? Гэм халгүй нялх амьтан гээд байдаг чинь юу болж таарч байна аа? гэж би лавлав.

	— Юу байх вэ дээ, аварга могойн зулзага л байхгүй юу. Дөнгөж хоёр настай. Хоёр дэлэм урт. Далайн боомт нэг хотод багачууд бэлэг болгосон юм. Амьтдын хүрээлэнд аваачиж нутагшуулах ажлыг манай хөлөг онгоцны дарга надад хариуцуулсан юм. Өчигдөр оройтоод амжаагүй. Би сая очиж ярилцаж тохироод ирж байгаа юм. Энэ зулзага өнгөрөх шөнө манайд хоносон. Ийм л учиртай юм даа. Одоо түүнийг аваад явна.

	Хэдэн минутын дараагаар бид хоёр амьтдын хүрээлэн чиглэн алхлаа. Найз маань нөгөө могойгоо цэцгийн баглаа шиг хүзүүгээрээ ороож аваад явсан. Аварга могойн зулзага үнэнээсээ гэм халгүй амьтан ажээ. Зугтан зайлах тухай бодсон янзгүй. Хаа нэг шуугин дуугарч, үе үе амаа ангалзахаас өөр юмгүй. 

	Замд тааралдсан улс амьтан бид хоёроос огло харайн бултаж байх юм. Дэмий юм. Айж сандрах зүйл үнэхээр үгүй байв. 

	
ЭЕЛДЭГ ТУГАЛ

	Ойн чөлөөнд нэг тугал идшилж байв. Эхээс гараад сар болж байгаа нялх амьтан ч гэсэн бузгай бадируун, сэргэлэн тугал. 

	Олсон аргамжааныхаа гадсыг тойрч өнжинө. Аргамжаа нь ороолдоод ирэхэд духандаа цагаан толботой толгойгоо олийлгож байгаад л тамир муутайхан хоолойгоор «М-м-му» гээд уянгалуулж гарна. 

	Тэр хавьд ирж амардаг цэцэрлэгийн хүүхдүүд өглөө болгон аргамжаатай тугалын хажуугаар өнгөрдөг байв.

	Энэ үед нөгөө тугал ногоо зулгаахаа больчхоод найрсаг янзаар толгойгоо олилзуулан дохино. 

	Хүүхдүүд минь энэ тугалтай мэндэлцгээж бай гэж хүмүүжүүлэгч багш хэлэхэд тэд хоолой нийлүүлэн, 

	— Сайн байна уу! Сайн байна уу! гэлцдэг. 

	Хүүхдүүд тугалыг ахмад настны ёсоор хүндлэн «Та» гэж дуудна. 

	Яваандаа хүүхдүүд зугаацахаар явах замдаа ёотонгийн хэлтэрхий, багсаргатай талх, ердийн талх зэрэг амтлаг юм авчирч өгдөг боллоо. Бүлээн мөртөө зөөлхөн хошуугаараа алган дээрээс идэх юмыг авна. Хошуугаараа гарын алга ирвэгэнүүлнэ. Өгсөн зүйлийг идчихээд «Хүндлэн дайлсанд баярлалаа» гэх адил толгой дохин ёсолно. 

	Хүүхдүүд,

	— Сайхан зохих болтугай! гэлцээд л гүйлдэн оддог байв. 

	Хүүхдүүдийг буцахад тугал, дахиад л найрсаг байдлаар толгой дохин. «М-м-му» гэж мөөрөхөд

	— Баяртай! Баяртай! гэж хүүхдүүд хоолой нийлүүлэн хариу өгүүлнэ. 

	Энэ байдал үргэлжилсээр л байлаа. 

	Нэг өглөө хүүхдүүдийг зугаацахаар явахад тугал байдаг газраа алга байв. Ойн чөлөөнд нэг ч амьтан алга. Юу гэгч болох нь энэ вэ? гэж хүүхдүүд баахан сандарчээ. Хүүхдүүд тугалыг дуудаж гарлаа. Гэтэл, тэртээ ойн зүгээс танил болсон «М-м-му» гэж дуулдлаа. 

	Хүүхдүүд сэхээ авч амжаагүй байтал сайх тугал сүүлээ модойлгон сөхөж, олстой гадас чирсээр бут сөөг дундуур хурдлан гарч иржээ. 

	Хүмүүжүүлэгч багш аргамжаанаас шүүрэн авч гадсыг нь шааж тогтоогоод,

	— Алга болчхож юун магад гэв.

	Тугал урьдын заншлаараа «М-м-му» гэж багачуудтай мэндлэв. Хүүхдүүд ч,

	— Та сайн байна уу? гэж хариу мэндлээд талхаар дайлав. 

	Маргааш өглөө нь дахиад л ийм явдал боллоо. Анхандаа тугал харагдахгүй байсан хэр нь төдхөн гадсаа чирээд л гарч сүүлээ годойлгон сөхөж, олстой гадас чирсээр бут сөөг дундуур ирлээ.

	Хүмүүжүүлэгч багш бас л түүнийг аргамжаад орхилоо. 

	Ингээд л хүүхдүүд ой руу очихоор явав. 

	Гэтэл тэднийг нэг эмэгтэй тосон уулзаж,

	— Энэ хавьд нэг тугал харагдав уу? Цагаан сартай хар тугал гэж асуудаг байна.

	— Харсаан! Харсан! гэж хүүхдүүд цангинуулан хариулжээ. 

	— Тэр чинь ойн нөгөө цоорхойдоо, байдаг газраа байгаа. Би аргамжаад орхичихсон гэж хүмүүжүүлэгч багш хариулав. 

	Тэр эмэгтэй дал мөрөө хавчин,

	— Гайхалтай юм даа. Хоёр ч өдөр шинэ газар аргамжаад орхиход хуучин газраа л уяатай байх юм. Яагаад тийшээ зүтгээд байгаагийн учрыг олох биш ээ гэж ярихад хүмүүжүүлэгч багш инээд алдаж,

	— Танай тугал манай жаалуудад дассан бололтой. Тугал чинь их эелдэг зантай, өдөр болгон бидэнтэй мэндэлдэг юм гэж ярихад

	— Түүнийг эндээс битгий холдуулаарай, за юу! Бид нар түүнтэй найз болсон юм гэж хүүхдүүд гуйв. 

	— Найзууд нь гуйгаад байхад тэнд нь байлгахаас яах вэ! Багачуудын найз болсон юм бол арга байж уу... гэж тэр эмэгтэй зөвшөөрсөн билээ. 

	Дараа өдөр нь хүүхдүүд бас л ой тийш явцгаав. Ойн цоорхойд нөгөө газраа тугал хүлээж байлаа. 

	— Та сайн байна уу? гэж хүүхдүүд хашхиралдахад сэтгэл нь ханасан тугал толгой дохин «М-м-му» гэж хариу мэнд хүргэв. 

	
ПИОНЕРУУДЫН ТАХИА

	Хүүхдүүд ням гарагт амьтдын хүрээлэнд очжээ.

	Тэр өдөр амьтдын хүрээлэнд дуу хөгжим, янз бүрийн тоглоом оролцсон өдөрлөгтэй байсан юм. 

	Хүүхдүүд анхандаа амьтдын торон хашааны хажуугаар хэсэг явж байснаа тоглоом наадамд оролцох боллоо. 

	Шувуу, ан амьтдын тухай олон янзын асуултад хариулж, олон зөв хариулт өгсөн хүүхэд амьд бэлэг авах тоглоом байв. 

	Үлгэрлэхэд ийм байх жишээтэй. 

	«Халим хамгийн том загас мөн үү?» гэж асуухад,

	«Том, бүр том загас!» гэж хашхирах хүүхэд гардаг. 

	Гэтэл халим гэдэг маань загас биш харин далайн араатан амьтан. 

	Светлана охины хувьд анхны тоглолт бүтэлгүй болж өнгөрөв. Тэрээр, тухайлбал халимын тухай хариулж чадсангүй. Харин Виталик гэдэг жаал бүх асуултыг зөв хариулж шанд нь яст мэлхий авлаа. 

	Хүүхдүүд янз бүрийн амьтад хожиж л байв. Нэг хөвгүүн гүрвэл, өөр нэг жаал далайн гахай, аравдугаар ангид сурдаг бол уу гэмээр өндөр охин өчүүхэн жижиг цагаан хулгана хожив. Тийм том охинд иймхэн юм таардаг гээч. 

	Светлана охины аз ч тодорлоо. Светлана асуусан бүх зүйлд бусдаасаа илүү зөв, хурдан хариулахад тоглоом удирдан явуулж байсан хүн,

	— Одоо Сергеева Светад шагнал гээд Светланаг харсаар байтал нэгэн амьд тахиа аваад ирлээ. Улаан цацагтай, цагаан тахиаг хоёр гардан авч,

	— Одоо би үүнийг чинь яах бил ээ? гэхэд Зина охин уртаар санаа алдан,

	— Надаа ийм тахиа байдаг ч болоосой! гэв.

	— Үүнийг аваач дээ!

	— Ээ болохгүй! Ээж хавьтуулахгүй! Манай ээж хатуу хүн. 

	Светлана охин Виталикад хандаж,

	— Яст мэлхий, тахиа хоёроо сольчих уу? гэсэнд

	— Яалаа гэж! Яст мэлхий илүү сонин байлгүй яах вэ! гэжээ.

	Пионерын удирдагч Надя ингэж зөвлөв. 

	— Светлана аа, чи одоохон гэртээ аваад харь. Маргааш сургууль дээр аваад очоорой. Бүгдээрээ тахианы байр барьж, тахиа үржүүлээд үзэсгэлэнд оролцоход ч болох биш үү? Сонин биз дээ?

	— Сонин л юм гэж Светлана ичингүйрэн хариулав. Хүүхдүүд хажуугийн дэлгүүрт очиж арван мөнгөөр цаасан хайрцаг худалдан авчирч тахиагаа дотор нь хийв. 

	Света хайрцагтай тахиагаа баглааснаас нь бариад бүгдээрээ гарлаа. 

	Хүүхдүүд тэндээсээ зүг бүр тийшээ тарцгаав. Амьтангүй хүүхдүүд метро руу явж, Светлана, Виталик хоёр трамвайнд суулаа. Метрогоор амьтан авч явахыг хориглодог юм. 

	Трамвайгаар явж байхад дажгүй л байлаа. Тахиа хайрцаг дотроо томоотой сууна. Виталик яст мэлхийгээ гар дээрээ авч бас бүх зорчигчдод биш ч гэсэн сониуч нэгд нь үзүүлж явлаа. 

	Тэр хоёр трамвайнаас буугаад тахиа барьсан Светлана түрүүлж, яст мэлхий барьсан Виталик хойноос нь дагаж гэрийн зүг явцгаалаа. 

	Цаасан хайрцаг дотор хийсэн тахиа хөдөлж байхыг Светлана анзаарчээ. Светлана охин зогсоход тахиа улам тонгочиж байна. Бодвол далавчаа дэлгэх гэж оролдож байгаа биз. 

	Яах вэ? гэдэг асуудал гарч ирлээ. 

	Хайрцгаа дээшээ өргөж биедээ наалдуулан үзэхэд тахиа алга байжээ. Тэрээр, хурц савраараа цаасан савыг цоолон гарч зам дээр буужээ.

	— Хүүе зугтлаа! Алив бариад аваарай! гэж Виталик хашхирав. 

	Нөгөө тахиа хүүе гэхийн завгүй зугтан холдож автобус троллейбусны хоорондуур гүйж

	Гудамжны голд ихэмсэг дүр гарган хоёр хөл дээрээ ээлжлэн зогсож, өрөөсөн нүдээрээ сэргийлэгчийг сониучлан харж байв. Сэргийлэгч дэргэдээ тахиа ирчихсэн байхыг харангуутаа хаанаас гараад ирдэг бил ээ? гэж анхандаа гайхжээ. 

	Сэргийлэгч тахиаг барьж авахаар тонгойсон боловч тэр баригдсангүй зайлчихлаа! Хойноос нь хөөхлөөр улам хурдлан угтлаа!

	Виталик, Светлана хоёр замын гол гүйлдэн ирж,

	— Энэ чинь бидний тахиа байгаа юм! Биднийх! гэж тэвдэж байх хооронд явган хүний зам дээр улс амьтан бөөгнөрч, тахиа хөөцөлдөн байгааг сонирхон харж, инээлдэн зогсож байлаа. 

	Замаар явж байсан машинууд хүртэл зогсож, жолооч нар хаалгаа онгойлгон бас л инээлдэж харагдана.

	Харин Виталик, Светлана, нөгөө сэргийлэгчийн хувьд бол юун инээхтэй мантай. Гурвуулаа хамжин байж арай гэж тахиагаа барьж авлаа.

	Тэр сэргийлэгч баахан унтууцаж,

	— Сургуулийнхаа эд хөрөнгийг ийм болгоомжгүй оролдож болдог юм уу? Энэ чинь танай сургуулийн тахиа мөн биз дээ? гэхэд Светлана охин,

	— Тийм ээ, сургуулийнх! Пионеруудын тахиа л даа. Санаандгүй байж байгаад алдаж орхилоо гэв.

	— Яст мэлхий бас л пионеруудынх биз? Бас алдсан хэрэг үү? гэж сэргийлэгч сонирхон асуухад Виталик,

	— Тийм ээ, пионеруудынх гэж хариулав. 

	Сэргийлэгч, 

	— Энэ мэлхий тахиа шиг хурдан гүйдэггүй нь аз болж гэж хэлээд гараа дээш гозойлгов. 

	Зогсож байсан машинууд хөдөлж эхлэхэд Светлана охин ч тахиагаа тэврээд гэр өөдөө явав. 

	Тэднийхэн Светланаг тахиа аваад ирнэ гэж огт бодоогүй болохоор эмээ нь, 

	— Манайд тахиа л дутаад байсан байх нь гээч! гэлээ. 

	— За яах вэ, тэсээд л байлгахаас биш гэж ээж нь хэлэв. Харин аав нь,

	— Тахиа авчирдаг чинь их сайн байна! Үүнийг чинь Алешкадаа үзүүлнэ гэж хэллээ.

	Тахиагаа угаалгын өрөөнд оруулж, тавагтай ус тавьж өгөөд талх үүрүүлж орхиод Алешкаг авчрахаар явлаа.

	Алешка одоо дөнгөж арван сартай. Түүнийг гар дээрээ тавин угаалгын өрөөнд орвол тахиа тэр хоёр бие биесээ ажиглан харж байснаа Алешка,

	— У-у-у! гэж дуугарахад сайх тахиа, Ко-ко-ко гэж хариулах нь үүрүүлсэн талхаа хувааж идье хэмээн найр тавих адил. 

	Тэр хоёр бие биеэ таалав бололтой. 

	Орой болоход тахианы усыг сольж, талхны үртэс нэмж орхиод, угаалгын өрөөний гэрлийг унтраагаад бүгдээрээ орондоо оржээ. 

	Шөнийн хоёр цагийн үед нөгөө тахиа маань угаалгын өрөөнд байсан төмпөн сав доргин чичиртэл хашхирч хамаг амьтныг сэрээхэд, Алешка уйлж гарлаа. 

	Светлана угаалгын өрөөнд яаран очиж гэрэл асаахад нөгөө тахиа нүүр гарын угаагуурын тосгуурын ирмэг дээр суучхаад байдаг чадлаар аа «Ку-ка-ре-ку!.. Ку-ка-ре-ку!..» гэж хашхирсаар байв.

	Света түүнийг чимээгүй болгох гэж элдэв аргаар ятган оролдох боловч сайх тахиа гэр дүүрэн дуу тавьсаар. 

	Яваандаа тахианы дуу арай чамай намдаж хүмүүс ч дахиад л орондоо орцгоолоо. 

	Арай гэж сайхан зүүрмэглэж эхэлтэл дахиад л тахианы дуу хадаад явчихлаа. 

	Ээж нь нойрноос сэрээд инээж байхад Алеша сэрээд уйлав. Эмээ сэрээд амандаа бувтнан үглэв. Светлана сэрэнгүүтээ угаалгын өрөө рүү хурдлав. 

	Харин аав сэрэхдээ цагаа хараад,

	— Охин минь, энэ гайхал тахиаг одоохон сургууль дээр аваачаад өгч болохгүй юу? Нэг л яршигтай оргиод байх чинь ... гэж хэлэв. 

	Хамаг улсын нойр хулжсан учир дахиад хэн ч нүд аньсангүй. Бяцхан Алешка тахиа хашхирахын хамт уйлах ба дуу нь намдахын хамт тахиа үзэх гэж угаалгын өрөө рүү тэмүүлж байна. 

	Өглөө болоход Светлана тахиагаа аваад сургуульдаа явав. Эхлээд түүнийг агуулахын өрөөнд байлгаж байснаа тэдний ангийн хүүхдүүд сургуулийнхаа хашаан дотор пионерын тахианд зориулж томоо гэгчийн байр хийж өгөв. Их бие нь цагаан өнгөтэй мөртөө улаан цацагтай учраас пионер адил харагдах тул хүүхдүүд түүнийг пионерын тахиа гэж нэрлэх болжээ.

	Светлана болон гуравдугаар ангийн бусад пионерууд тэр цагаас эхлэн тахиа үржүүлэхээр шийдсэн юм. 

	Үнэхээр тэдний отряд үзэсгэлэнд оролцохыг хэн байг гэх билээ. 

	
ИЛЖИГ МОРЬ ХОЁР

	Светлана өсөж том болоод эмнэлгийн сувилагчийн мэргэжил эзэмшиж алс холын Киргиз нутгийн нэгэн дотуур байртай сургуульд ажиллах болжээ. 

	Хүүхдүүд энд зөвхөн суралцах төдийгүй бас тэндээ амьдран сууж, хичээл номоо давтаж, хоол унд идэж, тоглож наадан, унтаж амарцгаадаг.

	Дотуур байртай тэр сургууль одоохондоо эмчгүй байсан болохоор Светлана маш их ажилтай байв. Урьдчилан сэргийлэх тариа хийх, эмийн жор бичих, сургуулийн эмх журам, ариун цэврийг хариуцна. 

	Охид хөвгүүд нийлсэн зуу гаруй хүүхэдтэй. Хамтралын бүх хүүхэд үүнээс олон боловч долоон нас хүрээгүй хүүхдүүд сургуульд ордоггүй. Тэгэхлээр сургуулийн насны биш хүүхэд зөндөө байгаа. Одоогоор тэд сургуульд ороогүй ч мөдхөн том болоод сурагч болцгооно. 

	«Энэ хүүхдүүдийг сургуульд орсон хойно нь эрүүл энх байлгахын тул одоогоос эхлэн анхаарч байх нь зүйтэй юм» гэж Светлана шийджээ.

	Энэ талаар, районы төвийн эмч нартай зөвлөлөө. Эмч нар ч дэмжжээ. 

	Светлана өдрийнхөө ажлыг дуусахаар айлаар ордог боллоо. Айл болгоноор биш л дээ, хүүхэдтэй айлуудаар шүү дээ. Зарим хүүхдэд улаан эсэргэнээс урьдчилан сэргийлэх тариа хийнэ. Зарим хүүхдийг чийрэгжүүлэхийн тул загасны тос уухыг зөвлөнө. Зарим хүүхдэд сайхан амттай витамин уулгана. 

	Амралтын өдөр, алс холын айл өрхөөр очно. 

	Хамтралын гишүүдийн гэр хаана хамаагүй байхыг яана! Адуу үхрийн бэлчээртэй уудам хөндийд ч байна. Хонин сүрэг налайсан уулын бэлд ч байна. Түргэн урсгалт гол мөрний хөвөөнд ч байна. Бараг айл гэр бүрд том жижиг хүүхдүүд байна. 

	Светлана хүүхний явган явж туулсан нарийн харгуй, аяны зам чамлалтгүй билээ. 

	— Морь унаж бай! Уулархаг нутгийн хүүхэн морьгүй явна гэдэг болохгүй! гэж хамтралын дарга Бабаев зөвлөжээ.

	— Хэрэггүй ээ, болоод л байна гэж Светлана тайлбарлан хэлэхдээ дотроо «Би чинь угаасаа морин дээр гарч үзээгүй хүн. Аймаар юм. Морь унах ч үгүй» гэж боджээ.

	Тэгж явтал бас сургуулийн захирал Асан,

	— Манайхаас морь авч унаач. Салхи адил хурдан, дуртай морио барьж уна! гээд байхаар нь Светлана хошигносон болж,

	— Морь надад олигтой таарахгүй байх аа. Би моринд гарамгай болно гэдэг юу л бол. Харин илжиг уна гэвэл буцахгүй гэжээ. 

	Тоглоом ч ингээд л өнгөрч. Нэг өглөө сургууль дээрээ ирэхэд Гульнар охин илжиг хөтөлж ирээд хүлээж байв. 

	Түүний өгүүлэх нь,

	— Светлана Петровна гуай, таны хүссэний дагуу илжиг хөтлөөд ирсэн. Явган явах гэхгүй амар шүү дээ. Эмээл, хазаар ч бэлэн... Аавын хэлсэн ёсоор л байгаа гэжээ. 

	Духан дээрээ сартай жижигхэн саарал илжиг үүдний довжооны хажууд бодолхийлсэн харцаар Светланаг ширтэн зогсоно. 

	Светлана энэ тэрхэн яриагаар аргалаад өнгөрөх гэж оролдсон хэр нь болсонгүй. 

	Гульнар охин өөрийнхөө хэлснээр зүтгээд,

	— Үгүй ээ! Хаанаас, Аав хэлсэн болохоор заавал авна шүү! Бүр аваарай! Энэ илжиг одоо таных гэчихлээ. 

	Авахаас өөр аргагүй болжээ. 

	«Яаж энэ дээр чинь мордоно доо» гэж бодов. 

	Хүүхдүүдийн хичээл дуусахыг хүлээзнэлээ. Цонхоор харахад илжиг зогссон хэвээрээ боловч сургуулийн хашаан дотуур хүүхдүүд харагдахгүй байлаа. Оролдоод үздэг хэрэг. 

	Светлана халаадаа тайлж орхиод гарлаа. Илжиг зогсож л байна. Тулаад очиход зуларч зүтгэсэнгүй зогсож л байв. Толгойг нь илээд үзсэн чинь дажгүй ээ. Дургүйцсэн янз алга.

	«Яавал яаг, дүүрсэн хэрэг!» гэж Светлана санаа шулуудаж, илжгэн дээр мордоод авлаа. Болох янзтай. 

	— Чүү! гээд жолоогоо дугтран хөдөллөө. 

	Ямар ч болтугай эхлээд гэртээ харьдаг хэрэг гэж бодов. 

	Илжиг дөлгөөхөн хөдөлж, хашааны хаалгаар гарч, гудамж тийш эргэлээ. Яг л ёсоор болж байсанд Светлана баярлаж явав. 

	Светлана одоо зөвхөн илжигнийхээ дэлийг ширтэхээ больж, ийш тийшээ ажиглан сажлуулж явахдаа дайралдсан улс амьтантай толгой дохин мэндэлж явлаа. 

	— Салоомалейкум, сувилагч аа! Сайн байна уу! гэж хүмүүс хариулж байна. 

	Гэртээ ойртож ирлээ. 

	Светлана хүүхэн,

	— Зогсоорой! Хүрээд ирлээ! гэж хэлээд жолоогоо татав. 

	Харин илжиг нь яагаад ч юм, үгэнд орох янзгүй ээ. Гол гудамжны шуудуу дагаад л алхлуулсан хэвээр. 

	Светлана жолоогоо улам чанга татлаа. Илжиг явсан чигээрээ. 

	— Чи минь, зогсоод өгөөч дээ. Би гэртээ харих хэрэгтэй байна. Гэртээ харих гэдгийг ойлгоно уу, чи? гэж учирлан гуйв. 

	Илжиг учрыг ойлгон зөвшөөрч байгаа юм шиг толгойгоо дохилзуулах боловч зогссонгүй. Ингэсээр яваад бараг гудамжны голд хүрч очлоо. Тэгснээ шуудуу дээгүүр хөндлөн гараад зогслоо. 

	Светлана сая учрыг ойлгож,

	«Гульнарын гэрийн гадаа ирчихсэн байх нь. Дийлдэхгүй байсны учир энэ байх нь ээ» гэж бодов. 

	Одоо би илжигнээс буувал улсууд намайг аймхай амьтан гэж хэлнэ! Том хүүхэн, тэгээд бас сувилагч гээд байгаа! Илжигний ам дийлэхгүй байх гэж дээ гэлцэнэ гэж бодов. 

	Ямар ч байсан илжигнээсээ буусангүй, жолоогоо татан эргүүлээд буцаж явав. 

	— Одоо буцна аа, хө, манай гэр тийш явна шүү. 

	Илжиг үгэнд орж буцаад л явлаа. Гэтэл бас хөгөө тарих нь тэр. Светланагийн гэрийн орчимд зогссонгүй. Хуучин танил замаа дагаж явсаар сургуулийн хашаа тийш эргэлээ. 

	Светлана хэчнээн учирлан гуйсан боловч дийлдсэнгүй.

	Маргааш нь мөн л бахь байдгаараа өнгөрлөө. Нөгөөдөр нь бас л ингэж хөглөв. 

	Тэр илжиг гэрээсээ гараад л сургууль хүрдэг, тэгээд буцаж явдаг, сураагүй газар зогсох дургүй байсан бололтой. 

	Гульнар аавтайгаа хамт нөгөө илжгээ дахин сургаж, «Дуртай ч бай, дургүй ч бай шинэ эзнийхээ үгэнд орж байх учиртай» гэдгийг ухааруулахаас өөр аргагүй болжээ.

	Одоо тэгээд үгэнд ордог болжээ. 

	Өнгөрсөн хугацаанд Светлана ч гэсэн илжгэндээ дасжээ. Ганц илжгэнд төдийгүй гээч. Одоо морь унахдаа ч айхаа больсон.

	Светлана хүүхэн морь унаж алс холын хөдөө нутгаар явахад тэндхийн адуучин, хоньчид түүний ирэхийг хүлээн, гэрийнхээ гадаа зогсоод,

	— За сувилагч минь, салоомалейкум: Сайн байна уу! гэж угтдаг болжээ. 

	
ТАХИА УСАНД СЭЛЖ СУРСАН НЬ

	Бид нар тэр зун Украин нутгаар аялахаар явсан юм. Нэг орой Сула голын хөвөөнд бууж тэндээ хоноглох боллоо. Орой болсон тул эргэн тойронд тас харанхуй байлаа. Тэгэхлээр хаахна буух бил ээ? гэж удаан эрэх хэрэг байсангүй. Машинаа голын хөвөөнд ойртуулан тавьж эргэн тойрныг ажиглан харвал бидний зүүн талд цардмал замын нүсэр том гүүр бөртөлзөн харагдах бөгөөд харин Сула голын нөгөө хөвөөнд Лубна хотын шөнийн гэрлийн сүүлч жирвэлзэж байв. Ойр тойронд юу ч харагдахгүй ажээ. 

	«Улс амьтанд тээр болохгүй сайхан амарч хоноод далимд нь маргааш машинаа угааж авдаг хэрэг» гэж бид бодож байлаа. 

	Бушуухан шиг майхнаа босгож, усанд орж халти мөлт угааж аваад орондоо орцгоолоо. 

	Дөнгөж зүүрмэглэж эхэлтэл амьдаа маань намайг сэрээлээ.

	— Нэр нэгт минь хараач, хараач! гэж байна. 

	Майхны үүдээр толгой духайлган харвал учир нь олдохгүй юм болж байлаа.

	Голын дээгүүр манан суунаглаж, үүр дөнгөж гэгээрэх төдий байгаа боловч зах зээлийн газар юм шиг дуу шуугиан болж байх юм. Элдэв янзын шувууны дуу хадаж, жигүүрийн дэвэх чимээ гарч байлаа. Голын цаад эргээс хэдэн том цагаан өнгийн шувуу нисэн ирж манай майхан дээгүүр өнгөрч гараад машины цаахна буулаа. Машины мотор дээр нэг азарган тахиа байдаг чадлаараа «Ку-ка-Реку! Ку-к-ка-реку!..» хэмээн хашхирч байлаа.

	Би нойрноосоо бүрмөсөн сэрэхдээ энэ бүх хэрэг явдлын учрыг сая л ухаарлаа. Голын цаад эрэгт оршин суудаг эзэгтэй нар бидний буусан хөвөө рүү шувуугаа бэлчээж байгаа аж. Галуу, нугас зэрэг шувууд өөрсдөө ус гатлан нөгөө эрэгт ирдэг байхад эм тахиануудыг агаарт хөөргөн шидэх үед гол дээгүүр нисээд гарчихдаг байна. Зарим нь голыг хөндлөн нисэн гарч арай чадалгүй усан дунд бууж жинхэнэ сэлүүрчин адил сэлсээр яваад нөгөө эрэгт хүрдэг байна.

	Харин азарган тахиа дандаа л хашхирсаар байх юм. Гэхдээ түүний хашхирах нь арай л нэг өөр «Ну-к-ка, в реку! Ну-к-ка, в реку!» гэж байх шиг санагдсан. 

	Бодвол асрамждаа авч яваа тахиануудыг зоригжуулж байсан нь тэр болов уу. 

	— Эм тахиа ингэж сэлж чаддагийг анх удаа үзэх минь энэ гэж манай найзын хэлэхэд

	— Би ч бас хараагүй юм байна. Эд нар орой болоход яаж буцаж харьдаг бол?

	Тэр өдөр бид нар ийшээ тийшээ явсангүй, орой болтол хүлээж юу болохыг үзэхээр шийдлээ. 

	Нөгөө эм тахианууд бүтэн өдрийн турш галуу, нугастай хамт идшилж өнжлөө. Нар жаргахын үед Сула голын хөвөөнд эм тахианууд түрүүлэн ирж гэрийн зүг сэлэв. Энэ удаа тахиануудыг дээшээ шидэх хүн байсангүй тул өөрсдөө усанд ороод л явж гардаг байна. Азарган тахианууд эм тахианыхаа хойноос ихэмсэг байдлаар тэргүүнээ догнойлгож, эр галуу адил далавчаа ялимгүй дэлгэн сэлэв. 

	Энэ бол анх удаагаа сэлж байгаа тахиа биш ээ. Гэрийн эзэгтэй нар өглөө болохын хамт хоол тэжээл элбэгтэй нуга тийш тахиагаа бэлчээхэд тэд нь орой болохоор өөрсдөө гэртээ харьж ирдэг байна. Эрт дээр цагаас эхлэн ингэж заншиж иржээ. 

	Энэ жамыг дагаж тахиа шувуу ч усанд сэлдэг болсон аж. 

	
ИЙМ НЭГЭН ШУВУУХАЙ

	Зуны халуун болоход Москвагаас гадагшаа гарч хүүхдүүдэд зориулсан ном бичихээр шийдлээ. Хотод байхад бичих сэдэв орж ирэхгүй байлаа. 

	Энд бол эргэн тойрон ой мод хүрээлээд үнэхээр сайхан байв. Тэрүүхэн хажууд дээгүүр нь унжгар уд мод сүндэрлэн ургасан цөөрөм бий. Тэд манай өрөөний цонхоор илхэн харагдана.

	Анир чимээ ч гарахгүй. Ном бичихэд саад болох юм алга. Би хүүхдүүдийн тухай бодоод л номоо бичиж сууна. Харин ялаа л тун амраахгүй юм. 

	Хамгийн жирийн, тэр ч байтугай жирийн биш ялаанууд тасалгаанд орж ирж үймүүлээд байдаг. Ингээд л манай өрөөнд миний толгой дээгүүр дүнгэнэлдэн эргэлдэж байснаа ширээн дээр хүртэл буучхаад гүйлдээд болдоггүй ээ.

	Би тэвчээртэй үргээж байлаа. 

	Нэгэн өдөр манай цонхон дээр нэг шувуу ирж суулаа! Шувуу ч юу байх вэ дээ, шувуухай л даа. Тэгэхдээ надад бол шувуу л гэж харагдсан. 

	Тэр шувуухай намайг ихэд анхааран ажиглана. Хонин борхон нүдтэй, цээжин бие нь бор саарал, дээгүүрээ бараавтар доогуураа тодхон цагаан өнгөтэй, дэгээ маягийн хошуутай юм. Сарвуу нь хар өнгөтэй, хоёр хажуугаараа эрээн судалтай. 

	Ёстой хөөрхөн шувуу юм аа.

	Нөгөө шувуу маань маргааш нь ирэхдээ цонхон дээр суусангүй харин шууд тасалгаа дотор орж ирээд нисэж явуутаа миний ажилд тун их садаа болж байсан хоёр ялааг агначихлаа. 

	Би анзаараагүй юм шиг сууж байлаа.

	Ширээнийхээ ард суугаад, тамхиа татаж, юмаа бичиж байгаа дүр үзүүлсэн боловч үнэндээ бичихгүй л байлаа. 

	Бяцхан шувуухай тасалгаа дотуур эргэлдэж байснаа ширээн дээр суун туссанаа тэр дорхноо нисчихлээ. Тамхины үнэрээс үргэсэн юм бол уу гэж бодлоо. 

	Би өглөөгүүр унтаж байлаа. Миний өрөөнд ямар нэгэн амьтан байгаагийн чимээгээр сэрлээ. Өглөө гэгээ орчихсон байсан учраас танил шувуу маань ирчхээд байгааг тэр дорхноо мэдлээ. Тэр шувуухай цонхон дээр суучихсан, ер бишийн бяцхан хонин бор нүдээрээ намайг ажиглан харж байлаа. 

	Ингэж шувуухай өдөр болгон манайхаар ирдэг болсон юм. Тасалгаа доторх ялааг л агнадаг байснаа сүүлдээ эрээ цээрээ алдаж ширээн дээрээс ч барьж авдаг боллоо. Ном бичихэд минь саад болох хэдий боловч харж суухад тун зугаатай шувуухай юм. 

	Манайхаар шумуул ч орж ирдэг боллоо. Шувуухай маань шумуулыг бас л агнадаг байна. Шумуул ширээн дээр суухгүй болохоор нислэг дунд нь агнана. 

	Ингэсээр би ч хүүхдэд зориулсан номоо бичиж дууслаа. 

	Москвад буцаж ирсний дараа намайг ялаа шумуулын зовлонгоос амрааж өгсөн бяцхан шувуухайн тухай найз нөхдөдөө хуучилж ярьсанд нөхөд маань ингэж хэлсэн билээ: 

	— Тийм нэгэн шувуухай байдаг юм. Түүнийг Намнаахай шувуу гэдэг юм. Таны яриад байгаагаас үзэхэд бөртөт намнаахай мөн дөө! Жижигхэн бор саарал шувуухай байдаг юм гэлээ. 

	Намнаахай нэртэй ийм шувуу байдгийг би мэддэггүй байсан юм. Тэгэхлээр бор саарал зүстэйг нь ч бүр мэдэхгүй. 

	Бяцхан энэ шувуухайг эргэн санахад надад таатай бай даг юм. 

	
ГЭРЭЛ ЗУРАГ СОНИРХОГЧ

	Африк тивд Уганда гэдэг улс бий. Энэ улсад Мерчисон гэдэг нэртэй цуутай дархан цаазтай газар байдаг юм. 

	Би найзтайгаа хамт тэнд очихоор явлаа. Найз маань надад сэргийлэн хэлсэн нь: 

	— Та дархан цаазтай газар очоод заан, усны үхэр, матар, зэрлэг үхэр, анааш дуртай амьтныхаа зургийг авч болно. Харин хирстэй тааралдвал зургийг нь авах гэхийн хэрэггүй шүү. Би гэрэл зураг сонирхдог хүн. Үүнээсээ болж уржнан жил ёстой баларсан шүү. Хирс машины хамар цохиж арай гэж амь мэнд гарсан юм... 

	Манай жолооч африк нутгийн хүн оросоор ойлгохдоо тааруухан ч гэсэн уул яриаг дэмжиж байгаа бололтой байн байн толгой дохиж явлаа. 

	Бид дархан цаазтай газраар зөндөө явж олон янзын амьтны зураг авсан ч гэсэн миний хорхой дарагдах биш ээ. 

	— Хирс хаана байна аа? гэвэл

	— Харин нь ээ... гэж найз маань хариулна. 

	Ингэж явтал хирсийн бараа харагдлаа. Нүдэнд таатай гурван хирс холоос харахад хөх саарал өнгийн гурван сондуул шиг. Зуугаад метрийн зай бол хол юм шиг байв.

	Жолооч машинаа зогсоохын сацуу,

	— Эрхэм ээ, машинаасаа битгий гараарай! Таныг буувал шууд явна шүү. Тэдэнтэй дахин учрах хүсэл надад алга гэж сэргийлэн сануулав. 

	Хирс нэлээд зайтай байлаа. Тайван хэвтэж байгаа гурван хирс яг л гурван хөх сондуул шиг харагдана. Аав ээж хоёр хүүтэйгээ юм уу, охинтойгоо байгаа бололтой. Элсэн дээр хэвтэнэ. Мангар том гурван толгой байв. Хоёр нь бүр том, нэг нь арай багавтар, том далбагар чихтэй, аль аль нь хамар дээрээ соёо хэлбэрийн хоёр том эвэртэй юм. Аймаар юм ер дөө алга!

	Жолооч бас л,

	— Эрхэм ээ, машины шил битгий онгойлгоорой. Хэрэв тэгвэл... Ер нь энээ тэрээ болоход би хариуцахгүй гэдгийг хэлье... гэв. 

	Яг энэ агшинд аав нь уу гэлтэй хамгийн том хирс хэвтрээсээ босож майга хөлөө алгуурхан зөөж гишгэсээр бидний машиныг чиглэн хөдөллөө. Явж байгаа нь асар том дорго нохой шиг харагдав... 

	Жолооч машинаа огцом хаазлан ухасхийж хөдлөөд тэр дороо зогсоов. Хирс бидний хойноос мөрдөн хөөсөнгүй харин зам дээр гарч зогсоод гайхсан байдлаар биднийг ажиглан зогссонд жолооч, манай нөхөр хоёр бас гайхав. Газар цавчлан малтаж, хамрынхаа нүхээр газрын тоосыг бургитал тургиж жижигхэн боловч догшин хурц нүдээр бидний зүг ширтэнэ. 

	Соёо нь хамар дээр ургасан үү шиг харагдана. Нэг нь том, нөгөө нь арай жижиг. Гэвч энэ бол үү биш соёонууд юм!

	Ёстой гоё хирс байна!

	Ийм сайхан эгзэгтэй боломжийг алдаж ердөө болохгүй! Намайг машинаас үсрэн бууж хирсийн өөдөөс явтал 

	— Хөөе эрхэм ээ! гэж хойноос хашхирсан нь нэгэнт оройтжээ. 

	Хирс намайг тосон алгуурхан дөхөхөд би зургийн аппарат барин өөдөөс нь ойртов. Миний аппарат холоос зураг авахад зориулсан дурангүй ердийн аппарат юм. Ямар ч атугай би тэр хирсийн зураг авах хэрэгтэй байлаа. Хирс ч үүнийг мэдсэн юм шиг өөдөөс аажуухан дөхөж, нүсэр том тавхайтай хөлөөрөө доголох адил сажлан айсуй яваа. Зуугаад метр, дал гаруйхан метр зай үлдлээ... 

	Аппаратын товч дарах хооронд ар талд зогсож байсан машины моторын дуугаар эргэн харвал хөдөлж байгаа харагдлаа. Хирсийн зураг гараагүй биз ээ. Машин жаахан холдож очоод зогслоо. Жолооч маань хэлсэн амандаа үнэхээр хүрчээ. 

	Хирс ч гэсэн моторын дууны чимээгээр бас зогсов. Залхуурч нозоорсон байдлаар намайг ажиглан зогсож байв. Би хоёр дахь удаагаа аппаратын дуранг тааруулан товч дарахад өнөөх хирс халуун бүлдээ очихоор эв дүй муутайхан хөдөллөө... 

	Намайг машиндаа эргэж ирэхэд жолооч,

	— Эрхэм танаас би уучлалт гуйя. Энэ хирс гэдэг чинь үнэхээр аймшигтай амьтад байгаа юм. Би эд нарт машинаа нэг удаа хэмх дэлсүүлж үзсэн хүн. Харин өнөөдрийн энэ хирс зургаа авхуулах дуртай хирс байснаас зайлахгүй... гэж ярьж суулаа. 

	Би Москвад эргэж ирснийхээ дараа зургийн хальсыг угаагаад үзсэн чинь хирсийн зураг огт алга байсан гээч. 

	Харин манай машины ар талын зураг гарсан байлаа. Гар тээшний сав, машины дугаар хүртэл хачин тод гарсан байв. Намайг хирстэй учрах үед орхиод хөдөлж байсан машины зураг шүү дээ. 

	Хирсээс зугтаж машин руу гүйж явахдаа түүний зургийг авч амжсан хэрэг дээ!

	 


БӨДНӨ ШУВУУ

	Энэ явдал Киргизэд болсон юм. 

	Хүүхдүүд намрын тунгалаг өдөр сургуулийн хашаан дотуур зугаацаж явжээ. Эмнэлгийн сувилагч Светлана ч бас тэнд байв. Тэр бол хүүхдүүдийг бодвол насанд хүрсэн хүн билээ. 

	— Та минь ээ, бөднө шувуу, нисэж явна! гэж Гульнар охин гэнэт хашхирав. 

	Багачууд тоглохоо түр больж тэнгэр өөд харвал үй түмэн бөднө шувууны сүрэг нисэж явав. Энэ олон бөднө шувуу халуун орноос Тянь-шань орохоор яваа юм уу эсвэл Тянь-Шанийн уулнаас алсыг зорин гарсны алин болохыг бүү мэд. 

	Нэг бөднө шувуу шугамын утсанд мөргөж далавчаа далбагануулан унаж байгаа чулуу шиг доошоо явж өглөө.

	Светлана тэдний дэргэд зогсож энэ бүхнийг нүдээрээ харсаар байгаа боловч хүүхдүүд ам амандаа,

	— Светлана Петровна аа! Нэг бөднө гэмтчихлээ! гэж хашхиралдав. 

	Хажууханд нь бөднө шувуу унасан мод руу Гульнарыг яаран гүйж ирэхэд хэд хэдэн хүүхэд хэзээний ирчихсэн байв. Ашир гэдэг жаал хүү нөгөө шувууг бариад зогсож байлаа. Ашир бөднө шувууг Гульнар өөд барьж,

	— Хамгийн анх чи харсан тул чамд өгье гэв.

	Гульнар ч бөөн баяр болов. Ашир түүнд хандаж,

	— Тун болгоомжтой бариарай. Далавч нь гэмтсэн болохоор их хөндүүр байгаа шүү гэж хэллээ. 

	Тэр шувууг Светланагийн өрөөнд аваачлаа. Урьд өмнө нь Светлана ийм өвчтөнтэй учирч явсангүй. Эхлээд бөднө шувууны далавчийг эмчилж дараа нь түүнд зориулсан торон сав эрж олоод өвчтэй жигүүртнээ тэжээх хэрэгтэй боллоо. Бөднө шувууг тэжээхэд хүүхдүүд тусалж байсан л даа. 

	Гульнар, Ашир болон гуравдугаар ангийн бусад хүүхдүүд шувууны торыг тойрон, зарим нь таваг саванд ус аягалж, талхны үртэс асгаж өгч байхад зарим нь ялаа барьж түүний аманд хийж байлаа. Бөднө шувуу энэ бүхэнд дассан бололтой айж цочихгүй хооллож байв. 

	Хүүхэд бодгон л амттай сайхан юмаар түүнийг баярлуулахыг хичээнэ. Нэгдүгээр ангид сурдаг нэг жаал охин бурамтай чихэр аваад ирсэн байж билээ. Тэгэхэд Ашир түүнд

	— Бөднө шувуу чинь охидтой адилгүй. Энэ чинь шувуу болохоороо чихэр иддэггүй юм гэж хэлэв.

	... Яах ийхийн завгүй нэг долоо хоног өнгөрлөө. Нэг өдөр Светлана хүүхдүүдэд,

	— Хүүхдүүд ээ, одоо бид нар бөднө шувуугаа эрх зоргоор нь тавьж явуулах хэрэгтэй байна. Одоо бүр эрүүл болжээ гэж хэлэхэд Ашир,

	— Харамсалтай яа. Ингээд байлгаад байвал гоё оо гэв. 

	Түүнд Светлана ингэж хариулсан:

	— Үнэхээр чамд сайхан байгаа л даа. Гэвч бөднө шувуунд ямар байх бил ээ? Үлгэрлэж хэлэхэд, чамайг эмнэлэгт хэвтэж эмчлүүлээд гарах гэхэд чинь явуулахгүй байвал ямар байх вэ? Зөвшөөрөх үү, чи? гэв. 

	— Нээрэн ч тийм юм аа. Тавиад явуулчихсан нь дээр юм гэж Ашир арга буюу зөвшөөрөв. 

	Ингээд л Гульнар охин бөднө шувуугаа торноос нь гаргаж аваад явахад бүгд түүнийг даган гарлаа. 

	Бөднө шувуу дэрвэлзэн дэвхэрснээ хүүхдүүдийн зүг эргэн харж Гульнарын гарын алган дээгүүр ихэмсэг байдлаар алхалж байлаа. Дараа нь нам тайвнаар өдөө цэвэрлэж, наранд халсан хуурай хөрсөн дээр сэвхийн нисэж буув. 

	Хүүхдүүд нам гүм болж бөднө шувуу хаашаа нисэхийг хүлээн зогслоо. 

	Бөднө далавчаа дэлгэн нисэж хажуугийн модон дээр суугаад хүүхдүүд рүү харахад Ашир,

	— Баяртай! гэхэд Гульнар ч бас түүнийг даган:

	— Баяртай! гэв. 

	Яг энэ мөчид бөднө шувуу модон дээрээс дүрхийн босож өндөрт хөөрөн ниссээр байшингийн цаагуур далд оров. 

	Хүүхдүүд ч хичээлдээ очихоор гүйлдэн одлоо. Өдрийн хичээл шувтарч, үдийн хоолны цаг болоход Гульнар

	— Хараач ээ, та минь хараач! Манай бөднө эргээд ирсэн байна... гэж цангинуулан хэлэв.

	Үнэхээр сургуулийн хашаан дээгүүр нэгэн бөднө шувуу нисэн өнгөрч байв. Өөр бөднө байж ч магадгүй. Гэвч хүүхдүүд өөрсдийнх нь асарсан бөднө шувуу мөн байх гэж бодсон аж. Хүүхдүүдийн ингэж боддог ч аргагүй юм. Учирсан гай зовлонгоос нь авран ачилсан найзуудаа бөднө шувуу яахин мартах бил ээ!

	
МУУЖГАЙН ЭЖИЙ

	Би тэр намар дөнгөж дөчөөд өрх айлтай бяцхан тосгонд амьдарч байсан юм. Миний суудаг айлын эзэгтэй Христина Георгиевна сэтгэлд нийцтэй, цагаан сэтгэлтэй бүсгүй байсан. Тэр бүсгүй надаас элдэв янзын ан амьтдын тухай шалгааж асуухад нь баахан зовдог сон. Миний бичсэн «амьтдын» өгүүллэгүүдийг хэн нэгэн хүнээс сонссон юм уу, эсвэл өөрөө уншсан юм уу, бүү мэд, харин түүний асуусан зарим санаанд оромгүй зүйлүүд намайг мухардмал байдалд оруулдаг бай-

	сан. Эзэгтэй маань насандаа барааг нь хараагүй заанаас эхлээд л тэмээ, усны үхэр, илжиг, адуу, үхэр, гахай, нохой... гээд л хадуурч гарна... 

	Нэг өдөр гэнэт ингэж хөөрдөг байна:

	— Манай байшингийн гадуур, ногооны газраар яваад байдаг гоё сайхан судалтай, цээнэ ягаан зүсний муурыг харсан уу? Тэр чинь зулзагалсан муур. Хамаг зулзагаа ийш тийшээ тараачихсан. Уул нь тэр чинь энэ Третьяковынхны муур л даа. Тэднийх муурын зулзагуудыг хөнөөдөг гэдгийг амьтан болгон мэдэх юм газар. Энэ муур тэднийхээс зугтаж гараад тосгоноор тэнэж явдаг болсон юм. Тэгэхдээ Третьяковынд нэг ч орохгүй гээч. Би үнэхээр нүдээр харсан юм шүү... 

	— Тэгээд яах болж байна? гэж би асуулаа. 

	— Яах гэнэ шүү. Та энд суугаад ямар нэгэн юм бичиж байдаг завтай хүн. Зулзагаа хаана нуучхаад байдгийг мэдэж авах хэрэгтэй. Та завтай цагтаа эрж бай, ажлаа тарж ирээд би ч бас эрэх болно. Би өнөөдөр хар үүрээр ямаагаа хариулгад аваачиж нийлүүлчхээд энд тэндгүй л үзсэн... Ердөө олдохгүй юм... 

	Би угаасаа муурт тийм их хайртай биш л дээ. Харин олон удаа барааг нь харсан тэр муур нэг л сэтгэлд аятай байдаг юм. Энэ муур байшингийн орчмоор сэлгүүцэж, ногооны газраар орж, заримдаа бүр зам дээр гарчихсан явдаг маш хянуур болгоомжтой амьтан. Хөөрхөн ч муур. Харин зүс нь цээнэ хөх биш, цэнхэр туяатай саарал бөгөөд толгойноосоо сүүлээ хүрсэн тууш хүрэн судалтай юм. Гэм нь жаахан урт сүүлтэй, өө хэлэх өөр юмгүй муур шүү. 

	Христина Георгиевнатай тийнхүү ярилцсаны дараа би гадагшаа гарлаа. Муурын бараа алга л байсан. Бараг бүтэн цаг хэртэй гадаа байгаад гэртээ орлоо. Ажиллах эрч байхгүй болсон учраас ном уншихаар шийдлээ. 

	Тэгтэл цонхны тавцан дээр нэг амьтан байх шиг санагдав. Харсан чинь нөгөө муур яг дүрээрээ сууж байна аа. 

	Өрөөнийхөө хаалгыг нээчихлээ. 

	Тэр муур яг мөн байлаа. Христина Георгиевнагийн хэлдгээр бол «гоё сайхан судалтай цээнэ ягаан» зүсний муур. Миний ойлголтоор бол цэнхэр туяатай саарал бөгөөд хоёр хажуугаараа толгойноосоо сүүлээ хүрсэн тууш хүрэн судалтай, хэтэрхий уртадсан сүүлтэй муур даа. 

	Ямар ч байсан гарцаагүй мөн дөө. 

	Би их л найрсаг өнгөөр түүнд хандаж,

	— За чи юу хүсэж байна? Юм идмээр байна уу? гэсэнд муур, мяу гэж дуугарсан боловч намайг дагаж гэрт орсонгүй. 

	Тэгэхлээр би түүнийг дагаж хойноос нь явлаа. 

	Намайг дагуулан явсаар хус, нарс, улиас мод хөрөөдөн хураасан түлээний саравчинд хүрч очлоо.

	Хураалттай түлээний дор ээжтэйгээ ердөө төсгүй, зэгсэн хул өнгөтэй овоо том биетэй зулзага хэвтэж байв. Тэр зулзага ээжийгээ тосон гүйж ирээд толгой, хажуу бөөр, хөлийг нь долооход ээж нь бас үрээ энхрийлэн долоох зуураа «Та гарахгүй юм уу?» хэмээх адил байн байн намайг харна. Энэ чинь өнөөх Третьяков байвал яана? гэж бодсон хэрэг биз ээ.

	— За нааш ирээч дээ! Юунаасаа айгаад байгаа юм бэ? гэлээ.

	Би муурт төдий л сайн биш ч гэсэн муурын зулзага хөнөөхөд бас дургүй хүн:

	Энэ бол Третьяковынхноос цорын ганц зулзагаа аварсан муур. Би тэр Третьяковынхон гэгчийг ч, амьд үлдсэн ганц нэг зулзагаас бусад зулзагыг ч мэдэхгүй юм. Энэ ганц зулзагыг ингээд орхиж хэрхэвч болохгүй. 

	Гэтэл муужгайн ээж нь юу гэж бодож байгаа юм бол доо?

	Би муурын зулзагыг гар дээрээ авахад ээж нь яах ч үгүй байна. Нөгөө зулзагыг бариад түлээний саравчнаас гарч явахад ээж нь намайг дагалаа. Зулзагыг тэврээд гэртээ ороход ээж нь үүдэн дээр зогсоод хоцорлоо. 

	Би түүнийг аргадан гуйж:

	— Орооч дээ! Юунаасаа айгаа вэ гэж дуудсан хэр нь, тэр орсонгүй. 

	Тэр чигээрээ гадаа үлдсэн. 

	Муурын зулзагыг сүүгээр тэжээлээ. Орой тийшээ Христина Георгиевна ажлаасаа тарж ирээд хүүхдийн будаа чанаж өгсөн.

	Сэтгэл нь тэнийж амарсан нөгөө зулзага эжийгээ үгүйлэх янзгүй байв.

	Маргааш өглөө нь босоход манай үүдэнд муур бариад орхисон хулгана хэвтэж байсан. Үдээс хойш болоход хоёр ч хулгана байлаа. Орой үдэш болоход бас нэг хулгана авчраад тавьсан байлаа.

	Үүний учрыг Христина Георгиевна надад ингэж тайлж өгсөн:

	— Энэ бол нялх муужгайн ээжийн л ажил. Та бид хоёрын хэн хэнийг Третьяковьвнхантай адилгүй улс гэж үнэлж байгаа нь энэ л дээ...

	Муужгай ээжээ огтхон үгүйлдэггүй нялх зулзага гэр дотор тоглон тонгочиж миний ажилд саад болох хэдий боловч Христина Георгиевна бид хоёрыг их л баясуулдаг болсон. 

	Муужгайн ээж нь төрсөн хүүдээ өдөр болгон хулгана барьж авчран танихгүй айлын босго дээр тавьдаг болжээ. Гэхдээ, урьд нь өөриймсөн амьдарч байсан Третьяковынд аваачихын оронд энэ айлын босгыг түшдэг болсон нь учиртай. 

	
ПИРАМИД ТЭМЭЭ ХОЁР

	Египет улсад зочлон явсан хэн ч гэсэн тэнд пирамид байдаг гэдгийг андахгүй. 

	Америк, англи, франц болон бусад орны хүмүүс мөн манай орос хүмүүс ч гэсэн пирамид гэдэг чухам юу болох, тэднийг юуны төлөө босгосны учрыг мэднэ. 

	Хүн бүхэн хүүхэд ахуй цагтаа түүхийн хичээл дээр онц сурдаггүй шүү дээ! Египет улсын тухай гэхэд пирамид аяндаа санаанд орно. Пирамидыг заавал үзэх хэрэгтэй зүйл!Пирамид үзэхгүй бол нутагтаа эргэж ирэхэд улс юу гэх бил ээ?

	Би ч адилхан тэгж бодож байсан. Пирамид үзээгүй бол юугаа хийх бил ээ?

	Тэнд их олон пирамид байдаг. Тэдгээрийн дотроос хамгийн томоохон нь гэвэл Каир хотын захад байдаг Хеопс, Хеферен, Жосер, Снофругийн пирамидууд билээ. Тэнд орой бүр урлагийн тоглолт болдог тухай улсууд надад ярьж байсан. Тэр тоглолт нь «Гэрэл ба дуу авиа» гэдэг нэртэй гэсэн. Ийм тоглолтыг англи, франц, герман хэлээр явуулдаг ажээ. 

	Хоног өнгөрсөөр байх боловч пирамид үзэх зав гарч өгөхгүй л байлаа.

	Ийнхүү байсаар нэг зав гарсан нь нөгөө «Гэрэл ба дуу авиа» тоглолт болдог оройн цагаар биш өдрийн цагаар таарчихлаа.

	Яая гэхэв! Өөр арга байсангүй! Ядахдаа пирамид үзээд авдаг хэрэг! Тэгэхгүй бол Москвад буцаж очиход намайг Египет ороод ирсэн гэж хэн ч үнэмшихгүй болно.

	Тэнд ажилладаг танилтайгаа хамт пирамид үзэхээр гарлаа. Хоёулаа манай үйлдвэрийн «Газик» машинаар явсан. 

	— Миний «плимут» маркийн машин эвдрээд хоёр ч долоо хоног боллоо. Энэ «Газик» бид хоёрыг явгалахгүй ээ. Эвдэрлээ гэхэд засаж... оролдоход амар байдаг юм гэж тэр ярьж явлаа. 

	Каир хотын авто хөсгийн толгой эргэм урсгал дундаас арай чамай мултран гарч бузгай өргөн гудамжинд гарч ирлээ. Гудамжны хоёр талаар цэмцгэр байшингууд үргэлжилнэ. Мөн хоёр талаар зоогийн газрууд жирэлзэн өнгөрнө. 

	Энд ч тийм эрхтэн суудаг, тэнд ч тийм дархтан суудаг л гэнэ. 

	Энэ газрын хэн гуай нь хаана амьдран суудгийг сонирхсон зүйл надад огт байсангүй. Нутагтаа ч гэсэн хэн хаана суудгийг сонирхдоггүй юм чинь... 

	Дахиад л шөнийн зоогийн газар үзэгдэнэ. 

	Пирамид хаана байна аа? гэж харж явлаа.

	Пирамид тэр гараад ирлээ! гэж миний нөхөр хэлэв. 

	Үнэхээр бидний зүүн гар талд пирамидууд харагдаж, миний зорьсон үйлс бүтэх нь тэр. 

	Ихэс дээдсийн зорчдог цардмал замаас зүүн гар тийшээ салж, эвгүй үнэртэй булингартай муухай ус урссан суваг даган явж байтал биднийг зогсоогоод авлаа. 

	Манай машины халз өөдөөс зоримог байдлаар тулан ирсэн ихэмсэг бөгөөд хэнэггүй янзын сайхан тэмээ биднийг зогсоов. Тэмээ шиг л тэмээ боловч ихэд хээнцэрлэн гоёсон аж. Хоншоор дээгүүр нь элдэв янзын гоёл тогтоож, ганц шалчгар бөх савласан нуруунд нь өнгө ялган урласан их дэгжин тохом тохсон байв.

	Байдлыг ажиглавал тэр тэмээ бидний машин болон биднийг сонирхсон зүйл огт алга. Сэвсээрээ тургисангүй. Энэ бүхнийг арай тоомооргүй амьтан бололтой. Хийдэг ажлаа сайтар мэддэгийн хувьд бидний машины дэргэд тохмоо надад халз тааруулан хэвтлээ. Над дээр мордоод яв! гэж хэлж байгаа юм санж. 

	Манай нөхөр, тэмээний эзэн араб хүнтэй учир явдал ярилцаж дуусаад машин тавьдаг газар машинаа тавьчхаад буцаж ирэхдээ,

	— Энэ тэмээг унаад яах юм. Алхацгаая гэлээ. 

	Нөгөө тэмээ босож бидний араас даган алхахдаа миний толгой тархийг ч долоогоод авч байх шиг. Тэмээний эзэн манай нөхөртэй ямар нэгэн юмны тухай ярилцаад л байсан. Гэвч манай найз

	— Явцгаая! л гэх юм.

	Ингээд л дээшээ өгсөж эхэллээ. Тээр тэнд л пирамидууд байгаа бололтой бараа нь харагдаж байна.

	Дөнгөж хориод алхам газар явж байтал бас л будаг шунх болсон, бардам бөгөөд ёсорхуу янзын нэг тэмээ жаал хүүгийн хамт явж байх тааралдлаа. Тэр жаал бидэнд ямар нэгэн юмаар найр тавиад байх шиг санагдсан... 

	Цардмал замаа дагаад бас хориод алхам явтал хоёр том хүн, нэг залуу эзэнтэй гурван тэмээ биднийг угтав. Хэнэггүй бардам зантай ч гэсэн команд сонссон юм шиг газар сөхрөн хэвтэж надад болон миний найзад тохмоороо найр тавих юм. 

	Сэтгэлд элдэв бодол төрж: «Тэмээ минь, чиний бардам зан чинь яалаа? Чи чинь эгэл цагаан сэтгэлтэй, гэмгүй сайхан амьтан сан. Чи бол хүмүүсийн нэгэн адил бэрхшээлийг тэвчиж давдаг амьтан. Гэтэл та нарын өнөөх бардам зан чинь даанч алга!»

	— Мистер! Сэр! Нөхөөр! гэсэн тэмээний эзэн хөгшин, залуу улсын дуу хадсаар л байлаа. 

	Тэгэхдээ ам өрсөлдөн хашхиралдана гээч. Тэгээд л тэмээндээ гар хүрэх аялан зөөлөн дэлсэхэд цаадуул нь цардмал зам дээр хэвтээд л өгөх юм. Хөөрхий тэр тэмээнүүдийг өрөвдөх, ичингүйрэх сэтгэл хослон төрж байлаа. 

	Гэвч ямар нэгэн юм бодохоос өөр замгүй боллоо. 

	— Яах ч арга алга. Тэмээ унахаас яах вэ гэж нөхөр маань хэлэв. 

	Бид хоёр нэг нэг тэмээн дээр мордож аваад чухам л хаашаа явж байгаагаа олигтой ухаарсан юмгүй хөдөлдөг байна. Эхлээд л Хеопсын пирамид руу явах шиг болсон. Хефрен, Снофру юм уу аль эсвэл Жосерын пирамид тийш явсан байж ч магадгүй... 

	Аль пирамид руу эхэлж явснаа санахгүй юм.

	Хаана ч билээ нэг газар зургаа авхуулж байсан санагдана.

	Эдгээр гэрэл зургийн зарим нэг нь надад болон миний найзад одоо болтол байгаа л даа. 

	Энэ аяллын тухай, пирамидын тухай одоо надаас асуухад ямар пирамид хаанаа байдгийг өөдтэй хариулж чадахгүй Хеопсын, Жосерын, Хефрений пирамидыг хооронд нь хольж хутгаад дуусдаг юм. 

	Харин эдгээр пирамидын дэргэд харсан тэмээнүүд миний санаанд тодхон байдаг юм даа.

«ЗИ-ЗИ»

	— Та сонсон уу? гэж хүүгээ асуухад би учир олсонгүй,

	— Юу тэр вэ? Би ойлгосонгүй. 

	— Аав минь дээ! Та «зи-зи» гэхийг сонсов уу? гэж охин асууж байна. 

	Үнэхээр би юу ч сонсоогүй. Зусландаа ирчхээд телевизороор хоккейн тоглолт үзэж суусан учраас анзаараагүй байж болох юм. 

	— Юу вэ?

	— «Зи-зи» л байхгүй юу даа! Цонхны цаахна дуугарсан гэж хүү хэлэхэд. охин хажуугаас нь, 

	— Анхааралтайхан сонсооч! гэж сургамжилсан янзтай хэлж байна. Манай охин иймэрхүү байдлаар ярихдаа бузгай сурамгай юм. 

	Хэдүүлээ телевизороо унтраачихлаа. 

	Үнэхээр цонхны цаахна талд «Зи-зи! Зи-зи!..» гэж байв. 

	Ямар нэгэн юм биднийг дамшиглаад байгаа юм шиг «Зи-зи!..» гэж дахин дахин дуугарч байх юм. 

	Би босоод цонхоо онгойлгосон чинь «Зи-зи! Цит!.. Зи-зи! Цит! зи-зи!..» гээд л тасралтгүй дуу гарлаа. 

	— Одоо сонсов уу? гэж охин асуув. 

	— Сонсож байна гэж би хэлэв. 

	— Би эс хэлээд байл уу! гэж хүү ярьж байна.

	Онгорхой цонхоор «Зи-зи. Цит. Зи-зи...» хэмээн давтав.

	— Яасан яршигтай юм бэ? Энэ ямар амьтан бэ? гэж эхнэр ярианд оролцов.

	Би гадагшаа гарч эрж хайсан боловч юм байсангүй. 

	Маргааш өглөө нь унтаж байтал үүр хаяарахын үеэр нээлттэй цонхоор «зи-зи! цит!..» гэсэн цангинасан дуу гардаг байна. 

	Яах ёстой болж байна аа?

	Би нойрмоглосон хэвээрээ бас л гадагшаа гарч «зи-зи. Цит...» гээд байгаа тэр амьтныг баахан харлаа. 

	Ингэж эрсээр байгаад олоод авлаа шүү... 

	Манай онгорхой цонхны харалдаа ургасан тэс модны мөчир дээр нэг жижигхэн шувуу сууж байна. Шар ногоон өнгийн оройтой, цайвар хүрэн шанаатай, хоёр нүднийхээ дээр цагариг цагаантай, цайвар шаргал, улаан шар, хүрэн өнгөөр алагласан өдтэй юм. Энэ олон янзын өнгө ургах нарны гэрэлд туяа татан наадна. 

	Энэ бяцхан шувуухай намайг ажиглан ихэд анхаарсан байдлаар хэсэг дуугүй байснаа дахиад л «Зи-зи! Зи-зи! Цит!.. Зи-зи!...» хэмээн жиргэж байв. 

	— Өө! Чи байсан хэрэг үү? Би чамайг мэдэх юм байна... гэж би хэлсэнд хөөрхөн шувуухай,

	— «Зи-зи! Цит!..» гэж хариулав.

	Эргээд гэртээ орж ирэхэд манай эхнэр: 

	— Ямар амьтан байна вэ? гэж асуухад нь:

	— Нэг төрлийн жижигхэн шувуухай. Хуучин танил байна! Би ийм шувууг анх Африк тивд барааг нь харсан... гэв. 

	Хүү, охин хоёр ид нойрондоо байсан. 

	Нөгөө шувуухай маань «Зи-зи! Цит! Зи-зи! Зи-зи!» гээд л үргэлжлүүлсэн хэвээрээ. 

	Хүүхдүүд маань унтсан хэвээрээ. 

	Яагаад намайг анхааран сонирхох амьтан байдаггүй билээ хэмээн бодол болсон шувуухай цангинуулан жиргэсээр л байлаа. 

	
ЭРЭМГИЙ ТОРОЙ

	Латвийн нэг жижигхэн тосгонд байх хугацаандаа энэ паянг анх сонссон юм. Нэг загасчин эр гахайн торой худалдаж авахаар шийдсэн юм санж. Даугава голын цаахна талд орших тосгоны нэг айлын гахай зулзагалсан бас тэгээд гурван сартай хэд хэдэн торой илүүчлэн борлуулах сураг дуулжээ. 

	Загасчин завь хөлөглөн явж тэр хавьдаа бузгай өргөн байдаг Даугава голыг хөндлөн гатлан явсаар зорьсон хүнээ олж уулзжээ.

	— Танайд илүүчлэх торой байгаа юм шиг улс амьтан ярьсан, нээрэн үү? гэж асуужээ.

	— Үнэхээр байгаа

	— Зарах уу?

	— Зарж бололгүй яах вэ? Олон торой хэрэгтэй юу?

	— Нэг л байхад болоо...

	— Өө тийм үү! Өөрөө үзээд дуртайгаа ав. Зөндөө байгааг харж байна уу, арван нэг гээч! гэж торойнуудын эзэн хариу өчжээ. 

	— Хэр зэрэг үнэтэй бил ээ дээ?

	— Үнэтэй биш ээ! Ердөө л сул гэсэн үг! Хорьхон рубль гэдэг чинь сул шүү дээ. Би гахайн ферм байгуулахгүй нь лав! Уг нь би загасчин болохоос биш ямар гахайчин биш... 

	Гэрийн эзний хамт саравчинд очиж хамгийн сэргэлэн торойг шилж аваад өртөг үнийг нь төлчхөөд буцах болов. 

	Улаавтар өнгийн толботой эрэмгий торойг ижлээс нь таслан авч шуудай дотор хийхэд чахран чарлаж байснаа чимээгүй болов.

	Сайх загасчин шуудайтай торойгоо барьж гол руу очиж, завин дотроо тавиад Даугава голоо хөндлөн гатлахаар хөдлөв. 

	Гэртээ хариад торойгоо шуудайнаас нь гаргаж урьдчилан зэхсэн тортой хашилтад оруулан тавив. Торой шинэ байрныхаа нэг булангаас нөгөө булан хүртэл, нэг захаас нөгөө захыг хүртэл нааш цааш холхиж хамраа хүр - хүр дугарган шиншилж байснаа хоол иджээ. Хүн болгон түүнийг ихэд таашаав. Өөрөө явж торой олж ирсэн загасчин ч их таашаалаа. Хамгийн гол нь тэдний эхнэр, гурван охинд бүр ч их таашаагдсан явдал байв. Бүгдээрээ өдөр өнжин өнөөх торойг тойрч энхрийлэн эрхлүүлж, хооллож, бас эхнэр нь нөхрөө, хүүхдүүд нь аавыгаа магтаж өнгөрөөв. 

	— Ёстой сайн байна! Гойд хэрэгтэй юм олж иржээ гэлцэнэ. 

	Тэр өдөр бүтэн сайн байсан болохоор бүгдээрээ завтай байж. Маргааш нь нэг дэх өдөр болж бүгдээрээ тус тусын ажилд явлаа: загасчин далай руу, загасчны эхнэр хүүхдийн цэцэрлэгт очиж хүмүүжүүлэгчийн ажлаа хийхээр, хүүхдүүд сургуульдаа явжээ. Бүгдээрээ өнөөх торойгоо нэг сайн харж аваад, хэн нэг нь идэх юм өгч, зарим нь чих, нуруу сэрвээг нь маажиж орхиод тарцгаасан... 

	Өдөр хамгийн түрүүнд охид харьж ирлээ. Гурвуулаа ирсэн боловч нэг охин л:

	— Торой хаачсан бэ? гэж асуусан байж. 

	Гахайн торой сав дотроо байсангүй. 

	— Тэр хаа холдох вэ? гэж өөр нэг охин хариулав.

	— Хаашаа явах вэ? Олдохоо л олдоно! гэж гурав дахь охин хэлдэг байна.

	Тэгж байтал ээж нь ирж ихэд гайхан,

	— Энэ хаачсан бэ? гэжээ. 

	Аав нь хамгийн сүүлд ирж нөгөө торойгоо газар сайгүй эрж, бүх л тосгоноор хайгаад олсонгүй. 

	— Хулгайч авсан байх гэж ээж нь хэлэв. 

	— Хулгай авсан бол муу хэрэг. Манайх хулгайд юм алдаж үзээгүй юм сан гэж аав нь хэлжээ. 

	Маргааш нөгөөдөр ч гэсэн торойгоо олж чадсангүй. 

	Хоёр хоног өнгөрч байтал загасчны гэрийн үүдийг нэг хүн тогшжээ. Үүд тогшихын хажуугаар гахайн торой хүр - хүр гэх чимээ гарчээ. 

	Хаалга тайлаад харсан чинь танил торойг уугуул эзэн нь барьчихсан зогсож байв. 

	— Өршөөгөөрэй, энэ золиг эргээд очсон байна... 

	— Яаж харьдаг бил ээ, энэ чинь? Голыг яаж?..

	— Хөндлөн сэлээд л харьсан болж байна. Би өнөөх арван нэгэн торойныхоо тавыг борлуулчихсан, нэг нь ч эргэж ирээгүй л юм сан. Тэгсэн энэ золиг очоод үлдсэн хэдтэйгээ чихэлдээд байж байхыг хараад л танилаа л даа. Та минь, үүнийгээ өөдтэйхөн сайн харж хамгаалж байгаарай. 

	Торойны эзэн, загасчин хоёр янз янзын юмны тухай удтал хөөрөлдөж, аль аль нь өнөөх гахайн торойг их л гайхан ярилцжээ. Даугава бол энэ хавьдаа хоёр зуун метрээс наашгүй өргөн байдаг бузгай том гол билээ. Гахайн торойны хашилтыг яаж бэхэлбэл сайн болох тухай ирсэн загасчин нөгөөдөө зааж өгч, гэрийн эзэн тэр загасчныг гийчний ширээнд суухыг урьжээ. Уулзалт ийм янзтай болж өнгөрчээ. Танил болсон хоёр загасчин хууч хөөрөн удтал сууснаар барахгүй бас телевизороор сонирхолтой сайхан нэвтрүүлэг хүртэл үзжээ. 

	Ингээд л насан туршийн найзууд болон тарах болжээ. 

	Хоёулаа хамжин торойны хашилтыг янзалж хэн хэн нь сэтгэлдээ аль нэгийг бодож, торойгоо илэн таалсны дараа голын тийш явж салахдаа халуун дотно үнсэлцэн,

	— За танил минь, баяртай!

	— Аз жаргалтай яваарай, найз минь! гээд салцгаажээ. 

	Сайх торой гурав хоногийн турш байранд байхдаа мэдэгдэхүйц өсөн торнижээ. 

	Тэгээд л дөрөв дэх хоног дээрээ бас арилаад өгсөн байв. 

	Загасчин торойны хашилтыг эргэн тойрон үзэж байснаа хашилтын ёроолоор газар ухсан байхыг харчхаад одоо эрсний хэрэг алга гэж шийджээ. 

	Тэр загасчин эхнэр дээрээ эргэж ирээд:

	— Хорин рубль гаргаад аль даа.. Би явахаас яах вэ... гэв.

	— Хорин рубль гэдэг чинь юу бил ээ? Чи тэртэй тэргүй хорин рубль өгсөн юм чинь гэж эхнэр нь хэлэхэд загасчин,

	— Тэр хорин рублийг чинь бидний хэн, хэн маань юм юмны учир ухаараагүй байсан үед өгсөн. Ийм тогтоож дийлддэггүй торой худалдсандаа болоод сэтгэл нь шаналж суугаа. Тэгэхлээр хорин рублийн хэрэг байж таарах нь... Очиж түүнийг тайвшруулъя, харин тэр торойг одоо би авчрахгүй гэв. 

	Загасчин эр Даугава мөрнийг гатлан хүрч очиход өнөөх торой түүнийг харчхаад хүр - хүр дуугарахаас өөр гойд юм болсонгүй.

	Гахайны торойны уугуул эзэн тэр хоёр хэдэн цагийн турш хуучлан суужээ. «Сэргэлэн залуу эр шиг» энэ торой тавиун өргөн Даугава мөрнийг хоёр дахь удаагаа зориг гарган гаталсан явдлыг их л шагшин гайхаж байснаа нөгөө торойн тухай бүр мартаж орхиод, ингэж хоёулаа хамгийн дотно найзууд болсон болохоор хэн хэнийдээ байн байн зочлон ирж байх тухай баахан хөөрөлджээ. Гахайн торой торохгүй яваад байгаа юм чинь найз улсууд нааш цаашаа ирж очиход юу нь хол байх билээ. 

	
ДУНДЫН ЗУУХ

	Ойрын жилүүдэд Москва орчмын нутгаар тэр жилийнх шиг эрс тэс өвөл болсныг мэдэх хүн үгүй.

	Арван хоёрдугаар сар, тэр ч байтугай нэгдүгээр сард бороо асгаж байснаа Якут нутаг шиг хүйтэрч, хүйтний эрч гучин градус өнгөрч, маргааш нь болоход гучин градусаас бууж ирснээ дараа өдөр нь дахиад л гучин градус хэтэрч байсан. Аргагүй л хүйтэн шүү.

	Гадаа гаргах нохой байгаагүй сэн бол би тэр хүйтнээр гадаа ч гарахгүй байх байсан. Зуслангийн байрны зууханд түлээ өрдөөд дулаахан гэдэг хачин! Гадаа гаруут сахал мөстөнө. 

	Гэвч гарахаас өөр яах вэ?

	Би нохойтойгоо урьдынхаас цөөхөн зугаалдаг болсон. Нохой маань гадаа гарахын хамт хийдгээ даруйхан амжуулж орхиод намайг даарч байгаа бол уу гэсэн шиг хардаг сан. Өөрөө ч бас даардаг биз. Явдал дундаа хөлийнхөө улыг долоож дулаацуулна. Тэгээд л бушуухан гэртээ ороход хөлдөө барьцалдсан мөсөнд ихэд тээршээн долоосоор арилгана. 

	Гадуур амьтан хүн ч үзэгдэхгүй. Гудмаар явах ганц нэг хүн яаруу тэвдүү гүйнэ. Машин бүр цөөн үзэгдэнэ. Ийм сүрхий хүйтэнд тэгэх тусмаа хотын зах газар хэн гадаа гарах билээ. 

	Ингээд, нэг удаа арга буюу нохойгоо салхинд гаргаж явахад манай нутагт холилдон ургадаг гачуур, нарс модны аль нэгэн дээр амьд амьтан хөдлөх шиг авиа гарлаа. Ямар нэгэн амьтан хөдлөх шиг болж бас ч дуу чимээ гарахын сацуу цас бутран унах харагдав. 

	«Надаа л ингэж санагдсан байлгүй. Энэ хахир хүйтэнд ямар амьтан байх билээ. Ядаж бор шувуу ч энд үзэгдэхгүй» гэж би бодлоо. 

	Тэгээд нохойгоо дагуулан гэртээ орсон. Нохой маань заншсан ёсоороо сарвууныхаа мөсийг арилгаад унтахаар хэвтээд өгсөн. 

	Шөнө унтаж байтал манай нохой аахилан амьсгаадаж жаахан гаслах аялахаар нь босоод гэрэл асаавал зөөлөн хуцаж эхэллээ.

	Юу болов? гэж бодтол нохой маань үсрэн босож, чанга чанга хуцсаар хажуугийн өрөөнд гүйн оров. 

	Гэрэл асаагаад харвал үнэхээр гайхмаар зүйл нүдэнд тусав. Манай гэргий томилолтоор явахдаа түшлэгтэй сандал дээр тавьж орхисон өдөн алчуурыг би хурааж амжаагүй байсан юм. Тэр алчуур дотор гурван жижигхэн өрвийсөн шувуухай орчихсон, бие биедээ наалдан сууж байлаа. Чүдэнзний хайрцгаас ялимгүй томоохон, шав шар толгойтой, өдөө өрвийлгөн суужээ. Дэргэд нь нохой эргэлдээд байгаа болохоор дув дугуй нүд нь эргэлдэн айсан янзтай.

	Ямар нэртэй шувуу болохыг тэр үед би ухаарч амжилгүй, онгорхой салхивчаар орж ирж гэдгийг л ойлгох төдий байв. Нохойгоо хөөж явуулчхаад бяцхан ангаахай шиг хэдэн шувуухайг гар дээрээ авч дулаацуулаад, тэнгэр дулаартал байж байг гээд орхив.

	Манай нохой тэр хэдэд амархан дассан. Би ч бас дасчихсан. Тэд нар тасалгаа дотуур гадаа яваа юм шиг чөлөөтэй эргэлдэн нисэх бөгөөд харин дандаа нэг дор байцгаана унтах болохоороо нэг нэгтэйгээ шахцалдан хамт унтацгаадаг байлаа. Нөгөө л эхнэрийн орхиод явсан алчуур дотор унтдаг байлаа.

	Гадаа жаахан дулаан болж ирэхэд тэднийг гаргаж тавилаа.

	Хэдэн жилийн дараа энэ хорвоод корольки гэдэг нэртэй нэгэн төрөлбөр шувуу байдгийг олж мэдсэн. Өчүүхэн жижиг амьтан атлаа хүйтэн даахдаа гарамгай шувуухай ажээ. Тэнгэр хүйтрэхэд гацуур юм уу нарс модны шилмүүсний мөчир дунд орж шахцалдан суугаад өдөө шилгээгээд байхад дундын дулаан зуух болох нь тэр! Ганцаараа байгаад байвал даарч бээрнэ, хамтаараа байхад алзахгүй!

	Бодвол, тэр жилийн хүйтний эрч их байсных биз.

	
ЭНДЕЛЬ НЭРТ ХОН ХЭРЭЭ

	Турлиах гэгч шувууны талаар өгүүлмээр өөдтэй юм алга. Үүнээс гадна хэрээ гэж бас нэг шувуу байдаг. 

	Хэрээний тухай өгүүлсэн янз бүрийн ид шид, үлгэр домог зөндөө. Цэцэн ухаантай хэрээ, хатан зоригтой хэрээ гэж байдаг нь бодит үнэнтэй ойролцоо биз. Харин, хүний хэлээр ярьдаг хэрээ, хар хэлт хэрээ, хүний хувь тавиланг урьдаас мэддэг хэрээ гэх мэтийн зүйл бол ямар ч улс түмэнд байдаг үлгэр домогт хамсаарах юм. 

	Би үлгэр домгийн алийг ч өгүүлэхгүй зүгээр л Эстони нутагт нүдээр үзсэн Эндель гэдэг хүний нэрийг зүүсэн хэрээний тухай өгүүлэх гэсэн юм.

	Эстони нутгийн Эндель гэдэг нэртэй жаал хүү нэг өдөр давирхай шиг хар өнгөтэй жижиг дэгдээхэйг гаднаасаа олсон нь хэрээний дэгдээхэй байжээ. Үүрнээсээ сугарч унасан юм уу, эсвэл өөр ямар нэгэн шалтгаанаар гай зовлонд учирсан тэр дэгдээхэй байшингийн орцны хажуугийн засмал дээр унаад нисэж чадахгүй хэвтэж байжээ... 

	Эндель хэрээний дэгдээхийг гэртээ оруулж дулаацуулан, тэвээрүүлснээс хойш тэднийд гэршиж, Энделийн нэрийг өөрийнхөө нэр гэж ухааран заншжээ. 

	Ээж нь,

	— Эндель! Наашаа хүрээд ирээч, бушуулаарай гэж дуудахад хүү нь хүрч очно. Дэгдээхэй бас л хамт ирчихсэн хажууд нь байж байдаг. Аав нь,

	— Эндель ээ! Тэрийг аваад өгөөч гэхэд хүү нь хэзээ ч туслахад бэлэн байдаг тул юу хэрэгтэйг нь хийгээд л өгнө. Хэрээний дэгдээхэй бас л ирчихсэн байдаг. Аавд нь тус хүргэж чадахгүй ч гэсэн «Эндель» гэж дуудахыг тун андахгүй болжээ.

	Ингээд л нөгөө дэгдээхийг арга буюу «Эндель» гэх болов. 

	Тэгээд л хүүгээ ч Эндель, дэгдээхийг бас Эндель гэдэг болсон юм санж. 

	Хүү эрийн цээнд хүрч иргэний паспорт авахад дэгдээхэй өсөж томрон ёстой том шувуу болжээ. Гэрээс холдоно гэж огт байхгүй. Анхандаа тэр хэрээг тавьж явуулах санаатай цонхоо онгойлгож, гадаа гаргаж тавих, агаарт хөөргөн шидэх зэргээр оролдсон боловч жигүүртэн Эндель гэртээ буцаад л ирнэ.

	Өвлийн нэг өдөр гадуур зугаалах гэж салхивчаар нисэн гарсан хойгуур нь салхинд цонх хаагдсан байхаар нь хар Эндель байшингийнхаа орцыг олоод гуравдугаар давхарт гарч хөрш айлуудын гэртэй андуурсангүй өөрийнхөө үүдэнд ирээд сууж байсан гэдэг. 

	Хар Эндельд бүгдээрээ дасаж, өрх гэрийн нэг гишүүн болж. Тэр ч байтугай хүү Энделийг нэрээр нь дуудахаа больжээ. Одоо ээж нь,

	— Алив миний хүү наашаа хүрээд ирээч гэж байхад аав нь,

	— Миний хүү төрийг аваад өгөөч гэх болжээ. 

	Харин хэрээнд болохоор өөрөөр хандаж:

	— Эндель ээ! Чи хаана байна аа?.. гэлцэх болсон байж Эндель хэрээ ч тэр дороо давхиад ирнэ. 

	Бусдын адил л хооллоно. Хувийн хэргээр гарах хэрэг гарвал цонх, хаалганы дэргэд очиж, гарч зугаалах шаардлагатай байна гэсэн санаагаа бусдад ойлгуулна.

	Эндельтэй хамт амьдрахад нэг зовлон байжээ. Юу гэвэл, гялалзсан өнгөтэй юм болгонд хачин хорхойтой. Ширээн дээр байсан хутга сэрээ мэтийг өөрийнхөө суудаг хажуугийн өрөө рүү зөөчхөөд байдаг. Чихрийн цаас зөөнө. Гоё өнгөтэй цаастай чихэр ч аваад алга болно. Чихэр иддэггүй боловч өрөөндөө оруулаад бичгийн ширээний дэргэд өөрийнхөө унтдаг дэвсгэр дээр аваачаад тавьчихна. 

	Тэр айлынхан үүнд ч дасжээ. Гал тогооны өрөөгөөр орж гял цал өнгөтэй сав суулганд хошуугаа цэвэрлэж, угаагуурын гоожуур цоргыг түг түг тоншин шалгадаг ажилд ч дассан байж. Угаалгын өрөөнд орчихсон байвал тэндээс гаргана гэдэг тун хэцүү. Тэнд гялалзсан өнгөтэй цорго, халуун усны хоолой, мөнгөн эмжээртэй толь мэт байна газар даа. Гэрлийг нь унтрааж байж л Энделийг угаалгын өрөөнөөс арай чамай гаргана. 

	Аав нь хүүдээ нэг баяр тохиолдуулан мотоцикл бэлэглэсэн юм сан. Хүүгийнх нь удаан мөрөөдсөн зүйл! Мотоцикл унаагүй эстони хүн гэж яаж байх бил ээ! Эстонид бараг бүгдээрээ мотоцикл унадаг юм. Таллины хажууханд байдаг Пиритээр мотоциклийн уралдааны тэргүүн зэргийн зам дайран өнгөрдөг нь санамсаргүй хэрэг биш ээ. Тэнд бараг долоо хоног бүр олон улсын, бүх холбоотын болон бүгд найрамдах улсын мотоциклчдын уралдаан тэмцээн болж өнгөрдөг бөгөөд, бусад өдрүүдэд спорт сонирхогчид өөрсдөө дасгал сургууль хийж байдаг. Өглөө эртнээс эхлэн оройн бүрэнхий болтол мотоциклийн моторын дуу тасралтгүй хангинана. 

	«Ява» мотоциклийг тэдний хүү ихэд таашаажээ. Эндель хэрээ бүр ч их таашаасан байна. Ялангуяа никелиэр өнгөлсөн эд ангиуд улам илүү таалагдсан байна. 

	Хүү мотоцикл руугаа явахад Эндель хэзээний л хамт явна. Мотоциклийг эргэж тойрон сайтар үзэж, гялалзсан өнгөтэй юм болгоныг нягтлан шалгах ба жинхэнэ эзэн мотоциклээ асаасан цагт л жаахан зайлна. Тачигнаж пижигнэсэн дуу шуугианыг Эндель таашаадаггүй бололтой! 

	Хүү нь анхандаа мотоциклээ унаад гэрийнхээ хавьцаа давхиулдаг байсан бол сүүлдээ Таллин хотын гудмаар хурдалж явдаг болжээ. Нэгэн хагас сайн өдөр хүү нь ааваасаа:

	— Би Пирата орж болох уу? гэж асуухад аав нь хүүгийн ээж рүү нь харж,

	— Чи юу гэж бодож байна? гэжээ.

	— Энэ чинь осолтой хүү минь. Юмыг яаж мэдэх вэ. Осолдож мэднэ гэж эх нь хариулав.

	— Хаанаас даа, ээж минь! Жолоодож сурсан юм чинь, тэгээд бас... Болгоомжтой явахаа андгайлъя!

	— Дажгүй давхидаг болоод байгаа юм... Явбал яваг гэж би бодож байна... гэж аав нь хэлжээ. 

	Аав нь насан туршдаа мотоциклийн хүслэн болж явсан хэр нь энэ мөрөөдөл биелсэнгүй өнгөрчээ. Тэгвэл хүүгийн минь мөрөөдөл биелэг дээ!..

	Моторын дуу пижигнэж хүү нь Пирата орохоор мордоход аав ээж хоёр нь дэлгээтэй цонхоор гар гозгонуулан хоцроход ээж нь нэг удаа санаа алджээ.

	Аав ээж хоёр хүүгээ явснаас хойш цаг шахам болох үед санаа авч:

	— Ингэхэд Эндель яалаа?

	— Нээрэн тэр маань хаана байна аа? гэлцжээ.

	Гэрийнхээ эргэн тойрон, орчхож болмоор газар бүрийг шалгаж үзээд хэрээгээ олсонгүй.

	— Чи бид хоёр яагаад түүнийгээ мартаж орхи оо вэ? гэж аав санаа алдан хэлэхэд хүүгийн ээж,

	— Өтөлж л байгаа нь энэ дээ. Би ч гэсэн дээ, Энделийгээ мартаж орхидог мөн таарсан амьтан юм. Чи бид хоёр өглөөгүүр харсан харин сүүлдээ... гэж үглэж байв. 

	Энэ үед Пиритагийн тэндэх тойрог замаар цэл залуу хархүү мотоциклээр хурдалж байлаа. Хамгаалалтын малгай, савхин цамц өмссөн, "Ява" мотоциклтэй хүн явахад гайхах онц юун билээ. Мотор хүнгэнэж, огцом огцом эргэн хурдлахад замын хажуугийн нарс моддын хожуулд хамгаалалтын зориулалт бүхий шуудайтай элс тогтоосон үзэгдэнэ. Юм бүхэн байдаг ёсоороо л байгаа нь энэ. Огцом эргэлт, дахиад бас нэг эргэлт, ой мод, тэнгисийн хөвөө, гүүр дамжин давхисаар дахиад л ой руу орно. Юутай сайхан хурдална вэ?

	Мотоциклтэй залуугийн дээгүүр нэг шувуу нисэн яваа үзэгдэнэ. Давирхай адил тас хар шувуу. Тэр хэрээ заримдаа эзнээ гүйцэж, заримдаа хоцорсхийн элэн халин ниссээр л.

	— Эндель ээ, яарсны хэрэггүй! Ядарна шүү гэж гурав дахь тойрог дээрээ яваа залуу, хашхирав.

	Эндель түүнийг ойлгосон юм шиг гүүрний тийш халин доошилсоор ямар нэгэн мотортой завины шон дээр суугаад, эзнийхээ далд орсон зүг биш харин зүүн талд байгаа ойн зүг харж байна. Одоохон... Одоохон... Одоохон л гараад ирэх учиртай... 

	Зүүн талд байгаа ойн зүгээс моторын дуу гарсаар мотоциклтэй залуу ч гараад ирлээ. 

	Залуу гүүрэн дээр гарч ирээд хурдаа хасан зогсоход Эндель завины шонгоос босож аажуухан явсаар мотоциклийн жолоо дээр суужээ... Тэгэхдээ, жолооны гялалзсан төмөр дээр биш, харин хаймраар өнгөлсөн бариул дээр суужээ. 

	— Сайн уу, Эндель ээ! Миний ивээлт шувуу сайн байна уу? гэж хэлж байгааг хэрээ сонсож байв.

	Эндель бензиний үнэр гарч байгааг мэдсэнгүй, түүний оронд дотно болсон хүнийхээ халуун илч, бээлийгээ тайлаад гялалзсан хар биед нь хүрч байгаа гарын халууныг таалан мэдэрч байлаа. Итгэлт эзэндээ ямар нэгэн дотно халуун үг хэлэхийг хэчнээн хүссэн боловч үг хэлж чаддаггүйдээ боогдон харамсах мэт. 

	
ХАЙТИ ХАТАГТАЙ

	Африк тивд байдаг Кени улсын нийслэл Найроби хотоос алслагдсан нутагт явж байхдаа нэг сониуч хүнтэй танилцлаа. Тэр бол уугуул африк нутгийн банту гэдэг овогтон хүн боловч Жек гэдэг англи нэртэй юм. Нас тогтож тавь гарсан, буурилхуу төлөвтэй хүн байх атал нэр нь инээдэмтэй бөгөөд бяцхан жаалын нэр шиг санагдаад байсан юм. Жек гуай өтгөн ургасан халуун орны цэмцгэр сайхан цэнгэлдэх газар, ой мод, цэцэрлэгийг анхааран хардаг нэн чухал ажилтай хүн болохыг ойлгож мэдсэн юм. Ой тайгын өвс ногоо, цэмцийтэл нь засаж янзалсан халуун орны ургамал, ойн завсрын тэнүүн уудам тал, олон сайхан цардмал зам, элс, тоосгоны жижиглэсэн нунтгаар өнгөлсөн зөрөг замууд, нуур, гол мөрөн, халуун наранд шарагдсан дов толгод бүхий өргөн уудам энэ нутгийг юу гэж нэрлэвэл зохихыг би мэдэхгүй байна. Юм болгоныг англи ёсны нямбай байдлаар янзалж, тайрахыг тайрч, элсээр өнгөлөхийг нь өнгөлж, шүүрдэж цэвэрлэн, замын уулзвар болгонд олон тооны заалт тавьж, хаана юу байхыг тодруулан өгүүлсэн байв. 

	Жек намайг энэхүү өргөн уудам эдлэн газраар аялуулж явах зуураа одоо бол энэ бүхэн англичуудын юм биш, манай кени орны өмч, би өөрөө төрийн албан хаагч хүн гэж байн байн дурсан хүүрнэж байлаа. Ингэж хуучилсаар явтал, эрт үед судалтай амьтны өнгө дуурайлган будсан «шевроле» маркийн хуучирч больсон муу машинаар гурван зуугаад километр зам туулсан байлаа.

	Жекийн харж хандаж байдаг нутаг дэвсгэрийн хээнцэр сайхны хажуугаар түүний асуусан зүйлүүд бүр ч их гайхал төрүүлэх юм.

	— Москва гэж юуг хэлдэг юм бэ? гэж асууж байна.

	Москва гэж, юу байдгийг их л удаан сэнхрүүлэн тайлбарлав. 

	— А! Орос орныг би мэднэ ээ! гэж сая л нэг ойлгосондоо сүрхий баяр хөөр болов. 

	Тэгээд л иймэрхүү асуулт цувуулж гарсан даа. 

	— Өвөл, цас гэж юуг хэлээд байна аа?

	— Орос газарт над мэтийн хүн хэдий зэргийн мөнгө авах вэ?

	— Оросууд юуг яаж ялсан бэ?

	Энэ мэтийн хэдэн зуун асуулт асууж байснаа:

	— Орос нутагт ан амьтан байх уу? гэдэг байна шүү.

	Асуусан юм болгоныг айван тайван нухацтай хариулж байсан хэр нь сүүлчийн асуултад жаахан эгдүүцээд баавгай, чоно, минж, тэмээ, далайн нохой... энээ тэрээ гээд тоочиж гарлаа.

	— Анааш байдаг уу? гэж Жек асуув.

	Би энэ асуултад баярлаж өөрийнхөө орны анааш байдаг амьтдын хүрээлэнгүүдийг дурсан санаж амжив. Тэр ч байтугай дээгүүр зиндаанд ордоггүй ленинградын амьтдын хүрээлэнг хүртэл санаж, би анаашийг гагцхүү манайд байдаг амьтдын хүрээлэнд үзсэн төдийгүй мөн л африкийн орнуудаар аялж явахдаа Уганд, Сомали, Танзани улсад одоо бас танай Кени оронд үзэж байна гээд гайхуулж гарлаа. 

	— Та манай Хайти хатагтайг танихгүй юм даа гэж Жек хэлсэн нь англи хэлээр: — «Ю доунт ноу май миссис Хайти» гэсэн үг байлаа.

	— Хайти хатагтай гэж хэн бэ? Анааш уу? Таных уу? гэж би асуулаа. 

	Жек миний асуултад засвар оруулж:

	— Эр биш эм хүйсийн амьтан шүү. Хайти хатагтай гэж би танд хэлсэн биз дээ. Тантай танилцуулах хүсэл зөндөө боловч тэр маань ирэхгүй болов уу гэж бодож байна. Та муу санасны хэрэггүй... гэв. 

	— Хайти юм уу, өөрөөр хэлбэл Өндөр гэдэг нэртэй юм

	биз дээ?

	— Тэгэлгүй яах вэ! Харин өндөр биш, өхөөрдсөн нэр нь Өндөрхөн гэдэг юм. Мэдээж хэрэг, Хайти гэдэг маань англиар Өндөрхөн гэсэн үг л дээ. 

	Жекийн хуучин «шевроле» машин дархан цаазтай газрын цардмал болон элсэн замаар нэлээд давхисны дараа нэг голын гүүрэн дээгүүр гарч матар, усны үхэр зугаацсан нуурын хөвөөгөөр явж байснаа зүүн тийшээ эргэж ойн захад байгаа өчүүхэн жижиг гэмээр цэмцгэр цэвэрхэн, шинэхэн шахуу цагаан туйпуун байшинд хүрч ирлээ. Африк оронд таарсан байдлаар хийсэн болохоос биш ой хамгаалагчийн оромж л гэсэн үг!

	Хайти хатагтай бол уу гэмээр юм үзэгдэхгүй л байна. Бас тэгээд гэр орноо цэвэрлэж янзлаагүй байдлыг үзэхэд Жек цор ганцаараа суудаг нь илэрхий бөгөөд ядаж тэднийд нохой ч байхгүй бололтой. Хуруун чинээ байшин, машинаа тавьдаг саравч хоёр л байна. Тэгээд л болох нь тэр. 

	Сийрсэн модтой төстэй нэр үл мэдэх ямар нэгэн модны дор бид хоёр сууж Жекийн чанасан кофе цай уух зуураа өнөөх л үй түмэн асуултад хариулсаар байлаа:

	— Орос оронд бензин ямар үнэтэй байх вэ?

	— Орос нутагт негр хүмүүс байх уу?

	— Бичиг үсэг мэдэхгүй боловч эрхэлсэн ажлаа сайн мэддэг хүн танай оронд ажил хийж болдог уу?

	Би нөгөө эм анааш нь харагдах болов уу хэмээн горьдож эргэн тойрон ажиглан суугааг Жек ойлгож,

	— Дахиад ганц ганц аяга кофе ууя. Хайти хатагтай зориг гаргаад ирж ч юун магад... гэлээ. 

	Бид хоёр нэг нэг аяга кофе уучхаад дахин бас нэг нэг аягыг ууж суутал... Жекийн нүд нь сэргэж:

	— Хайти хатагтай нааш ир, ир! Айсны хэрэггүй. Энэ бол орос хүн, их сайн хүн шүү, Хайти минь! гэв.

	Шигүү ургасан ширэнгийн цаана бардам байдлын өндөр амьтан бид хоёр луу хараад зогсож байв. Сэрэмжлэн болгоомжилсон, үргэлжийн хөдөлгөөнтэй үе үе хулмалзан байх хоёр том чихний хооронд хоёр жижигхэн мухар эвэр шиг юм байна. Гялалзсан хоёр нүдээрээ ихэд анхааралтай ширтэнэ. Хүзүү, хөл нь ямар ч байсан гурван метрээс наашгүй урт юм байна. Хөлөө ганц хоёр зөөж тавиад зогсоно, дахиад ганц алхаад бас л зогсох юм. Үнэхээр болгоомжтой хөдөлдөг амьтан юм аа!

	— Яв, яваад ир, Хайти минь! гэж Жек дуудлаа. 

	Хайти хатагтай намайг байн байн хялалзсаар Жек рүү дөхөж ирээд урд хоёр хөлөө алцайн зогсож, сайхан тэргүүнээ тонгойлгож Жекийн духыг долоогоод дараа нь хоёр хацрыг ээлжлэн долоож байснаа дахиад духыг нь, бараг халзан болсон толгойг нь долоолж байв. 

	— За чи минь сайн байна уу? Чамдаа, мэнд хүргэе! гэснээ Жек над руу хандаж: — Та үүнийг минь өршөөж үзээрэй, битгий унтууцаарай. Хайти маань таныг орос хүн гэдгийг ухаарахгүй байна. Уул нь энэ чинь их наалинхай, ёстой эрх амьтан байгаа юм гэж нэмж хэлэв. 

	Тэгээд Жек ер бишийн нэгэн намтрыг хуучлан ярьсан юм.

	Өөдгүй санаатай улсууд Хайти хатагтайг харсаар байтал цорын ганц үрийг нь буудаж алсан гэнэ. Ёстой л хорсолтойгоор буудсан байж. Жек үүнийг надад тайлбарлан хүүрнэсэн билээ:

	— Манай улс тусгаар тогтнолоо олж аваагүй байсан цаг. Одоо түүнээс хойш уджээ. Гэвч өчигдөрхөн л болсон шиг санагдах юм. Тэр цагаас хойш миний муу Хайти хатагтай маань цагаан арьстан хүнээс буруулдаг болчихсон юм. Цагаан арьстай л бол англи хүн гэж бодоод... Нэг үгээр хэлэхэд бид хоёр адилхан зовлон амсаж өнгөрөөсөн найзууд юм шүү дээ... 

	— Та өөрөө? Танд ямар гай зовлон учирсан хэрэг вэ? гэж би тэсэж чадсангүй асуучихлаа?

	— Бас л тэр жил юм сан, эхнэрийг минь хоёр хүүтэй хамт алчихсан. Нам алаад хаясан байсан. Тэднийг замаар явж байхад нь машинаар дайруулаад л. Англи хүмүүс л наргиж цэнгэж яваа нь тэр шүү дээ! Хэдэн залуухан харчуул байсан. Тэд нар эрх дархтай эзэд болохоор яавал л дур юм газар! Машиных нь урд тал цус нөжид холилдчихоод байхад зогссон ч үгүй, эс мэдсэн юм шиг л алга болоод өгсөн... Тэрнээс хойш, Хайти хатагтай бид хоёр өнчирсөн амьтад даа...

	Хайти хатагтай энэ үед надаас төдий л бишүүрхэж сүйд бололгүй, эвлэрсэн юм даа. Иржгэр ширүүн хэлээрээ Жек болон ширээний тавцангийн ирмэгийг байн байн долоож байснаа кофе цайны үнэр авангуутаа нэг тургичхаад цааш эргэв. Хүний нүдтэй сүрхий төстэй том нүдээрээ намайг ширтэх нь айж эмээхийн хажуугаар занан харааж байх шиг санагдсан.

	— Ямар ч байсан таныг гэмгүй хүн гэж ухаарав бололтой. Зугтаж цаашаа явахгүй бас тэгээд идэх юм авч байна... гэж Жек хэлэв. 

	Үнэхээр би нэг модноос хэдэн навч таслан авч алган дээрээ тавиад өгөхөд Хайти хатагтай нэлээн болгоомжилсон янзтай ч гэсэн аваад идэж байсан. 

	— Хайти бид хоёр, англи хүн болгоныг үзэн яддаг юм гэж та битгий бодоорой. Олон хүн дотор элдвийн юмнууд байх л даа... гэж Жекийг хэлэхэд би ингэж хариулсан:

	— Таны хэлсэн зүйлийг би тэгж ойлгоогүй л дээ. Үнэнийг хэлэхэд дотроо ялимгүй өөрөөр бодсон байж ч болох юм. Ер нь зарим хүмүүс өөрсдийгөө бусад хүмүүсээс дээгүүр зиндаанд тавьдаг нь базаахгүй. Энэ Кени оронд хэдэн арван жилийн турш эзэгнэн сууж байсан тэр англи хүмүүсийг бодоод үз л дээ.

	Ингэж байтал халуун цөлийн элсний шар өнгө дуурайлган будсан «дожик» маркийн машин Жекийн байшингийн гадаа хүрч ирлээ. Тэр машинаас нэг хар арьстан цовоо залуу бууж ирээд Жекэд мөнгө гардуулан өгөөд ямар нэгэн нэрсийн жагсаалт гаргаж ирээд Жек нүднийхээ шилийг зүүж байгаад л нэрийнхээ ард тэмдэг тавив. 

	Хайти хатагтай урд хоёр хөлөө ойртуулан зогсоод болж байгаа бүх үйл явдлыг тээр дээрээс өнгийн харж байлаа. Кофе цай юм уу, бензиний үнэр авсандаа нэг удаа найтаав. 

	«Дожик» машиныг яваад өгсний дараа Жек ингэж ярив:

	— Орос газар явж ном сурах гэж байгаа азтай залуу даа. Бичиг үсэг мэддэг хүн! Би албан кассынхаа цалин пүнлүүг авахдаа тэмдэг тавьж байгааг хараа биз. Ярих дээр тулбал, англиар ч гэсэн, өөрийнхөө хэлээр ч гэсэн ойлгоод байдаг, харин гарын үсгээ зурчихдаг болж чадаагүй өнгөрч яваа юм даа... 

	
СУДАК

	Энд загасны тухай биш харин сарьсан багваахайн тухай өгүүлэх юм шүү. Ингэж загасны нэрээр нэрлэсний учир гэвэл, дайны урьд жилүүдэд намайг хүүхэд ахуй цагт бараг хот гэмээргүй, нам тайван жижигхэн байсан бол одоо бузгай нэрд гарсан хот болчхоод байгаа Судак1 хотын нэр юм. Би тэр үед арван настай байхдаа өндөр, нарийхан туранхай хүүхэд байж билээ. Манай аав, ээж зуны урин дулаан цаг болоход намайг Судак хотод суудаг танилындаа явуулдаг байсан. Намайг л тэнгисийн усаар чийрэгжүүлж, Крым нутгийн цэнгэг агаар амьсгалуулж, жинхэнэ байгаагаас минь арай өөдтэй эр болгох гэж тэр шүү дээ. 

	Товчхон хэлбэл, миний амьдралын намтарт Судак хот, түүний нэгэн зах сэжүүр Герман тосгон гэгч гарч ирсэн юм. Тэнгисийн хөвөөнд алдар цуутай Генуэгийн цайзын нурсан туурийн дэргэд байдаг нэгэн бяцхан тосгоныг тэр үед ингэж нэрлэдэг байлаа.

	Ингээд л сарьсан багваахайтай учирч үзсэн хэрэг. Тэнгисийн барааг анх удаа нүдээрээ харж их таашааж байсан нь мэдээж. Усанд орж наадна. Ер нь тэнгис гэдэг үнэхээр сайхан. Генуэгийн цайз гэдэг үнэн гайхалтай. Багачууд бид эрт дээр цагийн яст мэлхий цуглуулж, крым нутгийн домогт газар шороог ухаад ухаад олдоогүй үнэт эрдэнэсийн зүйлийг эрдэг байлаа. Мөн хөрш зэргэлдээ орших Коктебель гэдэг хотоос хөөргөсөн нисэх загварууд бүтэн өдөр бидний дээгүүр халин нисэх гоц сайхан сан. 

	Өмнө зүгийн нутагт байдаг бүдэг харанхуй орой үдэш, шөнийн цагаар Судак хот, бидний суудаг Герман тосгоны дээгүүр сарьсан багваахайн сүрэг нисэн эргэлдэнэ. Сарьсан багваахай бол их бага сүрэг, заримдаа ганц нэгээр хүртэл явдаг юм билээ. Би сарьсан багваахайн тухай урьд нь дуулж мэдсэн хэр нь ээ амьд чигээрээ нь үзээгүй байсан цаг. Нэг хар бараан юм дээш, доошоо харвах адил дүүлэн нисэж байгаа л харагддаг байсан. Нисэж л байг, надаа юуны хамаа байлаа!

	Бид нар нэгэн үдэш томчуудаас далдуур онцгой чухал ажил үйлдэхээр санаа шулуудлаа. Хөрш айлынхаа цэцэрлэгт орж чангаанз зулгаахаар шийдлээ. Бид гурвуулаа. Колька бол нутгийн хүн, Варя бол Феодосия хотоос ирсэн их сайн охин, би явуулын хүн. Нарийн яривал хамгийн чухал нь чангаанз зулгаахдаа биш, харин ийм үйлдэл хийж үзэх нь сонин байсан. 

	Яг арван цаг болоход хэдүүлээ болзсон газраа уулзлаа. Бараан хөх тэнгэрт од мичид жирвэлзэн, тэнгисийн усанд сарны гэрлийн судал туяанаас өөр юу ч харагдахгүй тас харанхуй шөнө байсан. Газар сайгүй голионы дуу хадах нь нэгэн янзын концерт тоглож байгаа мэт санагдана. Эргэн тойрон цангинан жиргэж хангинах аж.

	Цэцэрлэгийн хашааг амархан даваад орчихлоо. Колька бид хоёр зулгаасан чангаанзаа халаасандаа хийж, Варя охин бошинзныхоо хормойд багтахгүй болтол нь дүүргэж авлаа. Бид хэд нохойноос нь их айж явсан боловч нохой хоргоож хуцсангүй. Цэцэрлэгийн эзэн нохойгүй байна гэдэг баймааргүй сэн. 

	Юм болгон сайхан болж өнгөрлөө. Чангаанз харж чадахгүй болтлоо идэж авцгаасан.

	Колька, Варя бид гурав баяр хөөр болцгоож нэг нэгэндээ өөдрөг сайныг хүсэн ерөөгөөд гэр гэртээ харихаар явав. Харин миний суудаг байшингийн тэнд хүрч очих үеэр Варя:

	— Чиний үс солонго татсан хэвэг шиг юм аа гэж хэлэв. Миний суудаг байшин бол ердийн л нэг байшин. Хана туургыг гоёмсгоор шавардсан, вааран дээвэртэй байшин юм сан. Өглөөгүүр жигтэйхэн сайхан үнэр гардаг газар шалтай, хана туурга нь тунгалаг хөх өнгийн будагтай л байшин даа. 

	Варя охин надаа их таалагддаг байсан учраас «Хэвэг шиг гэдэг чинь сайн гэсэн үг үү, муу гэсэн үг үү?» гэж шал дэмий асууж орхилоо. Үнэнийг хэлэхэд хэвэг гэж юу байдгийг би өөрөө мэдэхгүй байсан юм чинь. 

	— Яах вэ дээ, гоё өнгөтэй, сайхан л гэж байхгүй юу даа гэж Варяг хариулахад би ихэд баярлаж,

	— Баяртай! гэхэд

	— Баяртай! гэж Варя хэлэв. 

	Варя ч яваад өглөө. 

	Яг энэ агшинд миний толгой дээр нэгэн юм палхий унаж үснээс зууран базсанд арай л хашхирсангүй.

	Би толгойгоо базан авч, бүлээн дулаахан ямар нэгэн амьтан бололтой юмыг үснээсээ чангааж татан салгахдаа дуу чимээ гаргахгүйг хичээж байлаа. Миний суудаг айлын улсууд сонсчихвол балрах нь тэр! Тэгтэл өнөөх чангаанз зулгаасан хэрэг баригдаж аав ээжийн сонорт хүрвэл бүр сүйд биш үү!

	Би анхандаа түүнийг сарьсан багваахай байхын чинээ бодоогүй, нэг юмтай зууралдсаар байгаад зууралдаж ядсан жижигхэн муухай амьтныг нэг туг үстэйгээ хамт салгаж ирэв. Суга татаж ирээд атгадаа базаад байхад, гарын алга хорстол самардаж байна. 

	Манай гэрийнхэн намайг ердийн байдлаар, угтаж,

	— Өө, үдшийн амьтан бариа юу? гэж байлаа. 

	Шувуу гэхэд шувуу биш, хулгана гэхэд хулгана биш атлаа сарвуундаа хурц хумстай, бор шувуунаас жижигхэн энэ амьтныг үдшийн амьтан гэж энд нэрлэдэг юм санж. Хурц сарвуун хумсанд нь миний толгойны туг үс базаатай байлаа шүү.

	Би тэр үдшийн амьтныг гэртээ байлгаж байгаад сайтар эргүүлж тойруулан үзэж бас ч эв таарвал гаршуулж сургах хүсэлтэй байсан боловч гэрийн эзэгтэй,

	— Зовоогоод яах вэ, тавиад явуулчих! Айж сандраад чичирч байгааг харж байгаа биз дээ! Магадгүй энэ чинь нөгөө манай... гэх зэргээр ярихад нь тавиад явуулчхав.

	Манай байшингийн дээвэр дор сарьсан багваахайн бүхэл бүтэн гэр бүл байгааг би хожуу мэдсэн. Тэд нар өдөр болохоор дээврийн банзнаас хурц хумсаараа зуурч толгойгоо доошоо унжуулан дүүжлээстэй байгааг харахад наагаад орхисон юм шиг л байдаг. Шувуунд байдаг шиг өд гэх юм байхгүй, улаан, хүрэн, бор юм уу улаан шаравтар өнгийн үстэй. 

	Би өдөр болгон, байшингийн тааз дээр гарч сарьсан багваахайг сэрээхээс болгоомжлон сэмхэн очиж баахан хардаг сан.

	Миний нөгөө сарьсан багваахай тэдний дотор байсан эсэхийг бүү мэд. Уул нь тэр сарьсан багваахай намайг олиггүй ажил хийлээ гэж цээрлүүлсэн хэрэг биш байх. Үдшийн бүрийд цайвар үсний бараагаар л зуураад авсан нь тэр байх. 

	Одоо Судак хот, Генуэгийн цайз, тэнгисийн тухай яриа болоход миний санаанд олон сарьсан багваахай, бас тэр нэгэн орой эзэгтэйн хэлж байсан:

	— Зовоогоод яах вэ, тавиад явуулчих! Айж сандраад чичирч байгааг харж байгаа биз дээ!.. гэж байсан үг санаанд ордог юм.

	Сарьсан багваахай бол хүн амьтан, ой модны дотнын туслагч юм гэдгийг одоо би мэддэг болсон л доо. Бас тэгээд хаврын цох, хүр хорхой, төөлүүр хорхой зэрэг байгаль орчинд хор хөнөөл учруулдаг амьтдын аюултай дайсан нь болдог юм.

	Судак хот ийм байдлаар л миний санаа сэтгэлд үлдсэн юм.

	
ЕХИДНА

	«Ехидна2 гэдэг үгийг сонсоогүй хэн байх бил ээ? 

	— Ёж оргисон хачин хүн! гэж голдуу муухай санаатай, хүнтэй нийцгүй, хорон сэтгэлтэй хүний тухай ярьцгаадаг. 

	— Тэр чинь ёж муу үгэндээ гарамгай хүн дээ! гэж ярьдаг. 

	Тэгэхээр хамгийн өөдгүй улсын тухай ярихдаа нэрийг нь хэрэглэж байдаг ёстой л адгийн муу амьтан аль нэгэн газар байдаг болж таарах нь ээ.

	Ингэж боддог хүн амьтан зөндөө байдаг. Би ч гэсэн олон жилийн тэртээ сургуульд сурч байх үедээ амьтан судлалын сурах бичгээс Ехидна гэдэг амьтны зургийг харсан төдий боловч олон жилийн турш тэгж л бодож явсан даа. 

	Чили улсын Вальпараисо хотод очиж явахдаа амьтан сонирхон судалдаг нэг профессорынд зочилсон юм. Тэр профессор миний нэгэн адил олон газраар аялсан хүн боловч намайг бодвол ертөнцийг зүгээр л сонирхон хараад өнгөрдөггүй, аялалд явах болгондоо ямар нэгэн амьд амьтан олж ирдэг хүн юм. Тэдний гэрт янз бүрийн тоть шувуу, дөрөв таван сармагчин, загас, манай нутагт бол хашааны сахиулын үүрэг гүйцэтгэж байдаг ууттай нохой хүртэл байх юм. 

	Оройхон болж байсан цаг.

	Тэр профессор дөнгөж сая ээлжит аяллаараа явж байгаад Австрали нутгаас буцаж ирсэн тул би өөрөө очиж үзээгүй тэр газар орны тухай хүүрнэл яриаг дуртайяа сонсож суулаа. Профессорын яриаг сонсож суухдаа тэдний өрөөнд тавиатай байгаа ер бишийн хайрцгийг ширтэж байлаа. Нимгэн модоор хийсэн, шуудангийн илгээмж явуулахад хэрэглэдэг хайрцгаас ч том, таглааг нь доод талд нь оруулан хөмөрч тавьсан хайрцаг байлаа. Бид хоёрын сууж байгаа өрөөнд тоть болон өөр шувуутай торон сав, загастай аквариум, дотроо янз бүрийн гүрвэл могойтой савнууд байхын гадна хана туурганд олон арван садага, элдэв янзын эрвээхэйтэй хайрцаг сав байх хэдий боловч зүймэл шалан дээр тавьсан тэр хайрцаг нэг л хачин санагдаад болох биш.

	Тэгж байтал нөгөө хайрцаг ялимгүй жаахан хөдөлж маш том чийгийн хорхой юм уу, эсвэл жижиг могой гэлтэй нэг юм цухуйж, зүймэл шалан дээр нойтон мөр үлдээлээ.

	Профессор миний сонирхож байгааг мэдэж;

	— О-о! Энэ бол гайхалтай сонин амьтан! Австрали нутгаас олж ирсэн юм. Харин авчрах гэж тун зүдэрсэн дээ. Ховор амьтан шүү! Жич, ер бус хүмүүс Гарно, Беннет нарыг ярихаа больё гэхэд Брем, Земон, Гааке нарын хэрэгжүүлж чадаагүй зүйлийг би бүтээж магадгүй болоод байна шүү дээ... Харин та өршөөгөөрэй, тьфу, тьфу, нүдний хор орчих магадгүй гэж ингэж байгаа юм шүү!

	Би төрөл бүрийн номоос уншиж танил болсон амьтан сонирхон судлах талаар нэрд гарсан цуутай хүмүүсийн нэрийг профессор тоочиж байгаа нь тэр. Гэвч, тэр хайрцгийн дор ямар амьтан байгаа бол гэдгийг л сонирхож суулаа. Би тэсэж чадсангүй

	— Ингэхэд ямар амьтан байгаа хэрэг вэ? гэж асуув. 

	Буурь суусан профессор маань ямар нэгэн ер бишийн зүйл ухааран баярлаж байгаа хүүхэд шиг,

	— Чимээгүй! Чухам үүнийг л танд гайхуулах санаатай байгаа юм!.. Уул нь болдог л юм сан... Одоо ч гэсэн болох янзтай... Нүдний хор л оруулчихгүй юм сан! Тьфу-тьфу!

	Миний сонирхол аяндаа оволзоод ирлээ. Тэр ч байтугай учрыг тайлахын аргагүй нэгэн зүйлээр тоглож байгаа шиг санагдсан. Бүр ер бишийн тоглоом гээч! Би профессорын дэргэд жаахан хүүхэд шиг л байлаа. Ёстой сонирхол асаад байв! Профессор өөрөө ч гэсэн жаахан хүүхэд шиг болсон байв. 

	— Чимээгүй байгаарай. Миний бодож байгаагаар бол одоо л... 

	Тэр «одоо л» гэдэг нь үнэхээр боллоо.

	Нөгөө хайрцаг дахин хөдөлж, аргагүй л хэл гэж бодмоор урт нарийхан юм хайрцгийн доороос цухуйж байтал хойноос нь хоншоор гарч ирлээ. Хамар хоншоор гэмээр ч юм уу, эсвэл шувууны хошуу ч гэмээр юм гарч ирлээ. Тэгэхдээ гуурстай л илүү төстэй үзэгдэнэ. Жижигхэн аман дотроос хэл цухалзана. 

	Бид хоёр нам чимээгүй харсаар. 

	Профессор чимээгүй байх боловч бөөн баяр хөөр өө!

	Хачин янзын нэг амьтан шалан дээгүүр мөлхөн гарч ирэх нь өөр ямар нэгэн амьтантай төстэй юм шиг санагдлаа. Өө, зараа л байна! Бараг л манай нутгийн зараа шиг юм! Гэвч зараанаас хоёр гурав дахин бүдүүн, ер бусын хамартай, бас...

	— Өргөст ехидна гэж профессор шивнэн өгүүлэв.

	«Ехидна мөн гэж үү?» хэмээн асуухыг завдтал тэгэхийн тухад хүрсэнгүй.

	Ехидна толгойгоо доошоо тонгойлгож агаар шиншлэн яльгүй бухимдаж тэвдсэн янзтай, зүймэл шалан дээгүүр сэмхэн дөхөж номын тавиурын тэнд очоод эргэн тойрон цагаан үстэй нүдээрээ бид хоёрыг анхааралтайяа ширтэнэ.

	Тэгж байснаа тургиад авлаа.

	Бараг л гахайн торой шиг тургив. 

	Ер нь ч зараа гэмээр амьтан юм. Эсвэл сохор номин шиг ч юм уу? Зараа юм бол мундаг том зараа даа. 

	Ар нурууны ширүүн үсэн дотор зүү шиг хурц өргөстэй, их шигүү ургасан өргөснүүд байв. Ширүүн хялгасан үс, өргөсөн үс хаана хаанаа байгаа нь бараг ялгагдахгүй шахам.

	Ехидна бид хоёрыг дахин нэг ширвэж хараад, бас нэг хүчирхэг сарвуугаараа зүймэл шал чахруулан самардаж, номын тавиурын цаад талын цонхны тэнд далд оров.

	— Их сонин амьтан юм даа! Анх удаа барааг нь харлаа! гэж би хэллээ. 

	Профессор тэсэж ядан баярласаар. 

	Тэр ехидна гэдэг амьтныг жирийн шоргоолж, морин шоргоолжоор тэжээдэг, зөгийн бал юм уу, чихэртэй усаар ундалдаг тухайгаа, гадаа цэцэрлэгт тусгайлан зэхсэн байранд газар хөндийлөн ухаж байдаг тухай гэх мэтийн зам тоймгүй юмыг профессор над ярьсан. 

	Харин тэр ехидна профессорын гарыг өхөөрдөн долоодог, эзнээ дуугаар нь таньдаг, шөнө болохоор цэцэрлэгээс гарч гэртээ буцаж ирдэг зэргийг нүдээрээ хараагүй ч гэсэн тэр амьтан надад их таалагдсан билээ. Тэгэхдээ, түүнд «ёжтой» юм ердөө байгаагүй. 

	Урьд өмнө нь Брем, Земон, Гааке нар болон амьд амьтан сонирхон судлах талаараа нэр цуунд гарсан алдарт хүмүүсийн хэн нь биелүүлж чадаагүй өнгөрсөн, австрали тивийн өргөст ехидна гэдэг амьтныг гаршуулсандаа миний найз Чили улсын профессор бахархаж явахад болох юм, гэж би бодсон. 

	Харин одоо тэр профессор ямаршуу янзтай амьдарч байгааг мэдэхгүй юм. 1973 онд Чили улсад аймшигтай хэцүү хэрэг явдал болсон шүү дээ. Фашистууд цэргийн эргэлт хийсэн. Чили улсын олон сайн хүн амь үрэгдсэн, одоо ч амь үрэгдсээр байгаа билээ. 

	 

	
ГАЛТ ТЭРГЭНД БОЛСОН ЯВДАЛ

	Астра (гэсэрт цэцэг) нэрт эм арслан машин, онгоц, галт тэрэг зэрэг унаагаар зөндөө аялал хийдэг юм. Тэрээр циркийн жүжигчин бөгөөд тиймэрхүү амьдралыг таашаан үздэг ажээ. Аян замын уртыг туулж, циркийн талбайд тоглож, үзэгчидтэй учран уулзахын зэрэгцээ түүний дотно найз, хүмүүжүүлэгч Николай Карпович Павленко дандаа хамт байдаг явдал гол нь билээ.

	Өөрийг нь сургууль хийлгэдэг... хүнийхээ нэр овгийг мэдэхгүй ч гэсэн нүүр царай, гар, хөдөлгөөн, инээмсэглэлийг сайн мэдэх билээ. Энэ бүхэн Астрагийн сэтгэлд дотно байдаг болжээ. Түүнийг хооллож, янз бүрийн ээдрээтэй тоглолтод сургаж байдаг Павленко заримдаа уурлаж уцаарлаж, заримдаа илэн таалан энхрийлэх бөгөөд буруу юм хийчихсэн бол заавал уучлалт гуйдгийг Астра сайн мэдэх юм. 

	Циркт ажилладаг өөр олон улс байх боловч Астрагийн хувьд Павленко л бүхнээс илүү сайн хүн дээ. Астра үүнийг сайн мэднэ. Астраг циркт мэндэлж байхад нь Павленко түүний дэргэд байж байсан гэж боддог юм. Тэгээд л Павленкогийн гэрт амьдарч, түүнийг нялх байхад нь циркээр аваачдаг байсан. Астра тэр үед циркээс айдаг байжээ. Ичиж зовсондоо Павленкогийн гарыг хоёр ч удаа хазсан. Одоо Астра энэ тухай эргэн дурсахдаа ичдэг ажээ. Сүүл сүүлдээ Павленко, цирк, тэр өөрөө ч гэсэн хувь тавилан гэгч болон хувирчээ. Астра одоо Павленкогийн нэгэн адил циркгүйгээр амьдарч чадахаа өнгөрсөн байна... 

	Москва хот, гадаадын улс оронд тоглолт хийж, олон замыг газраар, агаараар туулсан бөгөөд харин одоо бол Урал нутгаар аялж яваа юм байж. Янз бүрийн улс орон, өөр өөр хотуудын хооронд галт тэрэг, онгоцоор зорчиж явдаг билээ. 

	Астра ч хичээж л явсан. Чадах чинээгээрээ чармайдаг. Энэ удаагийн аялал тун хүнд байжээ. 

	Астра маань анх удаагаа ээж болохыг хариугүй завдаж байжээ!

	Ер нь тун тулчхаад байсан цаг. Астра энэ бүхнийг сайн мэдэрч ойлгож байсан боловч Урал нутгийн аль нэгэн хотоос гарч өөр хотод хүрэлцэн очиж, Павленко хоёулаа хамтран тоглоход үзэгчид ч сэтгэл хангалуун, Павленко сэтгэл дүүрэн байлаа. Харин хамгийн гол нь, намайг ээж болох гээд байгааг Павленко ойлгож байгаа юм уу, үгүй юм уу гэж Астра гайхна. Астрад болохоор Павленко ухаарахгүй байх шиг санагдана... 

	Ингэсээр яваад Доод Тагил хотод бас нэг тоглолт хийж, Астра юм болгоныг жинхэнэ ёсоор нь гүйцэтгэсэнд үзэгчид ч алга ташин угтжээ!

	Павленко тоглолт дууссаны дараа бусад бүх амьтад болон Астраг төмөр замын буудал дээр авчирч ачааны хоёр вагонд байрлуулан зорчигч тээврийн вагонуудад угсарлаа. Одоо Свердловск хотод очиж бас л тоглолт хийх учиртай.

	Астрагийн бие тааруухан байлаа. Павленко заримдаа түүний хавьцаа, заримдаа бусад амьтдын хавьцаа эргэлдэн, цааш нааш холхиж, хүн амьтантай маргах, хэн нэгэн хүнд ямар нэгэн зүйл нотлон ярих мэтээр цаг өнгөрөөж харагдана... 

	Найман жилийн турш циркийн тавцан дээр хамт ажиллаж ирсэн дотно хүнээ ийм байхыг хараад Астра Павленкод улам ч уурласаар байлаа. 

	Галт тэрэг хөдөллөө. 

	Намайг ээж болохоор завдаж байгааг Павленко огт ухаарахгүй байна шүү, гэж Астра лавтай бодлоо. Павленко ийм юмыг мэдэхгүй байна гэхэд ёстой гомдмоор, байлаа...

	Галт тэрэг явсаар л.

	Павленко Астрагийн байгаа торон саванд хоёрхон удаа очиж,

	— Хийморьтой байгаарай. Чи минь ёстой баатарлаг амьтан, шүү дээ! Чи минь, сайн бүхний дотроос хамгийн сайн нь шүү дээ! гэж хэлж байлаа. 

	Павленко нэг л өөр үгнүүд хэлээд бас тэгээд бусад ан амьтдын хавьд эргэлдээд өөрийг нь олигтой анхаарахгүй байх шиг Астрад санагдаад болох биш. Уул нь Астра тэдгээр бусад амьтдыг дотроо таашааж, циркийн тайзан дээр дуртайяа хамтран тоглодог л доо...

	Гэсэн ч одоо би ээж болох гээд байхад, чинь

	Галт тэрэг төмөр замаа даган даржигнуулсан хэвээрээ. Астрагийн байдал тун доройтож, уур хилэн нь улам бадарсаар байлаа.

	Ингэж бухимдсандаа болсон юм уу, ямар ч байсан Павленко дахин дэргэд нь ирж ямар нэгэн юм ярихад нь түүний гарыг шүдээрээ зууран авчээ... Тун сүрхий зууж авч л дээ. Урьд өмнө ингэж байсан удаагүй билээ...

	— Астра минь, ингэж юм бүхэн сайн сайхан болсон нь их сайн байна! Астра минь! Чи одоо ээж боллоо. Нэгмөсөн дөрвөн хүүтэй болдог! Дөрвөн хүүхэд шүү! Чи бодоод үзээч! гэж Павленко ярьсаар байна. 

	Астра эзнийхээ ярьж байгаа зүйлийг огт ойлгохгүй бөгөөд нялх хүүхдүүдээ долоож байлаа. 

	Галт тэрэг урагш ахисаар л бөгөөд хажууханд нь торон дотор бусад ан амьтад байгаа ч гэсэн Павленко Астрагийн дэргэд эргэлдэн ам хуурайгүй ярьсаар байлаа... Харин Астра түүний яриаг даанч ойлгохгүй тул үр болон заяасан нялх амьтдаа долоогоод л байдаг.

	Харин санаандгүй нэг удаа халти харахдаа Павленкогийн гар цустай байхыг үзээд болсон, явдлыг эргэн санажээ. 

	Павленко яриагаа үргэлжлүүлэн байх зуур ядарч сульдсан харцанд нь баяр хөөр, гуниг хослон тодорсон Астра Павленкогийн гар луу дөхөж шархыг долоож гарлаа. 

	— Астра минь, чи ийм л ухаантай сайн амьтан даа! Одоо бид нар Свердловск хотод тоглох болно. Миний гарын шархны төлөө санаа зовсны хэрэггүй гэж Павленко шивнэн хэлээд: — Чамд хүүхдүүдтэй чинь хамт амралт өгнө. Чимээ шуугиан тавилгүй амарч байгаарай, за юу! Бидний тоглолттой байгааг ойлгоорой... гэж хэлсэн гэнэ билээ. 

	
ДЭЭР ҮЕИЙН НЭГЭН ТҮҮХ

	Нэг өрх гэрийнхэн нохой тэжээх үү, болих уу гэж их л удаан маргажээ. 

	Ээж нь энэ тухай сонсохыг ч хүсэхгүй. Аав нь болохоор ээжийн талд ороод байдаг. Хүү санаснаараа зүтгэнэ.

	— Энэ чинь бөөн гай! Нохойны хог новш дийлдэх биш. Ажил явдал нь ч гүйцэгдэхгүй! гэж ээж үглэхэд аав нь, 

	— Энэ ч ортой үг шүү гэж дэмжиж байв. 

	— Би нохой тэжээмээр байна! гэж хүү үглэсээр. 

	Ээж нь нохойгоор гэрээ мануулж болохыг санахдаа овоо наашилжээ. Ер нь ч тэгээд нохойтой хөршүүд зөндөө л байгаа юм чинь.

	Ээжийн хэлснийг аав зөвшөөрчээ. 

	— Манайд үнэтэй цайтай юм зөндөө байгаа болохоор гэрээс гарахад санаа амар... гэж тэр хэллээ. 

	Ингээд л тэднийх Ньюфаундленд3 үүлдрийн буюу шумбагч удмын үс ноос болсон, инээдэмтэй хөөрхөн, цагаан зүсний гурван сартай гөлөгтэй болжээ. Түүнийгээ Бобик гэж нэрлэжээ.

	Анхандаа ийм нохойтой болсондоо бүгд баяртай байв. Амьтан болгон түүнийг өхөөрдөж, хоолоор тэжээхийн гадна хүү өдөр болгон салхинд гаргаж гэрийнхээ хавьцаа зугаалуулдаг байжээ. 

	Хүү ч баяр хөөрөөр бялхаж байлаа.

	Бобик нохой ээжийнх нь гутлыг урж тастаж, орчин үеийн сервант хэмээх шүүгээний хөл бас хуучин цагийн түшлэгт сандлын нэг хөлийг мэрж хэмлэхийг хүртэл ээж дуугүй өнгөрөөдөг байлаа.

	Аав нь ч гэсэн Бобикийг байгаа эсэхийг мэддэггүй юм шиг огт анзаарахаа больжээ. 

	Хүү нь Бобикийг салхинд гаргаж урьдын адил зугаалуулдаг байлаа. Тэгэхдээ анхныхаа заншлаар тав юм уу үгүй дээ гурван удаа гаргахаа больсон бил ээ! 

	Айл гэрийн дотор хэл ам гараагүй ч гэсэн ээж нь л

	— Энэ нохой хамаг орон гэрийг минь баас шээсээр дүүргэлээ! Энэ муу чинь гутал хувцас, гэрийн тавилга сүйтгэж дуусгалаа! гэж ундууцдаг болжээ. 

	Аав нь үүнийг магадалж,

	— Чи бид нар яриад байсан шүү дээ!.. гэж хэлдэг байлаа.

	Хүү ч гэсэн, нөгөө нохойгоо ганц удаа салхинд гаргахаа больжээ. 

	Одоо түүнийг Бобик гэж дуудах хүнгүй болж зүгээр л нохой гэх юм уу, эсвэл бүдүүн золиг гэлцэх болж.

	Нэг шөнө Бобикийн энд тэнд нь өвдсөн юм уу, эсвэл гадаа гарах гэсэн ч юм уу гаслаад байжээ. 

	Аав хүү хоёр аль хэзээний унтсан ч ээж унтаагүй байжээ. 

	Ээж нь гасалж байгаа Бобикийг гэрээсээ гаргаж, энээ тэрээ ажлаа дуусахаар нь сараалжин хашааны гадаа аваачиж орхиод, 

	— Нүдэнд үзэгдэхгүй газар тонилж далд ор! Заа юу? гэж хэлэхдээ дууны өнгөнд нь энхрийлсэн шинжтэй ч юм шиг.

	Маргааш өглөө нь болоход Бобик алга болсныг хэн ч анзаарсангүй. 

	Энэ тухай мэдсэний дараа яриа болоход ээж нь:

	— Тэр чинь шөнө гадагшаа гарсан чигээрээ алга болжээ... Эргэж ирсэнгүй. Хаашаа алга болдог байна аа, бодоод бодоод ойлгохгүй юм! гэжээ.

	— Сандарсны хэрэггүй ээ. Эргээд ирэх байлгүй гэж аав нь хэлжээ. 

	Нохой эзэндээ заавал эргэж ирдэг амьтан шүү дээ гэж хүү нь мэдэмхийрэн өгүүлээд хийж байгаа зүйлээ үргэлжлүүлэв. 

	Үүнээс хойш Бобикийн тухай хэн ч санагалзан дурссангүй. 

	Энэ явдлаас хойш долоо хоног өнгөрч байхад нэг жаал хүү гадуур явж байгаад хир буртагтаа баригдаж, зовж шаналсан урт сахлаг үстэй гөлөг олжээ. 

	Тэр гөлөг анхандаа жаалын гарыг үмхэж байснаа дараа нь долоож байжээ. 

	Жаал нөгөө гөлгийг өхөөрдөн хөөрхийлж, гэртээ авч ирэв.

	— Юу гэсэн үг вэ! Хөөрхий амьтан гадаа үхэх гэж байж шүү дээ гэж хүүгийн ээж хэлжээ. 

	— Үнэхээр тийм байна. Миний хүү аваад ирдэг чинь их сайн байна! гэж аав нь хэлжээ. 

	— Одоо үүнийг хооллож, усанд оруулъя гэж хүү хэлэв.

	Тэр гөлөг Бобик гэдэг нэртэй болохыг тэднийхэн мэдэхгүй. Бобик ч гэсэн намайг Бобик гэдэг юм гэж хэлж чадахгүй юм чинь. Угааж цэвэрлэсний дараа гэдсээ гартал хоол идэж аваад тэр шинэ гэртээ амьдрах болж, Цовоо гэдэг нэрийг олж, шинэ нэрээр нь дуудахад мэддэг болжээ. Аашилж зэмлэж байхад ч гэсэн шинэ нэрээ андахгүй болжээ. Цовоо бол нялх бага томоогүй амьтан болохоороо гутал хувцас ийш тийшээ зөөж аваачих, урж тастах, сандлын хөл хэмлэх мэтээр чадах ядахаараа дүрсгүйтэж зэм хүлээдэг байжээ.

	Нэг жилийг ард тавьж, дахиад бас нэг жил өнгөрлөө. Цовоо өсөж торнин бардам атлаа уян наалинхай авиртай, сайхан бүдүүн нохой болжээ. 

	Хэцүү юм ганцхан л байсан аж. Цовоо маань жаал хүүг тэнгисийн усанд ч, гол мөрний усанд ч сэлэхийг огт зөвшөөрдөггүй байлаа. 

	Жаал хүүг усанд орохын хамт л хойноос дагаад орчихно. Эзнийхээ өмссөн сэлүүр, ус толгой, гараас нь чирч эргийн зүг хөөнө. Болгоомжтой бөгөөд тууштай, найрсаг боловч буцалтгүй шаардан нэхдэг байжээ. Жаал хүү Цовоог яагаад ч аргалж бардаггүй, бас Цовоо чи чинь ньюфаундленд үүлдрийн нохой юм чинь уснаа шумбагч гэсэн үг гэдгийг түүнд ухааруулан ойлгуулж чадахгүй байв. 

	Усан дээр очиж сэлмээр санагдахлаараа Цовоог гэртээ түгжээд орхихоос өөр аргагүй. Тэнгис юм уу, гол дээр очихдоо Цовоог дагуулж ердөө болохгүй. Яагаад гэвэл, Цовоо ганцхан эзнээ хамгаалан аврахаар зогсохгүй ус руу орсон хүн болгоныг аврах гэж зүтгэдэг байж. 

	Цовоо намрын нэгэн бороотой өдөр ердийн заншлаараа зугаалахаар гарч яваад буцаж ирэхдээ хоёул болоод ирсэн байлаа. Тэр, эцэж турсан, хир буртагтаа баригдсан, шал нойтон муурын зулзагыг сэрвээн дээрээс нь зуугаад иржээ. Жаал хүү, ээж аавыг нь цөмийг гэмшсэн байдлаар ажиглан харсаар муурын зулзагыг ширээний хажууд байгаа жижигхэн хивсэн дээр зөөлхөн тавихад,

	— Юу гэсэн үг вэ! Хөөрхий амьтан гадаа үхэх гэж байж шүү дээ!.. гэж хүүгийн ээж хэлэхэд,

	— Цовоо минь, их сайн байна! Энэ муурын зулзагын амийг аварсан байна! Муу санаатай амьтад л түүнийг гудамжинд хаясан байж таарна гэж аав нь хэлжээ. 

	— Үүнийг сайхан угааж арчаад хоол өгье гэж хүү хэлэв. 

	Муурын зулзагыг угааж цэвэрлэн хооллоход үс ноос нь сэргэн сэгсийж, цагаан өнгөн дээр улаан шар өнгийн толбоор хоршин тодроогүй сэн бол дөнгөж сая гарсан ангаахай гэмээр хөөрхөн амьтан болжээ. Тэгж байснаа Цовоо муурын зулзагыг долоож ялангуяа нөгөө улаан шар толбуудыг шохоорхож байжээ. Муурын зулзагыг Сарвуут гэж дуудах болжээ. 

	Сарвуут маань Цовоогоос өрдөө ч айдаггүй аж. Сарвуут сээр нуруугаа гүрдийлгэн Цовоод сүрхий ундууцаж байгаа дүр үзүүлэн архирч байлаа ч гэсэн Цовоо түүнээс огт айхгүй. 

	Энэ бүхэн бол эрт дээр үед болж өнгөрсөн хэрэг шүү. 

	Балтийн тэнгис, Лиелупе гол хоёрын дунд байдаг Майори гэдэг сууринд болсон явдал даа.

	Сарвуут, Цовоо хоёр өсөж том болцгоож, урьдын адил нэгэнт өөрийн бөгөөд ердийн болсон гэр орондоо амьдран байгаа ажээ.

	Дээр үеийн түүх давтагдах явдал заримдаа байдаг даа. 

	
ҮЗЭГДЭХЭЭ БОЛЬСОН ЛАМ ГӨРӨӨС

	Би Перу улсад очихоор нисэх болсондоо туйлын баяртай байв. Перу бол лам гөрөөсний эх орон гэдгийг аль хүүхэд ахуй цагаасаа мэдэх билээ. Саяхан болтол Шинэ Тивийн Тэмээ гэж нэрлэдэг байсан ер бишийн гоёмсог энэ гөрөөсийг миний цуглуулга дотор байсан перу улсын марк, задгай мөнгөн дээр дүрсэлсэн байдаг юм. 

	Одоо би онгоцоор нисээд Перу улсад очихоороо Дундад Ази юм уу, Африк оронд илжиг элбэг тааралддагийн нэгэн адил зам даган аялж яваа амьд лам гөрөөсийг зөндөө үзнэ дээ гэж бодож байлаа. 

	Москвагаас Перу орох зам тийм ч ойрхон биш. Бид Парис, Нью-Йорк, Каракас хот Курасаю арлаар дамжин ниссэн. Гваякилээс гараад экватор дээгүүр гаталж Перу улсын нийслэл Лима хотод буулаа. 

	Дөнгөж очингуутаа л үй түмэн лам гөрөөс үзлээ. Тэгэхдээ, янз бүрийн зарлал, хүмүүсийн өмссөн хувцас, мөнгөн тэмдэгт дээр, зочид буудал, машины түлхүүр дээр, хоршоо дэлгүүрт тавиастай байгаа сав суулга, гоёл чимэглэлийн зүйл дээр дүрсэлсэн байхыг л үзлээ. Харин амьд лам гөрөөсний бараа харсангүй. 

	Бид тус улсаар хэд хэдэн удаа томоохон аялал хийсэн боловч амьд лам гөрөөстэй бас л дайралдсангүй. Илжиг, адуу, үхэр олон байх боловч машин техник бүр ч олон байх юм. Лам гөрөөс л байдаггүй. Перугийн өмнөд ба умард нутаг, Писко, Паракас, Куско зэрэг газар, зэлүүд бяцхан Ика, алдарт Андын уулархаг нутагт хаана ч үзэгдэхгүй байв. Харин лам гөрөөсний дүрс юм болгон дээр байна гээч!

	Лам гөрөөсний эх оронд лам гөрөөс алга байна гэж бодоход үнэхээр хачирхалтай ажээ!

	Лима хотод эргэж ирснийхээ дараа Перу нутгийн найзаасаа,

	— Танай лам гөрөөс чинь хаана байна аа? Ганц гөрөөсний бараа харах сан гэж хэлэхэд тэр инээмсэглэн өгүүлсэн нь:

	— Ёстой доо! Инээд хүрмээр шүү! Манай Перу улсад лам гөрөөс тоймгүй их бий. Индианчууд замаас зайдуу газар ууланд адуулж байдаг юм. Мөн перу үндэсний тариачид ч бас ялгаагүй... Тариачин улсын лам гөрөөс бол реклам биш, амьжиргаа нь юм. Харин хөрөнгө чинээтэй баячууд бол лам гөрөөсийг ашиг хонжоо олох арга болгон хэрэглэж байгаа л даа. Гэсэн ч Лима хотод байдаг хоёр лам гөрөөсийг танд үзүүлж болно шүү... 

	Найз нөхрийн хамт «Меркадо дель Пуэбло» буюу «Ард олны зах» гэдэг нэртэй зээл очихоор явлаа.

	Үнэхээр ч тэр зах зээлийн төв хэсэгт цагаан өехийтэй, хар цагаан хоёр лам гөрөөс байхыг үзлээ. 

	Тэмээтэй адил төсөөтэй юмгүй харин буга гөрөөстэй төстэй, хоёр сайхан гөрөөс бардам бөгөөд дотно нандин харцаар намайг харж байлаа. Өндөр хөлтэй, урт хүзүүтэй, богинохон биетэй тэр гөрөөснүүд миний гар тийш хошуу цорвойн зүтгэнэ. 

	Би тэндээс нэг тэвэр өвс ногоо худалдаж аваад,

	— Алдар цуутай сайхан амьтад минь идэцгээ! гэж үглэн тэднийг дайлав.

	Хоёр лам гөрөөс миний гар дээрээс өвс ногоог дуртайяа идэх зуураа миний гарыг дээд уруулаараа үмхлэн оролдохын сацуу хоёр чихээ хулмалзуулан байхыг үзэхэд айж эмээсэн янзтай. Эвэр болсон жижиг сагнага нь чичирч, уй гашуу хурсан бүлтгэр нүдний харцанд нь болгоомжлол сэрэмжил дүүрэн байв.

	Энэ бол бас л рекламын амьтад юм. Тэгэхдээ, эд нар бол нэлээн даржин ядуу худалдаачдын юм шүү дээ гэж перугийн найз маань надад хэлэв. 

	Хоёр амьд лам гөрөөсний эргэн тойронд хаа сайгүй лам гөрөөс дүүрэн байлаа. Жижиг мухлагуудад байх хувцас хунар, сав сааль, бэлэг дурсгалын зүйл дээр байгаа нь тэр л дээ. Лангуун дээгүүр, шууд газар дээгүүр дэлгэн тавиад худалдаалж байгаа бөөрөнхий хуушуур, бүрх. малгай, хөзөр тэргүүтнээс эхлээд төрөл бүрийн дэвсгэр, хивс, эмээл зэрэг дээр лам гөрөөс дүрслээстэй байх юм. Ер нь хаашаа л эргэвэл лам гөрөөс!

	Арилжаа наймаанд хэрэглэдэг мөнгөн тэмдэгт дээр ч бас л лам гөрөөсний зураг байна. 

	Хамт явсан нөхөр маань цагаан гөрөөсийг зааж:

	— Энэ бол викунья үүлдрийн лам гөрөөс, тэр хар зүснийх нь гуанако үүлдрийнх... Эд чинь баргаараа гэрийн тэжээмэл болж гаршдаг амьтад даа гэж ярьж байв. 

	Зах зээлийн газар шуугьсаар байна. Юм зарж байгаа улс нь эд бараа худалдан авч байгаа улсаасаа олон юм шиг байсан. Юм зарж байгаа хүмүүс хоолой мэдэн, ам булаалдаж хашхиралдан худалдан авагчдыг дуудаж байв.

	Би найз нөхрийн хамт цайлган цагаан сэтгэлтэй аймтгай хоёр лам гөрөөсийг хооллож байх зуураа зөвхөн тэр хоёрын тухай хүүрнээд зогсоогүй бас энэ улс орны амьдралын тухай, янз бүрийн өөрчлөлт, баяр баясгалан, гай зовлон, тохиолдож байгаа бэрхшээлийн тухай... яриа дэлгэж байлаа. 

	Бид нар маргааш нь орон нутгаа зорьж Москва руу нисэх болоод байсан үе. 

	Нисэх онгоцны буудал дээр очих болтол жаахан зав гарахад хот дундуур хэсэг зугаалж замдаа «Меркадо дель Пуэбло» гэдэг зээлийн газраар дайрч хуучин танил болсон Викунья, Гуанако хоёр лам гөрөөсийг эцсийн удаа харъя байз гэж шийдлээ. 

	Өглөөний найман цаг болсон байлаа. Дуу шуугиан болсон зээлийн газрын түг түмэн бараа таваар дээр лам гөрөөсний дүрс зурайсан хэвээрээ. 

	Харин нөгөө хоёр амьд лам гөрөөс л алга байх юм. Викунья үүлдрийн цагаан, гуанако үүлдрийн цагаан өехийтэй хар зүснийх хоёулаа байсангүй. 

	Урьд өдөр нь тэднийг би хооллож байсан газар өвс, ногооны үлдэгдэл тэр хэвээрээ байж байв. 

	Юм худалдаж байгаа нэг хүнээс:

	— Лам гөрөөснүүд яасан хэрэг вэ? гэж асуухад тэр гайхаж,

	— Өнөөдөр өглөө үүр цайхын алдад газар хөдөлснийг эрхэм та мэдээгүй гэж үү! Гэхдээ урьд урьдынхныг бодвол хүч багатай байсан л даа. Эвдрэл сүйрэл, хүний аминд хүрээгүй ээ! Гэвч лам гөрөөснүүд зугтаж алга болж. Тэд чинь газар хөдлөх, даангүй тэгээд муу нохой ульж шуугиад ирэхээр сүрхий айдаг амьтад газар даа... гэж ярьсан. 

	Би газар хөдлөхийг огт мэдсэнгүй өнгөрсөн байж. Бодоод байхад, намайг зочид буудалд байж байхад нэг юм хүнгэнэж шуугьж байсан. Бас ч хана туурга үл мэдэг чичирч байсан юм. Тээврийн төрөл бүрийн хэрэгсэл чихэлдсэн гудамжны шуугиан л биз гэж бодоод өнгөрсөн юм. 

	Нөгөө худалдаачин эр миний бодолхийлэхийг өөрөөр ойлгосон бололтой:

	— Та санаа зовсны хэрэггүй! Тэр лам гөрөөснүүд хаа л холдов гэж, эс олдвол өнөөдрийн дотор багтаагаад л өөр гөрөөснүүд аваад ирнэ газар! гэж ярив. 

	
ЦЭВЭРЛЭГЧ ШУВУУ

	Цахлайн төрлийн энэ шувууг би Камчатка нутагт зөндөө харсан билээ. Архангельск, Мурманск зэрэгт бүр ойрхноос ч үзсэн. Ёозгүй маягийн шувуу. Цахлай бол гоё сайхан, сэтгэлд нийцтэй шувуу байдаг. Түүний төрлийн энэ шувуу болохоороо дэгээ хэлбэрийн хурц хошуутай, толгойноосоо эхлээд сүүлээ хүртэл нүдэнд хүйтэн бор, саарал, заримдаа харавтар өнгөтэй байдаг учраас махчин шувуу шиг санагддаг юм. Тэр шувуудыг цэвэршүүлэгч, цэвэрлэгч гэж нэрлэдэг, тэнгис, далайн усны хөвөөнд хаягдсан загас, нальхан хорхой, усны ургамал зэргийг цэвэрлэж хүнд тус хүргэдэг амьтан гэж хүмүүс тэр үед надад ярьж байсан. 

	Бид нар Венесуэл улсад очоод Карибийн тэнгисийн хөвөөнд орших Маргарита арал дээрх «Ел Тирано» хэмээх жижигхэн зочид буудалд бууцгаасан. Энэ тохилог жижигхэн буудлын эзэн бол энэ нутагт суурьшин суусан итали үндэсний найрсаг зантай аятайхан эр байлаа. Тэднийхэн их олуулаа аж.

	Тавиад километр орчим урттай томоохонд орох арал юм. Эх газрын эргээс уурын онгоцоор жараад километрийн удаан аялал хийж Маргарита арал дээр ирлээ. Орой болсон хойно, шөнийн хоёр цагт л нэг юм ирсэн. Тэнгисийн ус давлагаалан шуугьж, элдэв янзын шувууд хашхиралдан, голио донгодож байлаа. Буудалдаа орж тохижиж авангуутаа л унтахаар орондоо орсон.

	Буудлын эзэн итали хүн биднийг сайхан төвхнүүлж өглөө эртлэн сэрээхгүй гэж амлаад:

	— Эрхмүүд, тавтай сайхан унтаж амарцгаа! Бид нар та бүхэнд хамаг таатай нөхцөлийг бий болгоно оо. Бидэнд хүндтэй завшаан тохиолдлоо! Маргарита арал дээр орос хүмүүс бол ховор зочин, тэгэх тусмаа та бүхэн манай буудалд буусан нь онцгой хүндлэлтэй аз завшаан гэв. 

	Гэвч би өглөө эрт сэржээ. Нарны туяа тусаж, зочид буудлын хажууханд тэнгис хүнгэнэж, цахлайн дуу хадах бөгөөд харин манай буудлын тагтан дээр үл ойлгогдох ямар нэгэн юм болж шувууны дуу гарч байх юм. 

	Би тагтны хаалга онгойлгож харангуутаа балмагдан цочив.

	Догшин хурц нүдтэй, аймаар сүржин хошуутай нүсэр том бараан хүрэн өнгийн шувуу хоёр далавчаа дэлгэчихсэн цайвар хүрэн өнгөтэй хоёр өндгийг тонгочуулж байлаа. Тагтны нэг буланд хэсэгхэн элс, чулуу, дунгийн хагархай зэрэг байгаа хоёр өндгийг тэр шувуу хошуугаараа өнхчүүлэн тоншиж байх шиг.

	Би тэр шувууг үргээх санаатай дөхтөл өөдөөс ухасхийхэд нь зогтусан ухарч өрөөндөө ороод хаалгаа хаачихсан.

	Нөгөө шувуу арваад минутын дараагаар өндөгний хатуу хальсан дотроос өрвийж бөрзийсөн хоёр хар ангаахай сугалан гаргаж байхыг цонхоор харлаа. Хоёр ангаахайны нэгийг тун болгоомжтой зууж аваад тагтны ирмэг дээр нисэн бууснаа дахин хөөрч нүдэнд харагдахгүй боллоо.

	Тагтан дээр үлдсэн ангаахай биедээ наалдсан элс, өндөгний хальсны үртсийг сэгсчин өцгөнөж байв. 

	Тэгж байтал өнөөх шувуу эргэж ирээд үлдсэн ангаахайг зууж нисэн одов. 

	Би тагтныхаа хаалгыг нээн завдтал хүчит далавч дэвэх чимээ гарав. 

	Нөгөө шувуу бас л эргэн ирж тагтан дээр бууж, хүчирхэг хошуу, бадируун сарвуугаараа тагтан дээр байсан элс, дун, өндөгний хагарсан хальс зэргийг хаман шүүрдэж хаяад том дугуй усан нүдээр намайг анхааралтай ширтэн харснаа нисэн алга болов. 

	Миний сэтгэл санаа нэг л эвгүй байлаа. 

	Би тагтан дээрээ гараад ирсэн чинь хэдэн арав байтугай хэдэн зуугаад тийм шувуу тэнгис дээгүүр эргэлдэн, тэнгисийн эргээр язганалдаж, зарим нэг нь эрэг орчмын хад чулуу, зочид буудлын дээвэр, гэрлийн шон дээгүүр тухлан сууж байгааг харлаа.

	Урьд нь эдгээр шувуудыг Камчатка, Архангельск, Мурманскад харснаа саналаа.

	Цахлайн төрлийн цэвэрлэгч гэдэг шувуу мөн байлаа. Би тэр шувууг хатуу ширүүн улиралтай нутагт үзсэн. Харин одоо бол Венесуэл оронд Карибийн тэнгисийн Маргарита арал дээр үзэж байгаа нь энэ билээ. 

	Буудлын эзэн итали хүн хэзээний ирчихсэн зогсож байснаа,

	— Эрхэм та сайхан нойрсож амрав уу? Бүх зүйлээр сэтгэл дүүрэн байгаа биз? Асуух лавлах юм байна уу? Санал хүсэлт байна уу? хэмээн лавлахад нь би шувууны тухай түүнээс асуув. 

	Буудлын эзэн дуу алдан,

	— А-ан! Ёстой сайхан шувуу шүү! Цэвэрлэгч хийдэг шувуу даа! Эрэг орчмын элс, буудлын ойр хавийн газрыг гойд сайхан цэвэрлэдэг юм. Үхсэн амьтны сэг, хог байлгадаггүй! Үнэнийг хэлэхэд, цэвэрлэгч хөлслөх гэж илүү зардал гаргадаггүй шүү. Заримдаа манайхаар буудалласан гийчдийг жаахан үймүүлэх тал байдаг л даа. Тэр ч байтугай тагтан дээр өндгөө авчирч ангаахайгаа гаргаж авдаг гээч. Гэхдээ энэ бол ховор байдаг тохиолдол оо. Цэвэрлэгч шувууд таныг өнөөдөр үймүүлээгүй биз дээ? гэж ярихад нь би,

	— Үгүй ээ, хаанаас даа, үймүүлээгүй гэж итали хүний сэтгэлийг засан тайвшруулсан. 

	Аливаа юмны тухай, тэр ч байтугай шувууны тухай хүртэл ганц удаагийн өнгөцхөн сэтгэгдлээр дүгнэж цэгнэж болдоггүй байна шүү гэж дотроо бодож зогссон билээ. 

	
УГААЛГАЧИН ЭЛБЭНХ

	Дайны өмнөх жилүүдийн хүүхэд ахуй цагаасаа ийм нэгэн явдлыг мартдаггүй явдаг билээ. Москва хотын Дуровын буланд цаг ямагт ямар нэгэн юм угааж байдаг жижигхэн амьтан байхыг үзсэн юм. Угаалгын ажилтай бяцхан ан байсан!

	Ахар богинохон биетэй, соотон чихтэй, бүдэг цайвар үстэй, дух, хамрын үзүүр дээрээ бараан хүрэн толботой, нүдэнд дулаахан хөөрхөн амьтан байсан. Хэрмийнхээс арай богинохон боловч биедээ урт бөгөөд хар хэрчлээс судалтай сүүлтэй!

	Энэ бол элбэнх гэдэг амьтан гэж хэлж байсан сан.

	Бас юм угаадаг болгон сургасан юм гэж ярьж байсан. 

	Элбэнхэд ямар нэгэн даавууны өөдөс, хүүхэлдэйн хувцас шидэж өгөхөд урд хоёр хөлөөрөө бушуухан шүүрэн авч усанд дүрж инээдэмтэй хөөрхнөөр нухаж, угааж гарах нь тэр... Угаах зуураа үзэгч олон тийш байн байн ширтэж: — Та бүхний сэтгэлд таашаагдахгүй байна уу? Би ийм мундаг амьтан даа! хэмээн гайхуулахыг эрмэлзэх адил билээ.

	Би тэр цагаас хойш Дуровын булангаар очоогүй боловч саяхан Нью-Йорк хотод элбэнхтэй дахин учирлаа. 

	Бид нар нэг үдэш жирийн ажилчин айлд зочлон очлоо. Тэр айлынхан биднийг таатай сайхан угтаж, одоо хэр нь Америк улсад олигтой мэддэггүй Орос орны тухай олон зүйлийг асуун сонирхож байлаа. 

	Тэгээд гэрийн эзэн:

	— Би та бүхнийг ялимгүй жаахан цэнгүүлбэл болно биз? Би таныг өөрийнхөө Жонтой танилцуулъя! гэв. 

	Ингэж хэлээд өрөөнөөс гарснаа удаж түдсэнгүй сүүлэндээ хар цагариган судалтай бүдэг шаргалдуу сахлаг үстэй бяцхан амьтан тэвэрсээр орж ирлээ. Гэрийн эзэгтэй ч түүнийг тосож тусалж эхлэв. Жижигхэн төмпөнд ус хийгээд шалан дээр тавьчихлаа.

	— Элбэнх байна шүү дээ! гэж би шууд хэлсэн. 

	Тэгэхэд эзэн,

	— Яг зөв! Танай орос хүмүүст мэдэхгүй юм алга. Манайхаар ирдэг найз нөхөд маань чухам ямар амьтан болохыг хэлж барахгүй л байгаа юм даа... гэв. 

	Тэр бяцхан амьтан ширээ рүү, биднийг харж байснаа өрөөн дотуур холхин нааш цааш гүйж эхлэв. Тэгснээ цонх руу хурдлан очиж хойд хоёр хөл дээрээ босож цонхны хөшигнөөс зууралдан дүүжигнэж, толгойгоо хажуу тийшээ нугдайлган залирхаг янзаар биднийг ээлжлэн харна. 

	— Жон зүйтэй! Хийгээд бай! Юу чаддагаа үзүүлээрэй! гэж эзэн хэлж байв. 

	Жон ч юу чаддагаа үзүүлсэн. Хоолны ширээ тийш давхин ирж, ширээний бүтээлэг дамжин эзнийхээ гарт хүрч барьж байсан тал хуушуурыг суга татан авч, хундагатай дарсыг үнэрлэн үзээд цааш нь түлхэж, сэрээг нь шүүрэн авч шалан дээр тавиастай төмпөнтэй ус руу очоод угааж эхэллээ.

	— Өөр юу байна, Жон оо! Дахиад цааш нь! гэж эзэн дуудна. 

	Жон ч халбага, хутга, тосны алчуур зэргийг хамж ирээд бүгдийг угаачихлаа.

	Эзнээ болон тэнд байсан бид бүгдийг халуун дотно, чин үнэнч харцаар ширтэн байх нь нохой л гэсэн үг. 

	— Та амьтан сургадаг хүн үү? Эсвэл циркт ажилладаг юм уу? гэж жирийн ажилчин хүн гэдгийг мэдсэн атлаа би асуучихлаа. 

	Гэрийн эзэн гайхсан байдлаар:

	— Та юу ярина вэ! Юуны нь цирк байх вэ! Би чинь Фордын үйлдвэрийн угсрах хэсэгт ажилладаг хүн. Энэ Жоныг чинь санамсаргүй дайралдсан ганц бие гуйлгачин хүнээс авсан юм. Үүнийг бол сургахын ч хэрэггүй амьтан. Өөрөө яснаасаа угаалгачин амьтан. Элбэнхийн ийм нэг үүлдэр байдаг юм. Бүх юмыг л өөрийн хүсэл эрмэлзлээр хийгээд байдаг. Харин хүний талаар тавих халамж гэвэл түүнийг хайрлан энэрэх л байгаа юм. Хайр халамжийг гоц ухаардаг амьтан. Тэгээд л тэжээвэр болчихдог учиртай... гэж хүүрнэсэн билээ. 

	
СОХОР НОМИН

	Би дайны урьд жилүүдэд бага байхдаа олон янзын ан амьтан мэддэг байсан юм. Би өөрөө усан гахай тэжээдэг, цагаан үхэр оготно, туулай, чандагыг овоо мэддэг, амьтдын хүрээлэнд очиж үхэр зараа үзэхийн хамт, хөдөөгөөс сохор номин барьж явлаа. Алагдаахай үзэх сэн гэж хэчнээн мөрөөддөг байсан боловч ердөө ч тийм эв таараагүй юм. Минж, ондатрын бараа харах гэж бас их хүсдэг байсан. Их үнэтэй, сайхан үстэй амьтан гэж дуулсан. Бас л үзэж чадаагүй өнгөрсөн. 

	Дайны жилүүдэд Германы нутагт болсон хүнд ширүүн тулалдааны дараа нэг тосгонд манайхан хоноглох боллоо. Бидэнд ялалт авчирсан дөчин таван он байж билээ. 

	Цэмцгэр нарийхан гудамжтай тэр бяцхан тосгоны том том саравч дотор ноднин жилийнх хэр нь сайхан үнэр анхилсан өвс хураасан байсан. Орон нутаг, Орос газраа ирчих шиг санагдаж байлаа. 

	Бүгдээрээ өвсөн дээр унтах боллоо. Энэ бол харь газрын айлын гэрт, цэрэг эрст олигтой таарахгүй ёс горимд баригдан, жинхэнэ герман ёсны цэмбэгэр нямбай занд боогдож жирийн бор бүдүүн хөнжлийн оронд өдөн хөнжил дотор умбаж байснаас хавьгүй илүү байсан даа. 

	Герман газрын өвснийх нь пүнз Орос нутгийн минь төрх байдалд эрхбиш дөт байх нь мэдээж. Энэ бол зөвхөн бидэнд тэгж санагдсан төдий биш, үнэхээр тийм байсан юм,

	Бид нам унтжээ. Дайн тулаан хийж, ялан дийлсний баяр хөөр болж, амь үрэгдсэн дайчин нөхдөөсөө хагацан харууссан цэрэг эрс бүгдээрээ таг унтжээ. 

	Дайн бол дайн шүү дээ.

	Ингээд унтаж байтал миний хажуугийн цэрэг намайг дугтчиж:

	— Сонсож байна уу? гэлээ. 

	— Юу болов? Германчууд уу?

	— Юуны чинь германчууд! Сэрээч! гэж намайг бүр сэрээгээд: — Сайн сонсооч! гэв. 

	Би бүрмөсөн сэрж чих тавин чагналаа. 

	Үнэхээр л өвсний пүнз дотор ямар нэгэн юм шар шүр гэж дуугарахын хамт гонгинох шиг дуун гарч байна. Саравчны хааяагүй л тэгж байгаа бололтой. Манайхан бүгдээрээ тайван нойрсож байх зуур бид хоёр ийм ер бишийн зүйл сонсож байлаа. 

	— Үхэр хулгана байх аа? гэж би санаснаа хэлэв. 

	Бид бүхэн дайны жилүүдэд нэг ч үхэр хулганатай дайралдаагүй юм сан. Хажуугийн нөхөр маань амандаа шивгэнэн:

	— Үхэр хулгана байж ч магадгүй гэж хариулаад: — Тэгэхдээ бие томтой, нойтон номхон юм байсан. Би нэгийг барьж аваад алдчихсан юм... Гэвч хазаагүй шүү гэлээ. 

	Би сая л нойрноосоо бүрэн сэргэлээ. 

	Найз хоёулаа, доошоо буугаад очсон чинь үнэхээр хачин янзын амьтад байлаа. 

	Нэг харахад үхэр хулгана ч юм шиг, нэг харахад огт төсгүй ч юм шиг. Сохор номин л болов уу гэмээр, гэтэл даанч том биетэй. Урт сүүл алга. Богинохон мухар хоншоортой, толгой нь их биеэсээ бүдүүн, хүзүү гэж мэдэгдэх юм огт байхгүй. Бас нүдгүй гээч. 

	— Эд чинь сохор амьтад байна. Сохор номин л байж таарна! гэж нөхөр маань хэлэв. 

	Нүдтэй ч тэр, нүдгүй ч тэр нөгөө амьтад саравч дотуур ийш тийшээ явцгааж байхад нь илж таалж үзсэн чинь гойд юм болохгүй юм. Харин илж таалахаар цаашаа яваад өгөх юм. Саравч дотор бүдэг харанхуй байгаа ч гэсэн үнсэн саарал туяатай бор шаргал үс тодхон харагдана.

	— Хөөрхөн амьтад юм, тийм ээ? гэж манай нөхөр асуухад, би,

	— Сохор номинтой адилхан юм. Их үнэтэй үстэй л амьтан байна гэж хариулав. 

	Бид хоёрын тоолж үзсэн таван амьтан саравчны хаалгаар гарч одов. 

	Цэргүүд унтсаар л. 

	Эдгээр сонин амьтад ч гэсэн, бид хоёр ч гэсэн тэдний нойрыг үймүүлсэнгүй ажээ. 

	Бид хоёр ч унтахаар хэвтлээ.

	— Инээдэмтэй юм гэж хөрш нөхрөө хэлэхэд би өвсөн дээр тухлан хэвтэх зуураа: 

	— Сонин юм аа. Ийм сохор номин байдгийг би насандаа ч үзээгүй юм байна гэв. 

	Нөхөр маань зүүрмэглэх зуураа:

	— Хөөрхий амьтад! Ингээд л сүйрэх байх даа! Энэ мэтийн амьтад хүртэл дайн дажны хөлд нэрвэгджээ гэв. 

	Сохор номин гэдэг нэртэй тийм мэрэгчид байдгийг бүр дайн дууссан хойно би олж сонссон билээ. Мөн сохор номин шиг нүхэнд амьдарч шөнийн цагаар газрын хөрсөн дээр гардаг. Арьс нь их үнэтэй. Бидэнтэй учирсан тэр хэдийг үнэхээр л дайн дажин үймүүлж, өвсний пүнзээр тэнүүчлэхэд хүргэсэн хэрэг байх. 

	Миний нөхөр тэднийг сохор амьтад гэж яаж мэдсэнийг одоо болтол ойлгодоггүй юм. 

	Яаж мэдсэнийг асуух арга надад алга. Яагаад гэвэл, маргааш нь германы өөр нэг тосгоны дэргэд болсон бэрх тулалдааны үеэр тэр нөхөр минь амь эрстсэн билээ. 

	
ИНТООР ЖИМС

	Владимирын дэргэдэх нэгэн тосгонд суудаг найз нөхөд маань намайг зочноор аваачих гэж зөндөө урьдаг юм. Тэр нутагт ярьдгаар интоор жимсний баяраар ир гээд байдаг юм л даа. Ер нь Владимир нутаг интоор жимсээрээ алдартайг би сайн мэдэх боловч тэнд зочлох зав гарч өгдөггүй байлаа.

	Энэ тухай санаанд орж зав гарган явлаа. 

	Шууд явж Владимир ороод тэндээсээ автобусанд сууж тосгон хүрлээ. 

	Танилууд маань баяр хөөр болон угтсан боловч:

	— Энэ жил интоор жимс бараг гарахгүй болсон нь харамсалтай байна. Энэ хаврын хүйтэн баллаж орхисон юм. Ноднин уржнан жил хоёр гайхалтай сайхан ургасан юм сан! гэлцэж байлаа. 

	Эндэхийн улсууд интоорын ургац муу байгаад мөн ч их гутаж байлаа. 

	Үнэнийг хэлэхэд, би өөрөө янз бүрийн жимсэнд сүйд болдоггүй, тэр дундаа интоор жимсэнд дургүй хэдий боловч найз нөхдийн сэтгэлийн харууслыг дотроо хуваалцаж явлаа. 

	Тэдний сайхан цэцэрлэг, хажуугийн ой мод, дэргэдүүр урсах гол мөрөн, амьдрал бялхан байгааг харахад үнэхээр сэтгэл уярам тансаг сайхан ажээ. Харин интоорын гарц муугаас болж сайн улсын сэтгэл дундуур байгаа нь тоогүй хэрэг. 

	Би маргааш нь автобусанд сууж Владимирын зах орохоор явав. Зах дээр интоор бишгүй л байлаа. Хамгийн үнэтэй, хамгийн сайхныг шилж нэг килограмм интоор худалдан авч нөгөө тосгондоо эргэж ирлээ. 

	Тэр айлынхан ажил дээрээ байсан цаг. Авчирсан интоороо тавагт хийж ширээн дээр тавив. 

	Тэд маань ажлаасаа ирээд ёстой баярлана даа гэж би бодож байв. Интоор жимс байхад баярлалгүй яах вэ!

	Орой болтол ой дундуур голын хөвөөгөөр зугаацаж, усанд сэлж яваад гэртээ буцаж ирлээ. 

	Жимстэй байсан таваг ширээн дээрээ хэвээрээ байх боловч хоосон, харин интоорын яс дүүрэн байх юм. 

	Тэд нарын хэн нэг нь өдөр гэрээрээ орохдоо идсэн хэрэг биз. Интоор авчирсан маань ёстой онож дээ! гэж бодлоо.

	Жимсний ясыг асгаж, тавгийг угаагаад тавьчихлаа.

	Гэрийн эзэд ч ирцгээлээ. 

	— За юу хийж өдөр өнгөрөөв дөө?

	Ингэж асууцгаасан хэр нь интоорын тухай дурссангүй.

	Би жаахан гайхсан боловч юм дуугарсангүй өнгөрлөө.

	Ой мод, гол мөрний тухай л ярилаа. 

	Маргааш нь бас Владимир орлоо. 

	Зах дээр очиж урьд өдрийнхөөс улам ч гоё, хамаагүй илүү үнэтэй интоор бас нэг килограммыг аваад буцлаа. 

	Эргэж ирээд интоороо таваг дотор хийж тавиад, жаахан ном уншмаар санагдахлаар нь зугаалахаар явахаа больчихлоо. 

	Хэчнээн цаг мөч өнгөрснийг бүү мэд, нэг мэдэх нь ээ сахлаг том сүүлтэй нарийхан урт амьтан онгорхой цонхоор үсрэн орж ирдэг байна. Тунгалаг хүрэн өнгөтэй, хүзүүн дээрээ цагаан толботой. Жижигхэн нүдээрээ намайг анхааралтай ширтэж байна.

	Суусар даа! Суусар ороод ирлээ гэж үү. 

	Намайг хэсэг зуур ажиглан харж байснаа, тулгамдсандаа болоод огт хөдлөхгүй байгааг минь лавтай ухаарсан янзтай, ганцхан үсрээд ширээн дээр гарч, тавагтай интоортой уулзаад авлаа.

	Хэрэм шиг аятайхан тухлан суугаад, хүчирхэг урд хоёр хөлөө өргөж, айван тайван ажиллаж эхэллээ. Нэг жимс амандаа хийгээд л ясыг гаргаж тавгийн ирмэг дээр тавина. Дахиад нэг жимс аманд орж, нэг яс таваг дотор нэмэгдэнэ. Хагас цагийн дотор тавгийг хоосолж тавьчхаад, хэл амаа долоож, их баярлалаа, баяртай гэсэн янзтай намайг нэг сайн харж аваад цонхоор үсрэн гарч алга болов. 

	Суусар бол сүрхий зоригтой, махчин амьтан гэдгийг би угаасаа мэддэг байсан. Түүнчлэн оготно, шувуу, туулай, усны үхэр хулгана мэтийн амьтан агнаж амьдардгийг нь мэдэх боловч интоорын баяр хийж яваа суусрын тухай сонсоогүй билээ.

	Би найз нөхдийн хамт хоёр долоо хоног болсон. Тэд нар интоорын гарц муу байна гэж дахин үглэж дуулдаагүй. 

	Би хувьдаа сэтгэл хангалуун байгаад буцсан. Хөдөөгийн тосгонд очиж, сайхан цэцэрлэг, ой мод, гол мөрөн, бас үүний хажуугаар интоор жимсэнд дуртай суусар үзэхээс илүү юу байх билээ. 

	Зөвхөн үүнийг бодоод үзэхэд ч гэсэн тосгон явсан хэрэг маань бүрэн бүтсэн дээ. 

	
ТЭД ХОЁУЛАА БАЙСАН...

	Тэд хоёулаа байсан юм. Эр, эм хоёр хун шувуу шүү дээ.

	Тэр хоёр манай энэ нутаг, Москва орчмын нэгэн сууринд аль хавраар ирээд нэгэн цөөрөмд байдаг болсон юм. Цөөрмийн мөс хайлж дуусахад тэр хоёр хун бүдэг шаргал хошуутай хээнцэр ганган хүзүү толгойгоо өөд уруу суналзуулан цөөрмийн усны толио дээр ихэмсэг байдлаар хөвөн зугаалдаг боллоо. 

	Хос хун гэдэг энэ дээ.

	Аль газар орноос нисэн ирж, олигтой сайны тоонд хараахан үл багтах тэр цөөрмийг шилэн авч суурьшсаны учир шалтгааныг хэн ч үл мэднэ. Үнэнийг хэлэхэд тун тааруухан цөөрөм билээ. Олон жилийн турш цэвэрлэж янзлаагүй болохоор зуны улирал эхлэхийн хамт цэцэг ногоо ургана. Усанд сэлэхийн хорхойтой жаалууд өвс ногоог нь өдөр болгон ярж, эрэг тийш шахан зайлуулна. Зуны шувтарга үе болоход тэр цөөрөм элдэв ургамал ногоогоор бараг дүүрэн болдог юм. 

	Тэгсэн хэр нь хос хоёр хун манай тэр цөөрмийг шилж авчээ. Тэгээд ч тэндээ нутагшсан билээ. 

	Энэ тухай хамгийн анхны сураг чимээг хүүхдүүд тараасан:

	— Манай цөөрөм хунтай болчихсон байна!

	— Цав цагаан хунгууд байна!

	— Бүр гаршсан хун!

	— Нааш ир гээд дуудахад цөөрмийн хөвөөнд гарч ирдэг!

	— Манай эндээс явах дургүй хунгууд!

	Хамаг амьтан цөөрөмд очиж хун үздэг боллоо. Тэд нар усан дээгүүр хөвж явснаа цөөрмийн хөвөөнд цугласан хүмүүс дээр хүрч ирцгээнэ. Хүнээс ердөө айдаггүй, эр эм хоёр хун.

	Тэнд очсон хүмүүс тэдэнд идэх юм өгцгөөнө. 

	— Манай цөөрөм загасгүй болсоор уджээ гэж зарим нь ярьж,

	— Юун загас байх билээ дээ! гэж нөгөө хэсэг нь ундууцахад,

	— Тийм биш ээ. Жижиг жараахай байлгүй яах вэ. Энэ хоёртоо л под. Эд чинь ямар дэгээгээр барих юм биш гэж зөрөх хүн ч бий.

	Сурсан заншлаараа загасны уурга дэгээ авч цөөрөмд байн байн очдог загасны хорхойтой хэдхэн хүн ингэж ярьцгаадаг юм.

	Хун шувуудын хоолны сэлбэг болгож талх, хиам, бяслаг, тэр ч байтугай бараг өдөр болгон шахам хоршоонд гардаг сагамхай загас хүртэл өгдөг байсан. 

	Хоёр хун ч хүмүүсийн зүг тэмүүлнэ. 

	Тэндхийн улс амьтан хун шувуугаараа бахархдаг болж. Цөөрөм болгонд хун байхгүй юм чинь!

	Тавдугаар сар шувтарч, зургаадугаар сар ч бас ард хоцров.

	Улс амьтан хос хунд улам л дассаар байлаа. Хоёр хун ч нутгийн улсад улам дассаар байв. 

	Тэнгэрийн муухайд цөөрмийн хөвөөн дээр гарч ирэхэд хүн амьтан алга бол дөхсөөр дөхсөөр айлын байшингуудаар явцгаана. 

	Манай зуслангийн байр цөөрөмд ойрхон байдаг болохоор манайхаар ирдэг байв.

	Манай нохой Тошка анхандаа тэднийг оролдож байсан боловч тэр хоёр тийм ч аймхай хулчгар амьтад биш байжээ. Сүүлдээ Тошка тэднийг оролдохоо бүр больсон. Хоргоож зууралдахаа ч байсан. Сүүлдээ огт мэдээгүй дүр үзүүлдэг болж. Хоёр хун Тошкагийн дэргэдүүр эс мэдсэн янзтай сэлгүүцэх боловч хүмүүст ойртохыг хичээнэ. 

	Тэр хоёр энэ тэрийг идэж аваад цөөрмийн зүг буцахад Тошка хойноос нь хөөж давхихаа бүүр больжээ. 

	Ингэж байтал Москва орчмын нутгаар аймшигтай ширүүн салхи болж өнгөрсөн юм. Ургаа моднуудыг үндсээр нь суга татан хаяж, байшингийн дээвэр хуу татан шидэж, цонхны шилийг будаа болгон няцалж байсан даа. Хамаг амьтан сандарч, хоёр хунгийн тухай хэсэгтээ мартжээ. 

	Аймшигт салхи өнгөрсөн хойно сая сэхээ аван санацгаасан билээ.

	Цөөрөм дээр яаран ирэхэд хоёр хун алга.

	Усанд сэлэхийн хорхойтой жаалууд анхны мэдээ авч ирсээн:

	— Нөгөө эм хун нь өндөр хүчдэлийн шугамын төмөр цамхаг мөргөөд үхсэн байна.

	Цахилгаан дамжуулах өндөр хүчдэлийн шугамын мөнгөн цагаан өнгөтэй өндөр цамхгийн дор амь үрэгдсэн хунгийн цогцсыг олж үзсэн. 

	Болсон явдлын учир тэртэй тэргүй тодорхой байсан боловч,

	— Өнөөх аюултай салхинд л... гэж хүүхдүүд ярьж байлаа. 

	Эр хун хаачсан байж таарах вэ? Тэр яагаад цөөрөмдөө алга байна вэ? Хүчит салхи аль хэзээний өнгөрсөн байдаг. 

	Бид бүгдээрээ хөөрхий болсон эм хунг газар булан нутаглуулаад гэртээ харьцгаасан.

	Ганц хоёр хоног болж байхад:

	— Үлдсэн эр хун зуслангийн айлуудаар хэсэж байсан хэр нь цөөрөм тийш ердөө очихгүй байна гэнэ гэсэн яриа дэгдлээ. 

	Үнэндээ зуслангийн айлуудаар орж, цөөрөмдөө ч очиж байгаа тухай хүүхдүүд хэлж иржээ.

	Хүчит салхинаас хойш тав хонож байхад эр хун манай зуслангийн байраар ирлээ. Хэдийгээр бардам байдалтай байх боловч урьдын хээнцэр ганган төрх алга болж. Сайхан цагаан өнгөө алдаж, шавар шавхайд дарагдсан байлаа. 

	Юм идэхдээ урам зориг муутай. Тошка гасалж гингэнэн хуцаж байхад огт анзаарсан шинжгүй байсан. Ингээд л яваад өгсөн. 

	Хачин уруу царайтай явсан шүү. Дахиад би түүний барааг хараагүй. Ийм л эр, эм хоёр хун байсан юм даа. Эмэгчин нь амь насаа алджээ. Улс амьтны ярихыг сонсвол нөгөө эр хун манайхаар зочилж явсан тэр өдөр бас нь амь алдсан сурагтай. 

	Цөөрөмдөө буцаж очоод хэсэг зуур сэлж байгаад жигүүрээ сайхан цэвэрлэж аваад тэнгэрт хөөрчээ. Хаашаа одохыг сонгож ядсан юм шиг агаарт их л удаан халин ниссэн ээ цахилгаан дамжуулах өндөр хүчний шугамын төмөр цамхгийн зүг нисэн явсаар улаан халзаараа очиж мөргөжээ.

	Энэ тухай хүүхдүүд надаа ярьж өгсөн юм. 

	Тэдгээр жаалууд түүнийг эм хунгийн дэргэд газар ухан оршуулсан гэнэ билээ. Тэр хоёрыг очиж үзэх хүсэл надаа огт байсангүй. 

	
БЯЦХАН ХУЛГАНА

	Миний дотно танил нэг нөхөр маань хэдэн жилийн турш зуслангийн байр хөлслөн сууж байсан юм. Зуслангийн байр ч гэж дээ, нарийндаа очиход Вильнюс хотын дэргэд Тракай гэдэг газар айлын хувийн байшингийн хоёрдугаар давхарт хоёр жаахан өрөө хөлслөн суудаг байлаа. Нэг арал дээр хэд хэдэн нуурын дунд эрт дээр цагийн цайз байдаг гайхам сайхан нутаг даа.

	Би эртний Литва орон, загалмайтны аян дайны түүхийг судалдгийн хувьд тэр нутгаар олонтоо очиж байсан боловч гол нь энэ тухайд биш харин танил нөхрийндөө зочлох гэж очдог байсан юм. 

	Найз минь намайг очих болгонд,

	— За, одоо миний танил гүйгээд ирнэ дээ, тэр шүү! гэж ид бах болгон ярьдаг байсан. 

	Тэдний гэрт нэг хулгана байдгийг мэднэ. Түүнийгээ үр тарианы хулгана гэцгээдэг. 

	Үүний түрүүчийн очиход ч гэсэн, уржнан жил очиж явахад ч тэр хулгана биднийг наргиулж баясуулж байсан билээ.

	Тэднийх нохойтой, бас мууртай. Тэр хулгана аль алинаас нь ч ердөө айхгүй. Тэр хулгана хаанаас хүрээд ирдгийг бүү мэд! Байшингийн хоёрдугаар давхарт гарч ирчхээд жижигхэн цоорхойгоор шалан дээр гарч, миний найзын зориуд шидэж өгсөн жигнэмгийг бувар бувар иднэ.

	Манай найз, хулгана хоёрын аль аль нь үүндээ сэтгэл хангалуун байдаг юм. Цагаан сарвуутай, шаргал туяатай саарал үстэй хулгана. 

	Эрхэлж наадан, жигнэмэг идэж байгаа нь үнэхээр хөөрхөн бөгөөд биднийг байн байн харна. 

	Доод давхрын хавьд нохой хуцаж байхад хулгана эмээх янзгүй. Муужгай мяу гэж дуугарч байхад хулгана бас л эмээх янзгүй. Хүнээс ч гэсэн ер айхгүй.

	— Ёстой л нэг үр тарианы эзэн юм даа! гэж намайг ярихад

	— Газар хөдөлсөн ч тоохгүй дээ! гэж манай найз ярьдаг сан.

	Ноднин жил ажил төрлөөр Литва орох далимдаа Тракайд очиж найзындаа зочилсон юм. 

	Тэндхийн гудамж, тэдний байшин хуучин байдгаараа л байв.

	Тэдний байшингийн үүдэнд бульдозер, том утгууртай трактор пижигнэж байлаа. Газар ухаж, газар тэгшилж байгаа харагдсан.

	Гэрт ороход нохой хуцан тослоо. 

	Муужгай мяу мяу гэсээр миний хөлд налан шөргөөнө. Бид хоёр хамт явсаар хоёрдугаар давхарт гарлаа. Гэрийн эзэн хуучныхаа адилаар найр тавин угтсан. 

	Бид хоёр юм юмны тухай хуучлан суухад гэрийн эзэн нэг л сэтгэл дундуур байх шиг санагдаад байлаа. Найз маань ямар нэгэн юманд гуньсан юм уу, аль нэгэн зүйлд сэтгэл зовоод байгаа юм уу, эсвэл би баахан эвгүй цагаар зочлон ирсний алин болохыг мэдэх арга байсангүй. 

	— Ажил төрөл ямар байна даа? гэж намайг асуухад найз:

	— Ердөө өөдлөх биш гэж хариулж байх юм. 

	Тэгээд л чив чимээгүй болцгоосон. Хоол цай идэж ууж байхдаа юуны ч тухай хөөрөлдсөнгүй, чимээгүй л байцгаалаа. 

	Би өрөөний шал руу ширтэж суутал гэнэт санаж,

	— Танай нөгөө хулгана чинь яалаа? Нэр нь юу бил ээ дээ? Бяцхан хулгана бил үү, үр тарианы эзэн бил үү? гэж асуусан юм.

	Сая л хамаг учир явдал тодорхой боллоо. Найз нөхөр минь хөмсгөө улам зангидаж:

	— Ийм зүйлийн тухай ярина гэдэг дэмий хэрнь би ажил төрлөө хийж чадахаа болиод байна аа. Манай үүдэнд бульдозер пижигнэж эхэлснээс хойш муу хулгана маань алга болчихсон. Хажууд нь бас кран ажиллаад байгаа. Хоёр долоо хоног боллоо. Уул нь өөрөө давхиад ирдэг амьтан чинь, одоо эрээд эрээд олддоггүй. Ингээд л хулганаа алдчихаад сууж байна даа! гэж гунигтай нь аргагүй ярьсан юм. 

	
АЖИЛСАГ ХҮН

	Гадаадын улс орноор явж байхдаа томоохон саятан баячуудаас авхуулаад жижиг худалдаачид хүртэл янз бүрийн ажил төрлийн хүмүүстэй зөндөө тохиолдож явсан боловч ийм хүнтэй учирч явсан удаагүй. 

	Энэ учрал Энэтхэг улсын Калькутта хотод тохиолдсон юм сан. 

	Леди-стрит гэдэг хүн амьтан олонтой бохирдуухан гудамжны явган хүмүүсийн зам дээр нэгэн могой сургагч суужээ. Хажуу дахь сүлжмэл саван дотор нь хорт могой атиралдах бөгөөд дэргэд нь мангустууд4 цааш нааш гүйх нь гоц гойд юм үгүй шиг санагдлаа. Хорт могой, мангустууд тойруулсан амьтан сургадаг улсыг Энэтхэг орны хаана ч гэсэн үзэж болох юм чинь. Тэд нарын авч явдаг могойг бүр нялх байхад нь хор гаргадаг шүдийг авсан байдаг болохоор ямар ч гэм халгүй амьтан болсон байх юм. Мөнгөн сортой, гэмгүй номхон мангуст бол эзнээ сайн мэддэг амьтан учраас хорт шүдээ авхуулсан гэмгүй могой руу дайрч давшлахгүй нь магад.

	Цирк үзүүлэх төдий л болох нь тэр!

	Харин тэр амьтан сургагчийн урд:

	«Ганцхан рупи (рубль) хайрлахыг хүснэм!» гэж оросоор бичсэн бичигтэй цаас харагдлаа. 

	Ийм хүний дэргэд арга буюу саатан зогсохоос өөр яах вэ. Бичгийг оросоор бичсэн байхын зэрэгцээ Энэтхэг улсын рупи гэдэг мөнгөн тэмдэгтийг рублиэр зүйрлэн тодруулсан байлаа. 

	Бид нар саатан зогсов. Амьтан сургагч ч баяр хөөр болж гарлаа.

	Бид нар хоорондоо оросоор ярьж байгааг сонсоод дуу алдан:

	— Орос - сайн! Их сайн! Хинди - орос, бхай, бхай! гэх мэтийн зүйл ярьсаар байна.

	Тэр хүн жүжиглэж байгаа байдлаар хоёр гараа сүлжмэл сав дээгүүр сэвэхэд могойн толгой тэр дотроос бас л бүжиглэн цухуйхад нөгөө мангустууд савыг тойрон наадаж могой руу дайрч байгаа дүр үзүүлэн бүжнэ. 

	Мангустууд ч наадаж байв. Могой ч наадаж байв. Амьтан сургагч инээд алдан тал зассан янзтай:

	— Орос - сайн! Их сайн! Хинди - орос, бхай - бхай! хэмээнэ.

	Мангустууд үнэхээр өр өвдмөөр хөөрхөн амьтан юм.

	Ийм хөөрхөн гөрөөсийг махчин амьтан гэж тооцдог хүмүүс зөндөө байдаг нь ямар учиртай бил ээ! Энэ хөөрхөн амьтан могойтой ана мана үзэлцдэг нь үнэн. Манай орос нутгийн зараа ч гэсэн бас л могойтой амь өрсөн тулалдаж хөнөөдөг шүү дээ. Ингэдэг гээд зарааг өөдгүй амьтан гэхгүйн адил мангустыг ч бас муучилж хаанаас болох вэ. Тэр ч байтугай мангустууд чинь зарааг бодвол хүнд илүү дотно байдаг, хүний санасныг хийхийн тул ямар ч нарийн тоглолт хийхэд бэлэн байдаг амьтан. 

	Гоё сайхан хэр нь цаанаа л нэг зэвүүн дүртэй, гэм хоргүй болгосон могойг өрөвдөж байлаа. 

	Биднийг тойрон эргэлдэж хөл алдан байгаа амьтан сургагч хүнийг харахад бас өрөвдмөөр.

	Би хэлмэрчээрээ дамжуулан:

	— Та энэ хэрийн орос хэлийг яаж сурсан юм бэ? Оросоор бичихийг бас сурсан юм уу? гэж асуухад нөгөө амьтан сургагч дуу алдан:

	— Юм олно гэдэг нарийн шүү! Би ажилсаг хүн болохоороо юмны учрыг сайн мэднэ! Калькуттад бол усан замын том боомт хот. Хүн амьтан ч олонтой газар. Усан цэрэг ч их байдаг. Тэдний дотроос оросууд бол гойд сайхан өгөөмөр хүмүүс байдаг, рупи өгөөч гэж гуйхад хоёрыг өгнө. Бусад нь бол тэгж ярихгүй. Тэгээд би орос хэлийг зориуд судалсан юм даа гэж ярив. 

	Бид нар тэр хүнд гурван рупи өгсөн. 

	Нөгөө амьтан сургагч маань дахиад л могойгоо тоглуулж эхлэхэд мангуустууд ч бас л эзэнтэйгээ зэрэгцэн хөдөлж гарах нь тэр. 

	Бид тэр хүнтэй ёс гүйцэтгэн салцгаасан. 

	Өнөөдөр миний хувьд баярын өдөр болж өнгөрлөө! Орос - сайн. Империализм бол муу! Та бүхний хайрласан гурван рупи чинь манай өрх гэрийн амьдралыг долоо хоног залгуулна! Хинди - орос, бхай - бхай! гэж англи, орос, хинди хэдэн хэлийг хольж хутган ярьсаар хоцорсон доо. 

	Бид нар тэр амьтан сургагчид аз жаргал хүсэн ерөөв. 

	
НИСДЭГ ТЭРЭГ, БҮРГЭД ХОЁР

	Газар сайгүй машин олон байдаг болсон одоо цагт замын хөдөлгөөний дэг журмыг зөвхөн газраас хараад зогсохгүй бас агаараас ажиллаж байх болсон юм. 

	Москва болон бусад хотуудын машин замын дээгүүр сэргийлэх байгууллагын нисдэг тэргүүд эргэлдэж байдаг. Хурд хэтрүүлэх, буруу газар гүйцэж түрүүлсэн жолооч зүгээр өнгөрнө гэдэг хол хэрэг!

	Миний танил сэргийлэгч, нисдэг тэрэгний жолоочийн хуучлан ярьсан нэгэн учралын тухай өгүүлэх гэсэн юм. 

	Тэдний нисдэг тэрэг Алма-Ата — Фрунзе хотуудыг холбосон зам дээгүүр эргүүл хийж явсан юм санж. 

	Бүх зүйл ёсоороо байж. Тэр доогуур «Волга», «Жигули», «Запорожец» мэтийн суудлын машинууд, мөн ачааны машинууд, дээр үеийн «Победа», «ЗИЛ» бас гадаадын «мерседес», «форд», «пежо», «ягуар», «шевроле» машинууд давхилдаж замын хажуугаар илжгэн хөсөг хөврөлдөнө. 

	Нисдэг тэрэгнээс харахад алган дээр байгаа юм шиг илхэн!

	Дүрэм зөрчиж яваа нэг жолоочийг сайх сэргийлэгч олж харав.

	Ногоон өнгийн «Жигули» машин хэт өндөр хурдтай давхиж байв. 

	Хурд хэтрүүлснээр барахгүй бас урдаа яваа машинуудыг гүйцэж түрүүлэхдээ сөрөг урсгалын машинаас санд мэнд бултан харайлгахад нь замын хажуугаар тайван алхлуулж явсан илжиг хүртэл үргэн цочиж замын хажуу руу бултан үсэрч байлаа. 

	Замын сэргийлэгч өөрийнхөө туслагчид:

	— Доошлоорой! гэж хэлжээ. 

	Нисдэг тэрэг доошилж явахдаа өнөөх гайтай «Жигули»-ээс хоцрохгүйн тул хурдаа саахгүй явжээ!

	Тэгж явтал ийм явдал болжээ!

	Сүржин хар далавчтай, нүсэр том шувуу яг нисдэг тэрэг рүү халз чиглэн хар хурдаараа ирж явлаа. 

	Нисдэг тэргээ зүүн тийш эргүүлж, өндөр авсны дараа дахин доошилж үзсэн боловч өнөөх шувуу урд талын шилийг чиглэн тулж иржээ.

	Туслагч нь даргадаа

	— Доошоо суугаарай! гэж хэлж амжив. 

	Нисдэг тэрэгний бүхээг дотор шувууны өд ноолуур бутарч хагарсан шилний үртэс нүүр гар онон бужигнаж байхад асар том хар бүргэд шувуу хажууд нь тэлчгэнэн нисдэг тэргийг жолоодон удирдахад тээр болж байлаа. 

	Нисдэг тэрэгний жолооч сарвалзан байгаа шувууг гар, жолооноос арай чамай салгаж, 

	— Буухаас өөр арга алга! гэв.

	Машин замын хажууханд буулаа. Замын хөдөлгөөн бүрэн зогссон байсан юм санж. Явж байсан бүх машин, илжиг хүртэл зогссон байжээ. Хурд хэтрүүлэн давхиж явсан ногоон «Жигули» машин хүртэл зогссон байв.

	Хамаг амьтан нисдэг тэрэг тийш гүйлдэн ирж:

	— Мэнд үү та минь?

	— Юу гэгч болов оо?

	— Бид үнэхээр айлаа гэлцэж байв. 

	— Зүгээр, зүгээр гэж нисдэг тэрэгний жолооч сэргийлэгч хариулахад түүний туслагч,

	— Дажгүй өнгөрлөө шүү гэж давтан хэлэв. 

	Гэмтэж шархтсан шувууг нисдэг тэрэгнээс гаргалаа. 

	Нүүр гарынхаа шарх сорвины цусыг арчиж цэвэрлэв. 

	— Мундаг шувуу юм даа! Жинхэнэ хар шонхор мөн дөө! гэж хэн нэгэн хүн ярьж байв. 

	— Яахаараа та нарыг ингэж дайрдаг байна аа? гэж гайхсан яриа ч гарч байлаа. 

	Нисдэг тэрэгний жолооч сэргийлэгч,

	— Одоо бүх юм ёсоороо боллоо. Энэ уулын бүргэдтэй бид нар учир явдлаа олцгоох болно. Та бүхэн одоо тарцгаа. Зам хааж, хөдөлгөөнд саад болсны хэрэггүй! гэв. 

	Урд шилээ цөм цохиулсан, шар хөх өнгийн судалтай нисдэг тэрэгнээс хүмүүс дуртай дургүй холдон явцгаалаа. 

	Нисдэг тэрэгний жолооч - сэргийлэгч ногоон «Жигули» машины жолоочид хандаж,

	— Та жаахан хүлээж байгаарай! Та хурд хэтрүүлсэн шүү дээ! Эрхийн үнэмлэхээ үзүүлээрэй! гэжээ. 

	
ШИНЭ ИРЭГСЭД

	Оренбург нутгийн атар газарт шинэ төмөр зам байгуулсан юм. 

	Би тэр төмөр замыг нээх ёслол дээр очиж, атар эзэмшиж байгаа шинэ ирсэн улсууд анхны галт тэргийг хэчнээн баяр хөөр болон угтаж байхыг нүдээрээ үзсэн. 

	Төмөр зам бол үр тариа, оренбург нутгийн алдартай улаан буудай тээвэрлэх шинэ зам билээ. Тэр улаан буудайг эх орны өнцөг булан бүрд галт тэргээр хүргэх болно. 

	Төмөр зам бол атар эзэмшигчдэд ч гэсэн бөөн баяр. Хүнс тэжээл, бараа таваар элбэгшиж, кино гарах нь олширч, мөдхөн галт тэргээр нийслэлийн жүжигчид атрынханд зочлох болно.

	Нээлтийн ёслолын ажиллагаа дуусав. Түр цуглаан хийж, найрал хөгжим хангинаж, бүжиг ч тарав. Хүмүүс баян хуур хөгжим уянгалуулан төмөр зам даган гэрийн зүг хөдөлжээ. Баяр хөөрөөр бялхаж, сэтгэл хангалуун байх аж. 

	Зүүн талд улаан буудайн талбай зах хязгааргүй үргэлжилнэ. 

	Баруун талд ч бас л улаан буудай сугсарна.

	Төмөр замтай болсноор шинэ амьдрал эхэлж байгаа нь тэр. 

	— Тэрийг хараач! гэж хэн нэгэн хүн дуу алдан өгүүлэв. 

	— Тэрийг хараач! гэлцэж байв. 

	— Энэ чинь зурам байна шүү дээ!

	Төмөр замын хажуугийн налуулсан шорооны цаахнуур саяхан ухаж гаргасан шинэхэн элс шаргалтан байлаа. 

	Энд тэндгүй зурмууд шовойн суугаа үзэгдэнэ. 

	Төмөр замын баруун зүүн талд хаана ч гэсэн сууцгааж байв.

	Дөнгөж саяхан ухсан нүхнүүд хаа сайгүй харагдана

	Хойд хоёр хөл дээрээ оцойн суусан зурмууд их л сониучилсан янзтай улс амьтныг ширтэж байв. 

	Анх ирсэн галт тэрэгнээс ч айсан янзгүй. Хүн амьтнаас ч айдаггүй гээч.

	Цайвар шаргал, саарал, үжир шар өнгөтэй бас тэгээд бидэр толбо болсон бяцхан амьтад, цааш нааш холхилдох улс амьтныг их л анхаарсан янзтай додигор харцгаана. 

	Баян хуур хөгжим барьсан залуухан эр инээд алдан,

	— Бид чинь энэ нутагт эхэлж суурьшсан улсууд, гээд л гайхуулаад байсан маань аль вэ дээ! Энэ зурмууд чинь л ёстой эхэлж суурьшсан амьтад байх нь гээч! Төмөр зам дагаад хүрээд ирсэн байдаг! Ёстой сэргэлэн, мундаг амьтад юм аа! Харин манай атрын улаан буудайг оролдохгүй байх болтугай гэж байсан билээ. 

	
ТАНЬКА

	Танька гэдэг шилүүс. Ер нь шилүүс бол нүдэнд хүйтэн, аймаар амьтан. Амьтдын хүрээлэнд амьдарч байгаа шилүүсийг хүртэл хармааргүй санагддаг юм. 

	Харин Танька бол нялх байхдаа санаандгүй тохиолдлоор дайралдаж манайд ердөө л хоёрхон сар байсан юм л даа. 

	Владивостокоос нисдэг тэргээр дөчөөд минут явж хүрдэг Амур мөрний сав газарт ой хамгаалагчийнд очиж явсан юм.

	Хот газар суудаг надад эдний гэр дотор байгаа юм бүхэн сонин сайхан санагдсан. Ялангуяа тэр ой хамгаалагч өөрөө их сонин санагдсан билээ. 

	Тэрээр нэг өдөр гэртээ муур тэврэн ирж:

	— Энэ бол шилүүсний зулзага. Үүнийг жаахан тордохгүй бол ой тайгад өнгөрнө гэсэн үг гэж хэлсэн. 

	Амар мөрний хавийн нутагт хаврын тэнгэр хувирамтгай байдаг тул шилүүсний зулзага дааран дагжиж байлаа. 

	Бид хоёр түүнийг цаа бугын сүүгээр тэжээгээд Танька гэж нэр өгсөн. 

	Би тэр шилүүсний зулзагатай зууралдаж,

	— Танька! Танька! гэж нэрээр нь дуудаж байхад манай найз ой хамгаалагч ч надаас дутахгүй ноололдож байлаа. 

	Найз маань заримдаа!

	— Алив, наашаа хүрээд ир! Чи Танька мөн үү, биш үү? Ахмад улс юм ярьж байхад сайн сонсож байх хэрэгтэй гэнэ. 

	Танька бол яг л муурын зулзага шиг хөөрхөн бас яггүй нялуун зантай. Харин үс ноосоороо нэлээн ялгаатай. Бүх бие, тэр ч байтугай хөлийнхөө сарвуунд хүртэл хар, цагаан, хүрэн гэх мэтээр бүх өнгө туяаран холилдсон байхын гадна бас цоохор толботой. Толбууд нь хүртэл янз янзын өнгөтэй шүү. Үс нь гайхалтай өтгөн!

	Танька гар хуруу долоож наалдан эрхэлнэ. Өдөр өдрөөр өсөж л байв. 

	Танька муурын зулзага шиг мяу гэхэд нь би 

	— Танька, Танька минь, хөөрхөн ч амьтан бол доо! гэж өхөөрдөнө. Өдөр хоног ээлжлэн өнгөрсөөр л. 

	Танька маань гасалж гангинаж архирдаг болчихсон. 

	— Танька, Танечка минь! гэж би хариулдаг хэвээрээ байв. 

	Ой хамгаалагч гэр орондоо байх нь ховор болохоор Танькатай зууралдаад байхгүй шахам. 

	— Хооллоо юу? гэж асуухад нь би

	— Хооллосон гэж хариулна. 

	— Хазахгүй байна уу? гэж заримдаа сонирхоход нь

	— Хаанаас даа! гэж би хариулдаг байв. 

	Танька хэн нэгэн хүнийг хазаж магадгүй гэсэн бодол надад даанч байгаагүй. 

	Дөрөвдүгээр сар шувтарч тавдугаар сар гарлаа. Танька мэдэгдэхүйц томорч, улам ч ганган боллоо. 

	Толбо болсон сахлаг үс нь гялалзаж үзэсгэлэнд тавьсан ч болохоор сайхан амьтан болжээ. 

	— Танька аа! гэж намайг өхөөрдөхөд архиран хэдэрлэж ноцох гэдэг болсон. 

	— Яаж байгаа чинь энэ вэ гэхээс өөр хэлэх үг үнэндээ олдохгүй байсан даа!

	Тавдугаар сарын эцсээр Танька гэнэт алга болсон. 

	Тэгэхэд ой хамгаалагч ингэж ярьж байсан:

	— Санаа зоволтгүй! Одоо тэр чинь ой тайгадаа байхад дажгүй болсон. Чи бид хоёр Танькатай хамт байвал зовлонгоо эдлэх байсан. Арчаагүй нялх байхад нь амийг нь аварлаа, болох нь тэр. Ан амьтан ч гэсэн ач тусыг ухаардаг юм. Танька маань бид хоёрыг сайнаар дурсан санах цаг бий. 

	
СУДАЛТАЙ МОРЬ

	Хүүхдүүдийг одой морь, бяцхан илжгээр зугаацуулдаггүй тийм амьтдын хүрээлэн бараг байдаггүй байх аа. 

	Зугаацуулахад зориулан байгуулсан тусгай тойрог зам ч байдаг. 

	Бяцхан саравчтай жижигхэн тэргэнд хөллөсөн одой морь, илжигнүүд зугаацуулж яваа хүүхдүүдийг тэднийгээ хүүхэд адил баярлан ширтсэн том улсуудын алийг ч эс анзаарсан янзтай, тойрог замаа даган бөг бөг шогшино.

	Одой морьд, бяцхан илжигнүүд энэ ажилдаа ижил дасал болсон байдаг ажээ. Одой морь, бяцхан илжигний аль аль нь хүний төлөө зүтгэж сурсан амьтад юм. 

	Тав зургаан настай жаал хүү амьтдын хүрээлэнд бусад хүүхдүүдийг бодвол илүү олон удаа очиж, одой морь, илжгээр олонтоо зугаалдаг байжээ. Түүний аав нь амьтдын хүрээлэнд ажилладаг учраас тэр жаал мэдэхгүй, ойлгохгүй юмгүй болсон аж.

	— Өнөөдөр энэ морийг унамааргүй байна. Кляксыг унасан нь дээр гэх юм уу эсвэл

	— Өнөөдөр тэр жижиг илжгийг уная. Нэр нь юу бил ээ? Задира байх аа? Орешок, Клякс хоёроос бүр уйдаж орхилоо. Түүнийг л унана гэдэг байлаа. 

	Одой морь, бяцхан илжиг дээр мордуулж зургийг авах гэхэд,

	— Надаа ийм зураг зөндөө байгаа юм чинь! гэж татгалзана. 

	Аав нь амьтдын хүрээлэнд ажилладаг хүү юм чинь.

	Аав нь хүүдээ хайртай, бас дайны дараа төрсөн болохоор үнэхээр сайхан хэрэг!

	Хүүгийн эцэг дайны жилүүдэд явган цэрэг, их бууч байжээ. Тагнуулын даалгавар гүйцэтгэж явсан удаа ч түүнд олон бий. Москвагийн дэргэдэх тулалдааны үед газар элэглэн мөлхөж байсан тэр эр Берлин хотод орчхоод байхдаа германы мэргэн буучдаас бултан зайлж, дугуй уначихсан давхиж явжээ. Сталинградаас авчирсан тэмээг Берлин хотод харжээ.

	Амьтдын хүрээлэнд хирс, Тапир5 адуу зэрэг битүү туурайтныг эрхлэн хариуцдаг юм.

	Хүү нь хэзээний л аавтайгаа хамт байж чаддаг байж. 

	«Сургуульд ороогүй үедээ амьдрал үзэж байг» гэж аав нь боддог байж. 

	Жаал хүү хирс хараад,

	— Эднийг зөндөө үзсээн гэх бөгөөд Тапир хараад

	— Үүнийг чинь бас үзсэн юм байна аа гэнэ. 

	— Бас л дахиад адуу! Пржевальскийн морийг мэдэлгүй яах вэ! Хулан, судалт тахь байна! Та намайг энэ судалт тахь яагаад унуулдаггүй юм бэ? Энэ судалтай морийг?

	Аав нь судалт тахитай бузгай будилсан аж. 

	Энэ судалт тахь гэдэг тун зовлонтой амьтад юм. Хүн ч тэдэнд дасахад амаргүй. Амьтдын хүрээлэнд байгаа хэр нь хүнд дасахдаа тун ужиг амьтан. 

	Уул нь гэмгүй царайлсан номхон амьтан шиг байх боловч учрыг олоход төвөгтэй өвөрмөц зантай. 

	— Би заавал судалтай морь унана! Ер нь тойрог замд өөр морьд давхиулж байя! Одой морь, бяцхан илжигнээс бүр уйдаж гүйцлээ! гэж жаал хүү зүтгэдэг байлаа. 

	— Яарсны хэрэггүй, сайн бодож болгоох хэрэгтэй! гэж эцэг нь хэлнэ. 

	Битүү туурайтан, судалт тахь маллана гэдэг бол хамгийн ээдрээтэй ажил! Юу эс хийсэн гэж санана!

	Судалт тахийг тэмээн хяруул, усны үхэртэй хамтруулан байлгаж ч үзэв. Африкийн өмнөд, зүүн зүгийн нутагт судалт тахийн сүрэг тэмээн хяруул, усны үхэртэй холилдон бэлчиж явдаг тухай уншиж, сонссон ажээ. Амьтдын хүрээлэнд ч гэсэн учир нь сайн олдохгүй байгаа эдгээр бяцхан адуун сүргийн уугуул нутгийнх нь нөхцөлийг бий болгох гэсэн зорилт тавьсан нь энэ дээ. 

	— Судалтай морь унамаар байна! Судалт тахь уная л даа! гэж нэг удаа хүү нь гуйхад аав нь үгүй гэж хэлж чадсангүй.

	Тэр хүн Вента, Слава, Спутник, Лотос гэдэг дөрвөн тахитай байж. Хүүдээ алийг нь унуулахыг сонгох болов. 

	— Яагаад дандаа одой морь, илжиг хоёрыг тойрог замаар давхиулаад байдаг юм бэ? Судалт тахь чаддаггүй юм уу? гэж хүүг асуухад эцэг нь,

	— Чадна аа, чадалгүй яах вэ гэж хариулав. 

	Слава гэдэг судалт тахийг хүүдээ унуулахаар шийджээ. Тэр л хамгийн номхон дөлгөөн тахь байгаа юм!

	Элдэв омголон ааш гаргаж байсан удаа нэг ч байхгүй. Номхны цаад номхон амьтан ажээ!

	Аав нь хүүгээ морин дээр мордуулж,

	— За алив, аятайхан суугаад ав! Уухай даа! гэхэд хүү:

	— Бол оо! Тэгэхэд та надыг ердөө тахь унуулахгүй. Дандаан одой морь, илжиг унуулаад байдаг!.. Бас судалт тахь хүнд тус болох дургүй амьтан гэж яриад байгаа! гэжээ. 

	Гэтэл нөгөө судалт тахь догширч гардаг байна. 

	Сайх тахь огло харайн бусгаж, жаал хүүг газар шидээд хоёр ч удаа сүрхий тонгороод авлаа. Тэгснээ гэмшсэн янзтай эзэн, жаал хүү хоёрыг ээлжлэн ширтэх нь: «дахиад ингэнэ гэж санасны хэрэггүй! Би чинь та нарын ноолдог одой морь, илжиг биш шүү!» хэмээн өгүүлэх адил. 

	... Жаал хүү эмнэлэгт гурван сар хэвтээд гарсан. Одоо эрүүл саруул яваа л даа. 

	
АЙ-АЙ

	Бид нар Танзани орноор аялж яваад Дар-эс-Салам хот руу буцаж явлаа. Жолооч бид хоёр хоёулхнаа явсан юм. 

	Мэдээж хэрэг, манай жолооч оросоор ганц ч үг мэдэхгүй. Би ч гэсэн дээ бас л орос хэлнээс өөр гадаад улсын ганц ч хэл, мэддэггүй хүн.

	Негр жолооч бид хоёр сайн сэтгэлийн угаас инээмсэглэж, дохиогоор харилцаж явахдаа сэтгэл хангалуун байсаан. 

	— Ай-ай! гэж жолооч шүүрс алдахад би,

	— Ага! гэж хариулан учрыг бүрэн ойлгосон байдлаар толгой дохиж байлаа.

	Үнэнийг хэлэхэд би юу ч ойлгоогүй л дээ. 

	Арваад миль газар явтал жолооч маань бас л

	— Ай-ай! гэхэд нь би бас л толгой дохиж,

	— Ага! гэж хариулав. 

	Дахиад тавиад км газар явтал жолооч маань бузгай шаардангуй маягаар хэлээд машиныхаа хурдыг хасаж халуун орны ой ширэнгэ тийш занган зааж байна.

	Үдшийн бүрий бууж байсан цаг юм сан. 

	Хоёр хачин амьтан модон дээр сууж байгаа үзэгдлээ. Сарьсан багваахай шиг чихтэй, хурц гохон хумстай, сахлаг урт сүүлтэй тэр хоёр амьтан айн балмагдсан байдлаар биднийг ширтэн харж байх юм. 

	— Ай-ай гэж жолоочийн хэлснийг би ухаандаа бууснаар ойлгож,

	— Ай-ай! гэж хариулсан маань үнэхээр хачин амьтад юм даа гэсэн санааг агуулсан юм. 

	Энэ мэтээр явсаар Дар-эс-Салам хотод ирсний дараа танил сэтгүүлч нөхөртөө энэ тухай хуучлан ярихад учир явдлыг ийнхүү тайлбарлан ярьж өгөв. 

	Энэ чинь үнэхээр сармагчны удам юм уу тэдний аймагт багтдаг нэгэн төрлийн жижигхэн амьтан даа. Түүнийг ай-ай буюу эсвэл гаран хөлт гэдэг юм. Энэ бол голдуу Мадагаскарт дайралддаг, бас манай энд ч байдаг юм. Инээдмийн хөөрхөн амьтан даа! Тийм байгаа биз! Найз минь хэл сурахгүй бол жолоочтойгоо учир явдлаа ололцохгүй болох нь дээ хө, гэж хэлсэн бил ээ!

ЛААЗАЛСАН МАХНЫ ХУЛГАЙЧ

	Умард хязгаарын хилийн нэгэн заставт лаазалсан мах алга болоод байдаг болжээ. Лаазалсан мах, загас ялгаагүй. 

	Застав дээр нисдэг тэргээр хүргэж ирсэн бүтээгдэхүүнийг цэргүүд буулгаж, агуулахад хийж үүдийг түгжээд хоноход л маргааш өглөө нь тогооч очиж үзэхэд хоёр гурван лаазалсан мах байхгүй болсон байдаг. Хайрцгийг хэмлэж мэрсэн байхын сацуу ямар нэгэн ан амьтны мөр агуулахын гадуур дотуур чийрлэж, атар тал тийш одсон байдаг аж. 

	Цэргийн газрынхны ярьдгаар онцгой учрал гэгч энэ дээ! Тэр заставт нэг муур, хэдэн нохой байдаг байж. 

	Гэхдээ энэ бол тэдний ажил биш ээ. Чийрлэсэн мөрөөр үзсэн ч тэднийх биш. 

	Тэдгээр муур нохой муу зан сураагүйгээс гадна гэдэс цатгалан байдаг байлаа.

	Агуулахаа манах харуул гаргадаггүй байж. Гаргах шаардлага ч үнэхээр байсангүй. Хааш хаашаа хэдэн зуун километр газар битүү цас, ой тайга үргэлжлэх бөгөөд ямар нэгэн хэрэг явдал гарвал хилчид маань тэртэй тэргүй хэзээд бэлэн соргог байдаг улс. 

	Энэ явдлаас болж заставын даргын тушаалаар шөнийн эргүүл гаргаж агуулахаа хамгаалдаг болов. 

	Ингээд эргүүл гаргаж эхэлжээ. Цэргүүд шөнөжин агуулахын хажууд жижүүрлэдэг болов. 

	Гэтэл ямар нэгэн хэрэг явдал гарсангүй. Шөнөдөө ганц ч лааз мах алга болсонгүй. 

	Хоёр дахь шөнө ч бас л нам тайван өнгөрөв. 

	Гурав дахь... тав дахь шөнө...

	Заставын дарга эргүүл гаргахаа зогсоож ийнхүү өгүүлжээ:

	— Залуусыг шөнөдөө дэмий зовоогоод яах вэ! Гэхдээ сонор сэрэмжээ дээшлүүлж ямар ч байсан тэр луйварчныг олох хэрэгтэй. Харин ийм нэгэн зүйлийг анхаараарай: тэр луйварчин чинь хөндий гоймон авдаггүй, гурилд хавьтдаггүй, элсэн чихрийг тоохгүй. Цасан дээр мөрөө үлдээдэг. Лаазтай юмыг өнхрүүлээд явчихдаг. Хөлөөрөө шүү. Тун сайн харж бай! Нэг үгээр хэлэхэд авхаалж самбаа гаргах хэрэгтэй гэжээ. 

	Долоо дахь хоног өнгөрөхөд заставын дарга дээр нэг байлдагч сандчин ирж:

	— Олж харлаа! Цагаан үнэг байна! Яг дүрээрээ мөн гэв. 

	— Цагаан юм уу, цэнхэр юм уу? гэж заставын дарга наадам болгон асуухад тэр цэрэг үнэнээ хэлж:

	— Үүнийг ёстой мэдэхгүй юм. Аргагүй л би хоёр нүдээрээ харсан боловч ямар зүсний амьтан болохыг ялгах арга алга. Шөнийн харанхуйд эргэн тойрон юм болгон л цагаан саарал харагдах юм гэжээ.

	Заставын дарга тэр цэргийг сайшаан магтжээ. 

	— Түүнийг нам буудчих уу? Би отоход бэлэн байна гэж цэрэг асуусанд заставын дарга:

	— Буудсаны хэрэггүй. Цагаан үнэг чинь үнэт ан, ёстой л алтаар үнэлэгддэг юм. Түүнийг буудахын оронд хамгаалах учиртай. Харин түүнийг сайн хуурвал таарна. Агуулахын хавьд нэг юм хийгээд тавьчих... Цагаан үнэгийг ойртуулахгүй байхаар! Та нар аргыг олно биз! гэжээ. 

	Цэргүүд ч үнэхээр бодож олжээ. 

	Одоо агуулахын дэргэд гартаа автомат буу барьсан харуул шиг нэг юм зогсож байдаг болсон. Тэгэхдээ, зүгээр нэг дуураймал дүрс төдийгүй бараг л амьд юм шиг гээч. Нэг цаг болоод л автомат бууны замаг дуугарна. Хилийн цэргүүд гар чийдэнгийн зайгаар ажилладаг тийм юм хийж тавьсан нь саадгүй сайн ажилладаг ажээ. 

	Цэргүүд өөрсдөө бууны замаг дуугарахыг сонсохгүй ч гэсэн цагаан үнэг сонсдог бололтой. 

	Агуулахаас тавь юм уу зуугаад метрийн цаахна цагаан үнэгний мөр гарсан л байдаг. 

	Харин түүнээс хойш ойртож ирэхгүй болжээ. 

	Заавал түрүүчийнх биш, өөр үнэг эргэдэг ч байж болно биз дээ?

	Ямар ч байсан одоохондоо хилийн цэргийн агуулахаас лаазалсан мах хулгайлдгаа больжээ. 

	Энэ бол Камчаткийн хойгийн хамгийн алслагдсан хязгаар нутагт болсон явдал юм шүү. 

	
ХАР КИМ НЭРТЭЙ БЯРУУ

	Умард Солонгосын газар нутаг өвлийн цагт мөн ч сайхан шүү!

	Номин хөх тэнгэрт наран ивээсэн хүйтэн өвлийн улирал байлаа. Өргөн уудам тал цэлийж, цасан дуулгат уулс сүндэрлэнэ. Орчин тойронд ягаавтар өнгө дуниартана! Чимээ аниргүй, нам гүмхэн байлаа. 

	Гагцхүү бидний хөлөглөн яваа «Волга» машин цардмал замаар хүнгэнэж, үл мэдэг бензин үнэртсэн уур савсуулна.

	Бид эрт дээр үед босгосон буддын шашны модон сүмүүдийн хажуугаар өнгөрч, хөдөө нутгийн соёлын ордонд пионер сурагчидтай уулзалт хийж, хоёр хотын шинэхэн байгуулсан заводын тасаг цехээр зочлон орсны эцэст Умард ба Өмнөд Солонгосын хил дээр орших Паньминчжон хотод хүрэлцэн ирэв. Тэнд бид хэдээс өөр зөвлөлтийн хүмүүс огт байхгүй бөгөөд харин америкчууд пиг дүүрэн байх газар юм. Өмнөд Солонгосын нутгийг яахлаараа заавал америк хүмүүс хамгаалж байдаг учиртай юм бол оо! За энэ ч яах вэ тэдний тааллын хэрэг!

	 

	Хилийн гүүрнээс авхуулаад л газар сайгүй бужигнан холхиж, дүрэмт хувцсан дээрээ элдэв янзын тэмдэг хадсан, цагаан өнгийн дуулга малгайтай америк хүмүүстэй салах ёс гүйцэтгээд Пхеньян хотыг чиглэн хөдлөв. Би Солонгос нутагт ирээд байгаа биш харин урьд нь зочлон очиж явсан өнөөх л Америкийн Нэгдсэн Улсад ирээд байгаа юм шиг сэтгэгдэлтэй явлаа...

	Замын хажуугаар яваа голдуу эмэгтэйчүүд, хүүхдүүд хааяа дайралдана. 

	Бидний урд талд явж байгаа нэгэн явган зорчигчийн хажуугаар зүгээр өнгөрөх аргагүй байлаа. 

	Тэр хүн хааяа дайралдах тээврийн хэрэгслээс буруулан бээцгэнэх бөгөөд бас манай машины бараагаар хажуу тийшээ бултан зайлж байхыг би ажигласан юм. Хар зүсний жижигхэн бяруу хөтөлсөн байв. Энэ үхрийг Энэтхэг, Хятад, Бирм, Индонези мэтийн улс оронд Гаур гэж нэрлэдэг юм. Хэдийгээр бараг тугалаараа ч гэсэн гаур мөн болохыг би таньсан. 

	Хамт яваа солонгос найз нөхдөдөө хандаж,

	— Энд зогсоод орхиоч гэж хүсэхэд бидний «Волга» машин бяруу хөтөлсөн замын хүний хажууханд зогсов. 

	Бид машинаас бууцгаахад жаахан эвгүй байдал бий болсон. 

	Солонгос улсууд хоорондоо яриад байдаг. 

	Би бярууг илж таалан зогсов. 

	Үс ноос нь цан хяруугаар хучигдаж, манан татуулан зогсоно. 

	Би түүнд жигнэмэг өгөхөд дуртайяа идэж байв. 

	Надад байсан жигнэмэг дуусахад тосгоны соёлын ордонд айлчлах үеэр пионер багачуудын бэлэглэсэн хоёр чихэр байснаа өглөө.

	Бухан бяруу ширүүн хэлээрээ миний гарыг долоож байлаа. 

	Гадаа хүйтэн байгаа болохоор ширүүн хэл нь дулаахан оргиулж байв. 

	Угалзалсан богинохон эвэр, хоёр чихээ байн байн хөдөлгөнө. 

	Тэр бяруу мөөрөхийн оронд дотночилсон байдлаар хуцах мэт авиа гаргаж байх юм. Тэр авиа нь нохой хуцах, зааны дуугарах хоёрын аль нэгэн гэлтэй. Зааны тугал ийм байдлаар хүнтэй «хөөрөлдөх» үе байдаг юм. 

	Солонгосчууд хэсэг ярилцсаны дараа бид бүгдээрээ машиндаа сууцгаалаа. 

	— Энэ юун хүн бэ? гэж нөхдөөсөө асуухад тэд нар:

	— Өмнөд Солонгосоос зугтаж манайд очихоор яваа юм байна. Тэнд нь энэ хүнийг хуу дээрэмдэж, хүүг нь алаад орон гэрийг шатаасан гэнэ. Уул нь энэ хүн коммунист биш боловч одоо намд элсэхийг зорьж яваа гэнэ. Хаана очиж, яах хэрэгтэй болохыг бид нар тайлбарлаж өгсөн юм гэж хариулав. 

	— Бяруу нь ямар нэртэй бол? Асуугаад өгөөч! гэж би хэлэв. 

	Тэр аян замын хүн машины хажууд зогсож байхад хар бяруу нь «Волга» машины хаалга, мөнгөлөг өнгөт бариулыг долоож байв. 

	Солонгос нөхөд миний асуусан асуулт, түүнд өгсөн хариуг орчуулж өгсөн. 

	— Энэ бол үнэхээр халуун орны ой ширэнгэд амьдардаг гаур гэдэг удмын бяруу юм байна. Нэр нь хар Ким гэнэ. Тун ухаантай бяруу гэнэ ээ. Америк хүмүүсгүй газраар хил нэвтрэн гарахад тусалсан. Гэр орон, айл өрхөөс үлдсэн ганц юм л энэ бяруу даа гэж энэ нөхөр маань ярьж байна. Шинэ амьдрал зохионо гэж найдаж яваа гэнэ. Бид бүгдээрээ аян замын танилтайгаа салахын ёс гүйцэтгэв. Кимтэй ч бас салах ёс хийв. 

	Энэ хооронд хар бяруу миний гарыг бас нэг долоож амжив.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


МОНГОЛ ХЭВЛЭЛД ЗОХИОГЧИЙН БИЧСЭН ҮГ

	Москва хот. 

	1985 оны хоёрдугаар сар.

	 

	Эрхэм дотно залуу монгол найзууд аа!

	Та бүхэн миний бичсэн "Амьтдын тухай өгүүллэгүүд" гэдэг энэ номыг төрөлх хэл дээрээ унших болсонд би их баяртай байна. Энэ бол хүүхэд багачуудад зориулан миний бичсэн зохиолуудаас Монголд хэвлэгдэн гарч байгаа анхны ном биш болохоор та нараасаа чин сэтгэлийн сайхан захидал ирэх болгонд баярлаж байдаг.

	Би Монголын сайхан нутагт нэг биш удаа зочлон очиж байсан билээ. Би Монгол нутгийн өргөн уудам тал, өндөр сүрлэг уулс, уудам хөндий, гол мөрөн, хот тосгонд хайртай байдаг юм. Монгол охид, хөвгүүдтэй зөндөө уулзаж үг хэлж байхад танайхан орчуулагч хэрэглэхгүйгээр шууд оросоор ойлгож байсан сан.

	Үй түмэн хүний нүдэн дээр монгол газар ид шидийн гайхамшиг адил нүүр царайгаа өөрчилж байна. Шинэ фабрик, завод, сургууль, номын сан, соёлын орд, цэнгэлдэх хүрээлэнгүүд сүндэрлэн босож, тэдний хамт эртний Монголын газар шороон дээр өөдрөг шинэ бүхнийг гардан байгуулах ирээдүй болсон та нар ч бас өсөж торнисоор байна.

	Та бүхэндээ хурдан өсөж дэгжихийн ерөөлийг бэлгэдэн дэвшүүлье!

	 

	Та бүхний найз

	СЕРГЕЙ БАРУЗДИН

	 

	 

	 


1987 оны хэвлэлийн Хэвлэн нийтлэлийн мэдээлэл

	СЕРГЕЙ БАРУЗДИН

	 

	АМЬТДЫН ТУХАЙ ӨГҮҮЛЛЭГҮҮД

	(сургуулийн бага ангийнханд зориулав)

	 

	Орчуулагч С. Дашдондов, П. Рэнжин 

	Редактор Ш. Содномпил

	 

	Хэвлэлийн редактор Ш. Содномпил

	Уран сайхны редактор Л. Ганбаатар

	Техник редактор Р. Оюун

	Зураач Л. Ганбаатар

	Хянагч Д. Адьяа, Ж. Сосорбарам, Д. Шүр

	 

	А № 66 

	За № 186 

	ХГ № 130/87

	 

	Өрөлтөд 1987 оны 6 сарын 25-нд 

	Хэвлэлтэд 1987 оны 9 сарын 10-нд 

	 

	Цаасны хэмжээ 60x90 / 16

	Хх 12 

	Тх 9,9 

	Хэвлэсэн тоо 25000 

	 

	Үнэ 5 тө 30 мө. 

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар. Улаанбаатар 46, Их сургуулийн гудамж 3. 

	 

	Д. Сүхбаатарын нэрэмжит хэвлэлийн комбинатад хэвлэв. 

	Д. Сүхбаатарын талбай 6. 

Заметки

		[←1]
	 Судак гэдэг бол монголоор саарам загас гэсэн үг




	[←2]
	 Ехидна гэдэг бол Австрали тивд амьдардаг, зараа шиг өргөслөг үстэй, нэг сүвт жижигхэн амьтны нэр. Бас хүнийг ёжилж, өмхий үгээр давахыг бодож явдаг өөдгүй санаатай хүнийг оросоор Ехидна гэдэг билээ




	[←3]
	 Сахлаг урт үстэй том биетэй, нэгэн үүлдрийн нохой, умард Америкт байдаг Ньюфаундленд арлын нэрээр ийнхүү нэрлэдэг ажээ




	[←4]
	 Мангуст бол халуун оронд амьдардаг суусрын овогт хамаардаг жижиг махчин амьтад




	[←5]
	 Тапир бол Энэтхэг, Хятад, Америкт амьдардаг нэгэн зүйл битүү туурайтан юм

